ಮಳೆರಾಜ ಪರಂಪರೆ: ಶಬ್ದಪಾರಮಾರ್ಮಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ಯಾಂಸರು ತೊಡಗಿಸಿಕೊಂಡ ಈ ವಿದ್ವತ್‍ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತಿಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತ್ತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಾಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಮಳೆರಾಜ ಪರಂಪರೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಅರ್ಕಸಾಲಿ ವೃಷಭೇಂದ್ರಾಚಾರ್ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಮಳೆರಾಜ ಪರಂಪರೆ (೧)
ಭಾರತ ದೇಶವು ಹಲವು ಮತ ಪಂಥಗಳ, ಜನಾಂಗಗಳ, ಭಾಷೆಗಳ, ಸಂಸ್ಕೃತಿಗಳ ಸಮಷ್ಠಿರೂಪ. ಅತ್ಯಂತ ಪ್ರಾಚೀನವಾದ ಇಂಥ ಪರಂಪರೆಯನ್ನು ಹೊಂದಿರುವ ಪ್ರಪಂಚದ ಏಕೈಕ ರಾಷ್ಟ್ರವೆಂಬ ಹಿರಿಮೆ ಇದಕ್ಕಿದೆ. ಚರಿತ್ರೆಯಲ್ಲಿ ಕಾಲಕಾಲಕ್ಕೆ ಪ್ರವೇಶಿಸಿದ ಪರಕೀಯ ಧರ್ಮ-ಸಂಸ್ಕೃತಿಗಳನ್ನು ತನ್ನೊಳಗೆ ಸೇರಿಸಿಕೊಳ್ಳುತ್ತ ಹೊಸ ರೂಪಗಳನ್ನು ತಳೆಯುತ್ತ ಸಮ್ಮಿಶ್ರವಾದರೂ ತನ್ನ ಸಮಗ್ರತೆಯನ್ನು ಕಾಯ್ದುಕೊಳ್ಳುತ್ತಾ ಬಂದಿರುವ ಒಂದು ವಿಶಿಷ್ಟ ರಾಷ್ಟ್ರವಾಗಿದೆ. ಇಲ್ಲಿ ಆದಿ ಮಾನವ ಕಾಲದ ಬುಡಕಟ್ಟು ಜನಾಂಗಗಳ ಮತಾಚರಣೆಗಳೂ ಇವೆ. ಈ ದೇಶದ್ದೇ ಎನ್ನಬಹುದಾದ ವೇದ, ಉಪನಿಷತ್, ಪುರಾಣ, ಪೌರಣಿಕ ದೇವತೆಗಳು, ಬೌದ್ಧ, ಜೈನ, ಶೈವ, ವೈಷ್ಣವ ಮುಂತಾದ ಧಾರ್ಮಿದ ಪಂಥಗಳು ತಮ್ಮ ಸುತ್ತಲೂ ವಾಸ್ತು ಶಿಲ್ಪಕಲೆ, ಆಗಮ, ಶಾಸ್ತ್ರ, ಸಾಹಿತ್ಯ, ಕಲೆಗಳ ಆವರಣಗಳನ್ನು ಬೆಳೆಸಿಕೊಂಡು ಬಂದಿವೆ. ಸನಾತನ ಧರ್ಮವೆಂಬ ಜಡವ್ಯವಸ್ಥೆಗೆ ಭಿನ್ನವಾದ ಬೌದ್ಧ, ಜೈನ, ವೀರಶೈವ, ಸಿಖ್ ಮುಂತಾದ ಬಂಡಾಯಗಳು ಹುಟ್ಟಿ ಬೆಳೆದು ಬಂದಿವೆ. ಇವುಗಳ ಜೊತೆಗೆ ಮಧ್ಯಯುಗದಲ್ಲಿ ಪ್ರವೇಶಿಸಿದ ಇಸ್ಲಾಂ ಧರ್ಮ ಸಂಸ್ಕೃತಿಗಳನ್ನು, ಪಾರ್ಸಿ, ಕ್ರಿಶ್ಚಿಯನ್ ಮತ ಸಂಸ್ಕೃತಿಗಳನ್ನು ಈ ದೇಶವು ತನ್ನ ಉದಾರ ನೆಲದೊಳಗೆ ಸೇರಿಸಿಕೊಂಡಿದೆ.
ಇಂಥ ಬಹುರೂಪ ಸಂಸ್ಕೃತಿಯ ವಾಸ್ತವತೆಯ ಅರಿವಿಲ್ಲದೆ ಏಕಮುಖಿ ಸಂಸ್ಕೃತಿಗಳ ಸಂಘರ್ಷಗಳಂತೆ ಚರಿತ್ರೆಯನ್ನು ನೋಡುವುದು ಸರಿಯಾದ ರೀತಿಯಲ್ಲ. ಈಗ ನಾವು ಭಾರತದ ಚರಿತ್ರೆಯಲ್ಲಿ ಹಿಂದೂ, ಮುಸ್ಮಿಂ, ಕ್ರಿಶ್ಚಿಯನ್, ಬೌದ್ಧ, ಜೈನ ಮುಂತಾದ ಹಣೆಪಟ್ಟಿಗಳ ಕೆಳಗೆ ಧಾರ್ಮಿಕ ವಿದ್ಯಮಾನಗಳನ್ನು ಅಭ್ಯಸಿಸುತ್ತೇವೆ. ಅದೇ ರೀತಿ ಕರ್ನಾಟಕದ ಚರಿತ್ರೆಯಲ್ಲಿ ಜೈನ, ವೀರಶೈವ, ಬ್ರಾಹ್ಮಣಧರ್ಮಗಳ ಚೌಕಟ್ಟುಗಳಲ್ಲಿ ಧಾರ್ಮಿಕ ಪರಂಪರೆಗಳನ್ನು ಸೇರಿಸುತ್ತೇವೆ. ಇಮ್ಥ ಸರಳ ದೃಷ್ಠಿಕೋನವನ್ನು ಮೀರಿದ ಒಂದು ವಿಶಿಷ್ಟ ಪರಂಪರೆ ‘ಗದ್ದನಕೇರಿಯ ಮಳೆಯಪ್ಪ ಸ್ವಾಮಿ’ ಅಥವಾ ಮಳೆರಾಜ ಪರಂಪರೆಯಾಗಿದೆ.
೧. ಧಾರ್ಮಿಕ–ತಾತ್ವಿಕ ಹಿನ್ನಲೆ
ಭಾರತದ ನೆಲದಲ್ಲಿ ಕೆಲವು ಪ್ರಧಾನವಾದ ಮತ ಪಂಥಗಳಿಗೆ ಹೆಚ್ಚು ಮಹತ್ವಕೊಟ್ಟು ಉಳಿದ ಹಲವಾರು ಮತ ಪಂಥಗಳನ್ನು ಕಡೆಗಣಿಸುತ್ತಾ ಬರಲಾಗಿದೆ. ಆದರೆ ಅಂಥ ಕಡೆಗಣೆಸಲಾದ ಮತಪಂಥಗಳು ನೆಲಮಟ್ಟದಲ್ಲಿ ಬದುಕುತ್ತಿರುವ ಜನಸಾಮಾನ್ಯರ ವಾಸ್ತವ ಸತ್ಯಗಳಾಗಿರುತ್ತವೆ. ಪ್ರಾಚೀನ ಕಾಲದ ಸಾಂಖ್ಯ, ವೈಶೇಷಿಕ, ಚಾರ್ವಾಕ ಮುಂತಾದ ದರ್ಶನಗಳು ಹಾಗೆಯೇ ಬೌದ್ಧದಂತಹ ಪಂಥಗಳೂ ಅವಜ್ಞೆಗೆ ಒಳಗಾದವು. ಅಲ್ಲಿಂದ ಮುಂದೆ ಸಿದ್ಧ, ನಾಥ, ಅವದೂತ, ಆರೂಢ, ಕಾಳಾಮುಖ, ಪಾಶುಪತ, ಲಾಕುಳ ಮುಂತಾದ ದರ್ಶನ ಅಥವ ಪಂಥಗಳು ಪ್ರಬಲವಾಗಿ ಬೆಳೆದು ವೀರಶೈವ, ವೈಷ್ಣವದಂತಹ ಪ್ರಧಾನ ಭಕ್ತಿ ಪಂಥಗಳ ಪ್ರಚಾರಗಳ ನಡುವೆ ಅಡಗಿ ಹೋದವು. ಹಾಗೆಯೇ ಮುಸ್ಲಿಂ ಧರ್ಮದ ಜೊತೆಗೆ ಬಂದ ಸೂಫೀ ಪಂಥವು ಜನಸಾಮಾನ್ಯರ ನಡುವಿದ್ದ ಆಧ್ಯಾತ್ಮಿಕ ಸಾಮರಸ್ಯದ ಹರಿಕಾರರಾದ ಎಷ್ಟೋ ಮಹಾಮಹಿಮರು ಭಾರತ ಭೂಮಿಯಲ್ಲಿ ಆಗಿಹೋಗಿದ್ದಾರೆ. ಅಂಥವರಲ್ಲಿ ಒಬ್ಬರಾಗಿ ಪ್ರಸ್ತುತ ವಿವೇಚನೆಯ ಮಳೆಯಪ್ಪಯ್ಯನವರು ಗಮನ ಸೆಳೆಯುತ್ತಾರೆ.
ಚರಿತ್ರೆಕಾರರ ದೃಷ್ಠಿಯಿಂದ ಇಂಥವರು ಪರಿಗಣನೆಗೆ ಬಂದಿಲ್ಲವಾದರೂ ಇವರ ಹಿಂದೆ ಧರ್ಮ ಸಮನ್ವಯ ಮಾರ್ಗದ ಒಂದು ದೊಡ್ಡ ಪರಂಪರೆಯೇ ವ್ಯಾಪಿಸಿದೆ ಎಂಬುದನ್ನು ನಾವು ಸಂಕ್ಷಿಪ್ತವಾಗಿ ಗುರುತಿಸಿಕೊಳ್ಳಬೇಕಾಗುತ್ತದೆ. ಮುಸಲ್ಮಾನರ ಆಗಮನಕ್ಕಿಂತ ಮುಂಚೆ ಶೈವ, ವೈಷ್ಣವ, ವೀರಶೈವಗಳ ಪ್ರಾಬಲ್ಯವಿದ್ದ ಕಾಲದಲ್ಲೇ ಆಧ್ಯಾತ್ಮಿಕ ಸಾಧನೆಯ ಮಾರ್ಗಗಳಾದ ನಾಥ, ಸಿದ್ಧ, ಮಹಾನುಭಾವ ಮುಂತಾದವು ಗುಪ್ತವಾಗಿ ಚಾಲ್ತಿಯಲ್ಲಿದ್ದವು. ಯಾವುದೇ ಮತೀಯ ಚೌಕಟ್ಟಿಗೆ ಒಳಗಾಗದೆ ಸ್ವತಂತ್ರವಾಗಿ ಬಯಸಿದ್ದ ಇಂಥ ಮಾರ್ಗಗಳ ಜೊತೆಗೆ ಇಸ್ಲಾಮಿನ ಕಟೋರ ಚೌಕಟ್ಟಿಗೆ ಒಳಗಾಗದೆ ಸ್ವತಂತ್ರವಾಗಿರಲು ಎಮ್ಬಂತೆ ಬೆಳೆದು ಬಂದಿದ್ದ ಸೂಫಿ ಮಾರ್ಗವು ಭಾರತೀಯ ಪಂಥಗಳೊಡನೆ ಕೊಡುಕೊಳ್ಳುವಿಕೆಗಳನ್ನು ಮಾಡಿಕೊಂಡು ಅಧ್ಬುತವಾದ ಸಾಮರಸ್ಯವನ್ನು ಸಾಧಿಸಿದ್ದು ನಮ್ಮ ದೇಶದ ಧಾರ್ಮಿಕ ಚರಿತ್ರೆಯಲ್ಲಿ ಒಂದು ಉಲ್ವಲ ಅಧ್ಯಾಯ.
ಒಂದು ಕಡೆ ಮುಸ್ಲಿಂ ಆಡಳಿತಗಾರರ ದಬ್ಬಾಳಿಕೆ, ಇನ್ನೊಂದು ಕಡೆ ಶ್ರೇಣಿಕೃತ ಸಮಾಜದ ವರ್ಣಾಶ್ರಮ ಧರ್ಮದ ಬಲವಾದ ಹಿಡಿತ, ಇವೆರಡರ ನಡುವೆ ಮಾನವೀಯವಾದ ಮಾನವನ ಹಿರಿಮೆಯನ್ನು ಎತ್ತಿಹಿಡಿಯುವ ಒಂದು ಜೀವನ ಮಾರ್ಗದ ಅವಶ್ಯಕತೆಯನ್ನು ಅಂತರ್ಗತವಾಗಿದ್ದ ದೇಶಿಯ ಪಂಥಗಳೊದನೆ ಸೂಫಿ ಮಾರ್ಗವು ತೋರಿಸಿತು.
ಅಂಥ ಅಪೂರ್ವವಾದ ಹಿನ್ನಲೆಯನ್ನು ಸ್ವಲ್ಪ ಪರಿಶೀಲಿಸೋಣ. ಇಂದು ನಾವು ಹಿಮ್ದೂ ಪರಂಪರೆಯವರು ಎನ್ನಲಾಗುವ ಗದ್ದನಕೇರಿ ಮಳಿಯಪ್ಪಯ್ಯ, ಮೌನಪ್ಪಯ್ಯ ಗಗನಾಪುರದ ಗಂಗಪ್ಪಯ್ಯ, ಕೊಡೆಕಲ್ಲುಬಸವಣ್ಣ, ಮಂಟೇಸ್ವಾಮಿ, ಶಿರಹಟ್ಟಿ ಫಕೀರಸ್ವಾಮಿ, ಸಾವಳ್ಗಿ ಶಿವಲಿಂಗ, ಮುಂತಾದ ಅನೇಕ ಮಹಾಪುರುಷರು ಅವರ ಗದ್ದುಗೆ-ಗುಡಿ-ಮಠಗಳು ಮುಸ್ಲಿಂ ದರ್ಗಾಗಳಂತೆ ಏಕೆ ಕಟ್ಟಲ್ಪಟ್ಟಿವೆ? ಮತ್ತು ಅಲ್ಲಿ ನಡೆಯುವ ಪೂಜಾ ಆಚರಣೆಗಳು ಹಿಂದೂ ಧರ್ಮದ ಪದ್ಧತಿಗಳಂತಿರದೆ ಮುಸ್ಲಿಂ ಶೈಲಿಯಲ್ಲಿವೆ? ಹಾಗೂ ಇಂದಿಗೂ ಅಲ್ಲಿನ ಸಂಪ್ರದಾಯಗಳು ವಿಚಿತ್ರವಾಗಿ ಏಕಿವೆ? ಎಂಬ ಪ್ರಶ್ನೆಗಳಿಗೆ ಉತ್ತರಗಳ್ನ್ನು ನಾವು ಕಂಡುಕೊಳ್ಳಬೇಕಾಗುತ್ತದೆ. ಸೂಫಿ ಪಂಥದ ಸಂಕ್ಷಿಪ್ತ ವಿವೇಚನೆಯಿಂದ ಇಂಥ ಪ್ರಶ್ನೆಗಳಿಗೆ ಪರಿಹಾರ ಸಾಧ್ಯವಾಗುತ್ತೆ.
ಮಾನವರನ್ನು ಸೀಮಿತ ಸಂಪ್ರದಾಯಗಳೊಳಗೆ ಬಂಧಿಸಿ ಇತರ ಮಾನವರನ್ನು ಬೇರೆಯೆಂಬಂತೆ ಗೋಡೆಗಳನ್ನು ಕಟ್ಟುವ ಸಾಂಸ್ಥೀಕರಣದ ವಿರುದ್ಧ ಬಂಡಾಯಗಳು ಹುಟ್ಟುವುದು ಸಹಜ ಪ್ರಕ್ರಿಯೆ. ಹಿಂದೊಮ್ಮೆ ಹೀಗೆ ಜಡಗಟ್ಟಿದ ಬ್ರಾಹ್ಮಣ್ಯದ ವಿರುದ್ಧ ಬೌದ್ಧ ಜೈನ ಧರ್ಮಗಳು ಹುಟ್ಟಿಕೊಂಡಿದ್ದರೆ ಮುಂದೆ ೧೨ನೇ ಶತಮಾನದಲ್ಲಿ ಸನಾತನ ಬೌದ್ಧ ಜೈನಧರ್ಮಗಳು ಹುಟ್ಟಿಕೊಂದಿದ್ದರೆ, ಮುಂದೆ ೧೨ನೇ ಶತಮಾನದಲ್ಲಿ ಸನಾತನ ಬೌದ್ಧ ಜೈನಧರ್ಮಗಳ ಕರ್ಮಕತೆಯ ವಿರುದ್ಧ ವೀರಶೈವ ಎಂಬ ಮಾರ್ಗವೊಂದನ್ನು ಕನ್ನಡದ ಶರಣರು ರೂಪಿಸಿದರು. ಅಲ್ಲಿಂದ ಮುಂದೆ ಇಷ್ಟಲಿಂಗ, ಅಷ್ಟಾವರಣ, ಪಂಚಾಚಾರಗಳ ಚೌಕಟ್ಟಿಗೆ ಒಳಗಾಗಿ ಅದು ಸೀಮಿತವಾದಾಗ ಅವರ ವಿರುದ್ಧ ಒಂದು ವಿಶಾಲ ಮಾನವತೆಯ ಮತ್ತು ಹಿಂದೂ ಮುಸ್ಲಿಂ ಸಮನ್ವಯದ ಒಂದು ಪಂಥವು ದಕ್ಷಿಣ ಭಾರತದಲ್ಲಿ ಮೂಡಿಬಂತು. ಅಥವಾ ಅಂಥ ನೆಲಗಟ್ಟನ್ನು ಹೊಂದಿದ್ದ ಪಂಥಗಳೊಡನೆ ಇಸ್ಲಾಂನ ಜಡಗೋದೆಗಳನ್ನು ದಾಟಿ ಬೆಳೆದಿದ್ದ ಸೂಫಿ ಪಂಥವು ಸುಲಭವಾಗಿ ಬೆರೆತುಕೊಂಡು ಸಮನ್ವಯ ಮಾರ್ಗವೊಂದು ರೂಪಹೊಂದಿತು. ಈ ಪ್ರಕ್ರಿಯೆ ೧೫, ೧೬, ೧೭ನೇ ಶತಮಾನಗಳ ಅವಧಿಯಲ್ಲಿ ದಕ್ಷಿಣ ಭಾರತದ ದಖ್ಖನ್ ಪ್ರಸ್ಥಭೂಮಿಯ ಪ್ರದೇಶದಲ್ಲಿ ಹೆಚ್ಚಾಗಿ ನಡೆದಿದ್ದು ಕಂಡುಬರುತ್ತದೆ. ಉತ್ತರ ಕರ್ನಾಟಕ, ದಕ್ಷಿಣ ಮಹಾರಾಷ್ಟ್ರ ಮತ್ತು ಆಂಧ್ರಗಳು ಇದರಲ್ಲಿ ಒಳಗೊಳ್ಳುತ್ತವೆಯಾದರೂ ಇದರ ವ್ಯಾಪ್ತಿ ಭಾರತ ಪಾಕಿಸ್ತಾನ, ಅಫಘಾನಿಸ್ತಾನಗಳವರೆಗೂ ಇತ್ತೆಂಬುದು ತಿಳಿದು ಬರುತ್ತದೆ.
ವೀರಶೈವದಲ್ಲಿ ಇಷ್ಟಲಿಂಗ ಪದ್ಧತಿ ಬಹಳ ಮುಖ್ಯವಾದುದು. ಬಸವಾದಿ ಶರಣರು ಆಡಂಬರದ ಮೌಢ್ಯ ಬೆಳೆಸುವ, ಪುರೋಹಿತಶಾಹಿಯ ಶೋಷಣೆ ಇರುವ ದೇವಾಲಯಗಳ ಸ್ಥಾವರಲಿಂಗ ಪೂಜೆಯ ವಿರುದ್ಧವಾಗಿ ಜಾತಿ ವೃತ್ತಿಗಳನ್ನು ಮೀರಿದ ಪದ್ಧತಿಯಾಗಿ ಇದನ್ನು ಜಾರಿಗೆ ತಂದಿದ್ದರು. ಆದರೆ ಅದುಕೂಡ ಪರಮಾತ್ಮನ ನಿರಾಕಾರ ನಿರ್ಗುಣ ರೂಪಕ್ಕೆ ಒಂದು ಅಡ್ಡಿಯೇ ಎಂಬ ಆಲೋಚನೆ ಅಲ್ಲಮನಂಥ ಅನುಭಾವಿಗಳವಾದವಾಗಿತ್ತು. ಅಲ್ಲಮನ ನಾಥ ಪಂಥದೊಡನಿದ್ದ ಸಂಬಂಧ ಕಾವ್ಯಗಳಲ್ಲಿ ಉಲ್ಲೇಖಗೊಂಡಿದೆ. ಆಗಲೇ ಆತನಿಗೆ ಸೂಫೀ ಪಂಥದೊದನೆ ಸಂಬಂಧ ಬಂದಿರಲು ಸಾಧ್ಯ. ತೋಂಟದ ಸಿದ್ಧಲಿಂಗ ಇಷ್ಟಲಿಂಗ ಸಂಪ್ರದಾಯದವನಾದರೂ ಆತನ ಶಿಷ್ಯ ಬೋಳಬಸವ ಇಷ್ಟಲಿಂಗ ವಿರೋಧಿಯಾಗಿ ಕಂಡುಬರುತ್ತಾನೆ. ಇದೇ ಪರಂಪರೆಗೆ ಸೀರಿದ ಸಿದ್ಧವೀರ ದೇಶಿಕೇಂದ್ರ ನಾಥ ಸಿದ್ಧರಾದ ಗೋರಕ್ಷ, ಮತ್ಸ್ಯೇಂದ್ರನಾಥರನ್ನು ಯೋಗದ ರಹಸ್ಯವನ್ನರಿತ ಗುರುಗಳೆಂದು ನನೆಯುತ್ತಾನೆ. ಕರಿಬಸವೇಶ್ವರನನ್ನು ಕರಿಖಲಂದನೆಂದೂ, ಬಹುದೂರ್ ಖಾನನನ್ನು ಮಹಂತಖಾನನೆಂದೂ ಕರೆಯಲಾಗುತ್ತಿತ್ತು. ಕಾಡಸಿದ್ದೇಶ್ವರ ದಖನಿ ಉರ್ದುವಿನಲ್ಲಿ ವಚನಗಳನ್ನು ಬರೆದಿದ್ದಾನೆ. ತಿಂತಿಣಿ ಮೌನೇಶ್ವರರ ಕೆಲವು ಉರ್ದು ವಚನಗಳು ಸಿಗುತ್ತವೆ. ಇಂಥ ಉದಾಹರಣೆಗಳನ್ನು ನೋಡಿದರೆ ಸೂಫಿ ಪಂಥದ ಪ್ರಭಾವ ದಟ್ಟವಾಗಿ ಕಂಡುಬರುತ್ತದೆ. ಆ ಕಾಲದ ಮತೀಯ ಸಾಮರಸ್ಯವನ್ನು ಗುರುತಿಸುವ ಶಂಬಾ ಅವರು ಹೀಗೆ ಹೇಳುತ್ತಾರೆ “ರಾಜಕೀಯ ಸಾಮಾಜಿಕ ರಂಗಗಳಲ್ಲಿ ಹಿಂದೂ ಮುಸ್ಲಿಂರ ನಡುವೆ ಸಂಘರ್ಷ ತಲೆದೋರಿದರೂ ಅವರಿಬ್ಬರಲ್ಲಿ ಆಧ್ಯಾತ್ಮಿಕ ಪ್ರವೃತ್ತಿಯವರಲ್ಲಿ ಸಾಮರಸ್ಯಕ್ಕೆ ಯಾವ ಬಾಧೆಯಯೂ ಉಂಟಾಗಲಿಲ್ಲ…. ಗುರುದತ್ತ ಮಾರ್ಗದಲ್ಲಿಯ ಎಲ್ಲಾ ಶಾಖೆಗಳಲ್ಲಿ ಮುಸಲ್ಮಾನರಿಗೆ ಅವಕಾಶವಿತ್ತೆಂದು ಹೇಳುವುದಕ್ಕೆ ಆಧಾರಗಳಿವೆ. ಅದರಂತೆ ಮಹಾನುಭವ ಪಂಥದವರಿಗೆ ಆಧ್ಯಾತ್ಮಿಕ ಪ್ರವೃತ್ತಿಯ ಮುಸಲ್ಮಾನರು ಪರಕೀಯರೆಂದು ಕಂಡಿರಲಿಕ್ಕೂ ಇಲ್ಲ೧.
ಸೂಫಿ ಪಂಥವು ಇಸ್ಲಾಂ ಧರ್ಮದ ಅನುಭಾವ ಶಾಖೆ ಎಂಬ ಅಭಿಪ್ರಾಯವನ್ನು ಅಲ್ಲಗಳೆಯುವ ರಹಮತ್ ತರೀಕೆರೆಯವರು ಅದು ಮಹಮ್ಮದ್ ಪೈಗಂಬರನಿಗಿಂತಲೂ ಹಿಂದಿನಿಂದ ಬೆಳೆದದ್ದು ಮತ್ತು ಅದಕ್ಕೆ ಭಾರತೀಯ ತತ್ವಶಾಸ್ತ್ರದ ಪ್ರಭಾವವೂ ಇತ್ತೆಂದು ಅಭಿಪ್ರಾಯಪಡುತ್ತಾರೆ. ಸೂಫಿಪಂಥ ಮಧ್ಯ ಏಷಿಯಾದಲ್ಲಿ ಇಸ್ಲಾಮಿ ಜಗತ್ತಿನಲ್ಲಿ ಹುಟ್ಟಿದ ಒಂದು ದರ್ಶನ. ಅದರಲ್ಲಿ ಫಲತೂನ್ ಎಂಬ ಹೆಸರಿನಲ್ಲಿ ಗ್ರೀಸ್‍ನ ತತ್ವಜ್ಞಾನಿ ಪ್ಲೇಟೊನ ಸೇರ್ಪಡೆ ಇದೆ. ಗ್ರೀಕ್ ತತ್ವಶಾಸ್ತ್ರದ ‘ಸೋಫಿಸ್ಟರಿಂದ’ ‘ಸೂಫಿ’ಪದ ಬಂದಿದೆ. ಸೂಫ್ ಎಂದರೆ ಉಣ್ಣೇ, ಜಗುಲಿಗಳೆಂಬ ಅರ್ಥಗಳೂ ಇವೆ. ಆದಿಯ ಸೂಫಿಗಳು ಮದೀನಾದ ಜಗುಲಿಯ ಮೇಲೆ ವಾಸಿಸುತ್ತಿದ್ದರು. ಹಾಗೂ ಉಣ್ಣೆಯ ನಿಲುವಂಗಿ ಗುದಡಿಯನ್ನು ಧರಿಸುತ್ತಿದ್ದರು. ಹೀಗೆ ಸೂಫಿ ಎಂಬುದು ಈ ಎಲ್ಲಾ ಅರ್ಥಗಳೂ ಇವೆ. ಆದಿಮ ಸೂಫಿಗಳು ಮದೀನಾದ ಜಗುಲಿಯ ಮೇಲೆ ವಾಸಿಸುತ್ತಿದ್ದರು. ಹೀಗೆ ಸೂಫಿ ಎಂಬುದು ಎಲ್ಲಾ ಅರ್ಥಗಳ ಹಿನ್ನಲೆಯನ್ನು ಹೊಂದಿದೆ. ಕ್ರಿಸ್ತನ ಸುವಾರ್ಗೆಗಳಿಂದಲೂ, ಇರಾನಿನ ಜರತುಷ್ಟನ ತತ್ವಗಳಿಂದಲೂ ಹಾಗೂ ಕಾಬುಲ್ ಕಂದಹಾರಗಳವರೆಗೆ ವ್ಯಾಪಿಸಿದ್ದ ಬೌದ್ಧ ಧರ್ಮದಿಂದಲೂ ಸೂಫಿಗಳು ಪ್ರೇರಣೆ ಪಡೆದಿದ್ದರು. ಭಾರತದ ಉಪನಿಷತ್ತು, ಯೋಗ, ಅದ್ವೈತಗಳು ಸೂಫಿ ಚಿಲುಮೆಯ ಗರ್ಭಕ್ಕೆ ಒಳಜಲ ಒದಗಿಸಿದವು. ಪೈಗಂಬರನಿಂದ ಈ ಮಾರ್ಗಕ್ಕೆ ಹೊಸ ಚೈತನ್ಯ ಬಂತು೨.
ಗುದಡಿ, ದಂಡ, ಗಂಡಿ, ಚಾಪೆಗಳನ್ನು ಸೂಫಿ ಗುರು ತನ್ನ ಶಿಷ್ಯನಿಗೆ ಕೊಡುತ್ತಿದ್ದ, ಅಂದರೆ ಅವರದು ಅತ್ಯಂತ ವೈರಾಗ್ಯದ, ಸರಳವಾದ ಬದುಕಿನ ರೀತಿ. ಆತ್ಮಜ್ಞಾನ ಸಾಧನೆಗಾಗಿ ಪ್ರಾಪಂಚಿಕ ಗೊಂದಲಗಳನ್ನು ಹರಿದುಕೊಂಡ ಫಕೀರರು ಈ ಸೂಫಿಗಳು. ಗುರುವಿಗೆ ಈ ಪಂಥದಲ್ಲಿ ಬಹಳ ಮಹತ್ವ, ಗುರು-ಪೀರ್, ಸಮಾ-ಸಂಗೀತ, ವಜದ್-ಭಾವ ಸಮಾಧಿಗಳು ಇವರಿಗೆ ಮುಖ್ಯ. ಗುರುವನ್ನು ಹುಡುಕುವುದು, ದೀಕ್ಷೆಪಡೆಯುವುದು, ಗುರುವಿಗೆ ತನ್ನನ್ನು ಅರ್ಪಿಸಿಕೊಳ್ಳುವುದು ಇವರ ಮಾರ್ಗ. ಕನ್ನಡದ ಶರಣರು, ಅನುಭಾವಿಗಳು, ಅವಧೂತರ ಪಂಥಗಳೊಡನೆ ಇವರಲ್ಲಿ ಸಾಮ್ಯ ಕಂಡುಬರುತ್ತದೆ. ಇದು ಕಟ್ಟಾ ಇಸ್ಲಾಂ ಪದ್ಧತಿಗಳಿಗೆ ಭಿನ್ನವಾದುದು.
ಇಸ್ಲಾಮಿನ ಪ್ರಕಾರ ನಿರಾಕಾರ ದೇವರನ್ನು ಬಿಟ್ಟು ಇನ್ನರಿಗೂ ತಲೆಬಾಗಬಾರದು. ಗುರುವಿಗೆ ಮಣಿಯುವುದು ದೈವದ್ರೋಹ. ಹಾಗೆಯೇ ಮಸೀದಿಗೆ ಹೋಗಿ ನಮಾಜು ಮಾಡಿವುದು ಉಪವಾಸ ಹಜ್‍ಯಾತ್ರೆ ಮುಂತಾದುವನ್ನು ಪಾಲಿಸಬೇಕು. ಮೌಲ್ವಿಗಳ ಮಾತು ಅಂತಿಮ ತೀರ್ಪು. ಅದನ್ನು ಪಾಲಿಸಲೇಬೇಕು. ಸೂಫಿಗಳು ಇವಾವುಗಳನ್ನೂ ಮಾನ್ಯಮಾಡುವುದಿಲ್ಲ. ಆದ್ದರಿಂದ ಇಂಥವರನ್ನು ಕಟ್ಟಾ ಮುಸ್ಲಿಮರು ಶಿಕ್ಷೆಗಳಿಗೆ ಮರಣದಂಡನೆಗೆ ಗುರಿಮಾಡಿದ್ದೂ ಇದೆ.
ಸೂಫಿಗಳ ಚರಿತ್ರೆಯಲ್ಲಿ ಮೊದಲನೆ ಹಂತದಲ್ಲಿ ಅಲೆಮಾರಿ ತಾಪಸಿಗಳಿದ್ದರು. ಎರಡನೆ ಹಂತದಲ್ಲಿ ಗುರು ಶಿಷ್ಯಪರಂಪರೆ ನೆಲೆಗೊಂಡು ಪ್ರರಿಭಾನ್ವಿತ ತತ್ವಜ್ಞಾನಿಗಳು ಮೂಡಿಬಂದರು. ಜಲಾಲುದ್ದೀನ್ ರೂಮಿ, ಶೇಕ್‍ಸಾದಿ, ಫರೀರುದ್ದೀನ್ ಅತ್ತಾರ್, ಉಮರ್ ಖಯಾಂ ಮುಂತಾದವರು ಉದಾಹರಣೆಗಳು. ಮೂರನೆ ಹಂತದಲ್ಲಿ ದರ್ಗಾ ಸಂಸ್ಕೃತಿ ಶುರುವಾಯಿತು. ಅದರೊಡನೆ ಮಹಿಮೆಗಳು ಪುರಾಣಗಳು, ದರ್ಗಾ ಆಸ್ತಿಪಾಸ್ತಿ, ವಂಶಾನುಗತ ವಾರಸುದಾರಿಕೆ ಮುಂತಾದವು ಬೆಳೆದವು.
ಎರಡನೆ ಹಂತದಲ್ಲಿ ಸುಮಾರು ೧೧ನೇ ಶ್ರಮಾನದಲ್ಲಿ ಸೂಫಿಗಳಲ್ಲೇ ಸಿಲ್‍ಸಿಲಾಗಳು ಅಥವಾ ಶಾಖೆಗಳು ಕವಲೊಡೆದವು. ಚಿಸ್ತಿಯಾ, ಖಾದ್ರಿಯಾ, ರಫಾಯಿಯಾ ಮುಂತಾದುವು ಒಳಪಂಥಗಳು. ಇವು ಕೂಡ ಮಧ್ಯಏಷ್ಯಾದ ಮುಸ್ಲಿಂ ರಾಷ್ಟ್ರಗಳಲ್ಲೇ ಹುಟ್ಟಿದವು. ಭಾರತದಲ್ಲಿ ಚಿಸ್ತಿ. ಖಾದ್ರಿಯಾ ಮತ್ತು ನಕ್ಷ್‍ಬಂದಿ ಪಂಥಗಳು ಮುಖ್ಯವಾಗಿ ಕಂಡುಬರುತ್ತವೆ. ಕರ್ನಾಟಕದ ಖಂದೇನವಾಜ, ಲಾಡ್ಲೆ ಮುಶಾಯಿಕ್, ಶಾಮಿರಾಂಜಿ, ಅಮೀನುದ್ದೀನ, ಖಾದರಲಿಂಗ, ಹೊನ್ನೂರುಸ್ವಾಮಿ ಮುಂತಾದ ಚಸ್ತಿಗಳು. ಜಂಗ್ಲಿ, ಡೊಂಗ್ಲಿ, ರಫಾಯಿ, ಜವಾಲಿ, ಮಜ್‍ಸೂಚ ಪಂಗಂಡಗಳು ತಮ್ಮ ಸ್ವೇಚ್ಛವರ್ತನೆ, ಹುಚ್ಚಾಟ, ಸ್ವಹಿಂಸೆಗಳಿಗೆ ಪ್ರಸಿದ್ಧವಾಗಿವೆ. ನಾಥಪಮ್ಥದಲ್ಲೂ ಪಾಗಲ್ ಪಂಥಿಗಳಿದ್ದಾರೆ. ಕಾಡಸಿದ್ಧರು ಕೂಡ ಇದೇಸಾಲಿಗೆ ಸೇರುತ್ತಾರೆ. ಚೇಳ್ಳುಗುರ್ಕಿಯೆರಿತಾತ, ನವಲುಗುಂದದ ನಾಗಲಿಂಗಸ್ವಾಮಿಗಳು ತಮ್ಮ ಹುಚ್ಚುವರ್ತನೆಗಳಿಗೆ ಪ್ರಸಿದ್ಧರು.
ಮಲಬಾರ ತೀರದವರೊಡನೆ ಅರಬ್ಬಿಯರು ವ್ಯಾಪಾರ ಪ್ರಾರಂಭಿಸಿದಾಗಿನಿಂದ ಅಂದರೆ ಕ್ರಿ.ಶ. ೭ನೇ ಶತಮಾನದಿಂದಲೇ ಇಸ್ಲಾಂ ಮತ ಪ್ರಚಾರಕರು ಕೂಡ ಭಾರತಕ್ಕೆ ಆಗಮಿಸಿದ್ದಾರೆ. ಕ್ರಿ.ಶ. ೮೧೫ರಲ್ಲಿ ಕೋಡಂಗಲ್ಲಿನ ದೊರೆ ಇಸ್ಲಾಂ ಧರ್ಮ ಸ್ವೀಕರಿಸಿದ. ಕಾಸರಗೋಡಿಗೆ ಮಾಲಿಕ್ ಬಿನ್ ದೀನಾರ್ ಏಂಬುವನು ಮದೀನಾದಿಂದ ಬಂದ. ಅಫಘಾನಿಸ್ಥಾನದಿಂದ ಬಂದ ಶೇಖ್ ಅಬಲ್‍ಹಸನ್ ಹುಜವೇರಿ (ಕ್ರಿ.ಶ. ೧೦೭೦ರಲ್ಲಿ) ಭಾರತಕ್ಕೆ ಬಂದ ಮೊದಲ ಸೂಫಿ ಎಂದೂ ಅಜ್ಮೀರಿನಿಂದ ಬಿಜಾಪುರಕ್ಕೆ ಬಂದ ಹಾಜಿರೂಮಿಬಾಬಾ (೧೧೬೦) ಕರ್ನಾಟಕಕ್ಕೆ ಬಂದ ಮೊದಲ ಸೂಫಿ ಎಂದೂ ಗುರುತಿಸಲಾಗಿದೆ, ದೆಹಲಿಯ ಘೋರಿ ಶಹಾಬುದ್ದೀನನ ಆಹ್ವಾನದ ಮೇರೆಗೆ ಮೊಯಿನುದ್ದೀನ್ ಚಿಸ್ತಿ ಆಗಮಿಸಿದ.
೧೪ನೇ ಶತಮಾನದಲ್ಲಿ ಬಹಮನಿ ಸುಲ್ತಾನರ ನಂತರ ಬಿಜಾಪುರದ ಆದಿಲ್‍ಶಾಹಿಗಳು ಆಳತೊಡಗಿದಾಗ ಇಸ್ಲಾಂ ಮತ ಪ್ರಚಾರದೊಡನೆ ಸೂಫಿಗಳ ಚಟುವಟಿಕೆಗಳು ಹೆಚ್ಚಾದವು. ದೆಹಲಿಯಿಂದ ನಾಸಿರುದ್ದೀನನ ಶಿಷ್ಯ ಬಂದೇನವಾಜನು ಗುಲಬರ್ಗಾಕ್ಕೆ ಬಂದು ಸುಲ್ತಾನರಿಗೆ ರಾಜ ಗುರುವಾಗಿ ಸೂಫಿ ಧರ್ಮ ಪ್ರಚಾರಕ್ಕೆ ಕಾರಣನಾದ, ಬಿಜಾಪುರದ ಅಮೀನುದ್ದೀನ್ ಚಿಸ್ತಿಯೂ ಆದಿಲ್ ಶಾಹಿ ಆಡಳಿತಲ್ಲಿ ಸ್ವಾಮರಸ್ಯದ ವಾತಾವರಣಕ್ಕೆ ಕಾರಣನಾಗಿದ್ದಾನೆ.
ಅನೇಕ ತತ್ವಚಿಂತನೆಗಳು, ಬಹುದೇವತಾ ಆರಾಧನೆಗಳು, ಬಹುಭಾಷೆ, ಬಹು ಸಂಸ್ಕೃತಿಗಳು ನೆಲೆಸಿದ್ದ ನಾಡಿನಲ್ಲಿ ಸೂಫಿಗಳಿಗೆ ಇಲ್ಲಿಯ ಅದ್ವೈತಚಿಂತನೆ, ನಿರ್ಗುಣಬ್ರಹ್ಮ ಉಪಾಸನೆ ಯೋಗದ ಪಂಥಗಳು ಗುರು ಮಾರ್ಗಗಳು, ‘ದೋಸ್ತಾರಕ್ಕೆ’ (ಸ್ನೇಹಕ್ಕೆ) ಅನುಕೂಲಕರವಾದ ಸಂಗತಿಗಳಾದವು. ಅರಬಸ್ತಾನದಲ್ಲಿ ಜ್ಞಾನಮಾರ್ಗಿಯೂ, ಪರ್ಶಿಯಾದಲ್ಲಿ ಪ್ರೇಮಮಾರ್ಗಿಯೂ ಆಗಿ ಬೆಳೆದಿದ್ದ ಸೂಫಿ ಅನುಭಾವಕ್ಕೆ ಭಾರತದ ಭಕ್ತಿಪಂಥಗಳ ಒಡನಾಟ ಧ್ಯಾನಮಾರ್ಗಿಯಾಗುವ ಒತ್ತಾಸೆ ನೀಡಿತು೩ ಎನ್ನುತ್ತಾರೆ ತರೀಕೆರೆಯವರು.
ಭಾರತದ ಭಕ್ತಿಪಂಥಗಳು ಯೋಗ ಮಾರ್ಗಕ್ಕಿಂತ ಭಿನ್ನ. ಅವುಗಳಲ್ಲಿ ಮೂರ್ತಿಪೂಜೆ ಪ್ರಧಾನ. ಅವುಗಳು ಸೂಫಿಗಳಿಗೆ ಧ್ಯಾನಮಾರ್ಗಕ್ಕೆ ಪ್ರೇರಣೆಯಾಗಿರುವುದು ಸಾಧ್ಯವಿಲ್ಲ. ನಿರಾಕಾರ ನಿರ್ಗುಣೋಪಾಸನೆಯ ಧ್ಯಾನ, ಯೋಗಗಳು ಮುಖ್ಯವಾಗಿದ್ದ ಆರೂಡ, ಅನುಭವ ಪಂಥಗಳೇ ಸೂಚಿ ಪಂಥಕ್ಕೆ ಸಮೀಪವಾಗಿದ್ದು ನಿಜ. ಇಂಥ ನಾಥ ಸಿದ್ಧ, ಮಹಾನುಭಾವ ದತ್ತ, ಆರೂಢ ಮುಂತಾದ ಆಧ್ಯಾತ್ಮ ಮತ್ತು ಯೋಗಪ್ರಧಾನವಾದ ಪಂಥಗಳೊಡನೆ ಸೂಫಿಪಂಥವು ಬಹಳ ಅನ್ಯೋನ್ಯವಾದ ಸಂಬಂಧ ಬೆಳೆಸಿತು.
ದರಿಯಾನಾಥ ಶೇಖ್ ತಾಹಿರ್‍ಆದಂತೆ, ಕಾಯಾನಾಥನು ಸಿಂಧ್ ಮುಸ್ಲಿಮರಲ್ಲಿ ಖಯಾಮುದ್ದೀನ್ ಆಗುತ್ತಾನೆ. ಮೋನಪ್ಪ ಮೌನುದ್ದೀನ್ ಆಗುತ್ತಾನೆ. ಮುಸ್ಲಿಂ ಅನುಯಾಯಿಗಳ ನಾಯಕ ಗಂಗಾಪೀರ್ ಗೋರಖನಾಥನ ಶಿಷ್ಯನಾಗುತ್ತಾನೆ. ಯಮನೂರಿನ ಚಾಂಗದೇವನು ಚಾಂಗ್‍ಪೀರನಾಗುತ್ತಾನೆ.
ಉತ್ತರ ಕರ್ನಾಟಕದಲ್ಲಿ ಬೆಳೆದುಬಂದ ಇಂಥ ಸಹಯೋಗದ ಉದಾಹರಣೆಗಳೂ ಹೀಗಿವೆ- “ಹಿಂದೂ ಅನುಭಾವಿಗಳ, ಸೂಫಿಗಳ ಅನುಸಂಧಾನ ಮತ-ಧರ್ಮ, ರಾಷ್ಟ್ರ, ಕುಲಗಳ ಗಡಿಗಳನ್ನು ಮೀರಿ ನಡೆದಿದೆ. ಹುನಗುಂದದ ಸಿದ್ಧನಕೊಳ್ಳದ ಮಾರನಬಸರಿ ಸಿದ್ಧಯ್ಯಸ್ವಾಮಿಗಳು ತಮ್ಮನುಭಾವ ಗೋಷ್ಠಿಯಲ್ಲಿ ಈ ಭಾಗದ ಸೂಫಿಗಳ ಜೊತೆ ಆಧ್ಯಾತ್ಮಿಕ ಚಿಂತನ ಮಂಥನ ಮಾಡುತ್ತಿದ್ದರು. ಬೀಳಗಿಯ ದಿಗಂರೇಶ್ವರರು ಸೂಫಿಗಳ ಒಡನಾಟದಲ್ಲಿದ್ದವರು. ಇವರು ಗದ್ದುಗೆಯೂ ಸೂಫಿಗಳಂತಯೇ ಇದೆ. ನಾಥರು, ಕಾಡಸಿದ್ದರ ಜೊತೆಯಲ್ಲೂ ಸೂಫಿಗಳ ಒಡನಾತದಲ್ಲಿದ್ದವರು. ಇವರ ಗದ್ದುಗೆಯೂ ಸೂಫಿಗಳಂತಯೇ ಇದೆ. ನಾಥರು, ಕಾಡಸಿದ್ದರ ಜೊತೆಯಲ್ಲೂ ಸೂಫಿಗಳ ಸಂಬಂಧ ಇತ್ತು. ಜಮಖಂಡಿ ಸೀಮೆಯ ಗುಂಡೆವಾಡಿಯ ಸಿದ್ಧನಬಳಿ ಶೇಖ್ ಸಲೀಂ ಎಂಬ ಸೂಫಿಬರುತ್ತಿದ್ದ. ಈ ಭಾಗದ ಕಾಡಸಿದ್ಧ  ಸಿದ್ಧಗಿರಿಗೆ ಹೋದಾಗ ಮಿರ್ಜಾಮೀರ ಸಾಹೇಬನೆಂಬ ಸೂಫಿ ಸಂತನೋಡನೆ ಗೆಳೆತನ ಮಾಡಿದ್ದ ಲೋಕಾಪೂರ ಛತ್ರಭಾನು ಕೋಟೆಗಳಲ್ಲಿ ಜ್ಞಾನದೇವನ ಪರಂಪರೆಯ ಮಠಗಳಲ್ಲಿ ಧಾರ್ಮಿಕ ಆಚರಣೆಗಳು ಸೂಫಿಗಳಂತಿದೆ. ಮಹಾಲಿಂಗಪುರದ ಕುಬ್ಬಣ ತನ್ನ ಗುರು ರಾಣಾಸೂಫಿಯ ಹೆಸರಿನಲ್ಲಿ ರಾಣಾಕುಬ್ಬಣ್ಣ  ಎಂದೇ ಪ್ರಸಿದ್ಧನಾಗಿದ್ದ.
ಮುಧೋಳದ ಸಯ್ಯದ ಸಾಹೇಬನ ಉರುಸಿನಲ್ಲಿ ಮೊದಲ ಝಂಡಾ ಹಿಂದೂಗಳ ಮನೆಯಿಂದ ಬರುತ್ತದೆ. ಬಾದಾಮಿ ತಾಲೂಕಿನ ಜಾಲಿಹಾಳದ ಬಳಿ ಶಂಕರಲಿಂಗನ ಗುಡಿಯಲ್ಲಿ ಯೋಗಿಯ ಗದ್ದುಗೆಗೆ ಹಿಂದು ಮುಸ್ಲಿಮರಿಬ್ಬರೂ ನಡೆದು ಕೊಳ್ಳುತ್ತಾರೆ. ಬನಹಟ್ಟೆಯ ಸಮೀಪ ಕಾಡಸಿದ್ಧೇಶ್ವರ ಗುಡಿಯ ಪಕ್ಕದಲ್ಲೇ ನೂರಾಸಾಬ ಮೊರಾಸನ ಸೂಫಿಗದ್ದುಗೆಯೂ ಇದೆ. ಹೀಗೆ ಬದಾಮಿಯ ಸಯ್ಯದ್ ಬಾದಶಾವಲಿ, ಹುನಗುಂದದ ಅಮೀರ್ ಹಮ್‍ಜಾ, ಬಾಗಲಕೋಟೆಯ ಶಾ ಅಬ್ದಲ್ ಖಾದ್ರಿ, ಇಲಕಲ್ಲಿನ ಶಾ ಮೆಹಬೂಬ್ ಖಾದ್ರಿ, ಬೀಳಗಿಯ ಹಸನ್ ಡೋಂಗ್ರಿ, ಕಲಾದಗಿಯ ಶರ್ಪುದ್ದೀನ್, ಜಮಖಂಡಿಯ ಅಬೂಬಕರ್ ಮುಂತಾದ ಅನೇಕ ದರ್ಗಾಗಳು ಹಿಂದೂಮುಸ್ಲಿಂ ಸೌಹಾರ್ದತೆಯ ಸಂಕೇತವಾಗಿ ಕನ್ನಡ ನಾಡಿನಲ್ಲೆಲ್ಲ ವ್ಯಾಪಿಸಿವೆ೪.
ಸೊಲ್ಲಾಪುರದ ವಡಬಾಳದ ನಾಗನಾಥನ ಜಾತ್ರೆಯಲ್ಲಿ ‘ನಾಸಿರುದ್ದೀನ್ ಚಿರಾಗ್‍ಕಿದೋಸ್ತಾರದೀನ್ ಹರಹರಾ’ ಎಂಬದೀನ್, ಸಾವಳಗಿ ಶಿವಲಿಂಗೇಶ್ವರನಲ್ಲಿ ಬಂದೇ ನವಾಜನ ದೀನ್, ಶಿರಹಟ್ಟಿಯ ಫಕೀರೇಶ್ವರನ ಉತ್ಸವದಲ್ಲಿ ಬಿಜಾಪುರದ ಅಮೀನುದ್ದೀನ  ನದೀನ್ ಜಗಾಯಿಸುತ್ತವೆ. ಹಾಗೆಯೇ ತಿಂತಿಣಿ ಮೌನೇಶನ ಉತ್ಸವದಲ್ಲಿ ಮಹಮದ್ ಪೈಗಂಬರನ ದೀನ್ ಘೋಷಣೆ ದತ್ತಪಂಥದವರೊಡನೆ ಕೆಲಕಾಲವಿದ್ದು ಹೊಸಪೇಟೆಗೆ ಬಂದು ನೆಲೆಸಿದ. ಹೊಸಪೇಟೆಯ ಆತನ ಉರುಸಿಗೆ ಪ್ರತಿವರ್ಷ ಅಕ್ಕಲ ಕೋಟೆಯಿಂದ ಭಕ್ತರು ಬರುತ್ತಾರೆ.
ದಿಲ್ಲಿಯ ಚಿರಾಗ್ (ದೀಪ) ಎನಿಸಿಕೊಂಡ ನಾಸಿರುದೀನನ್ನು ಆದಿನಾಥ ಎಂದು ಕರೆಯುತ್ತಾರೆ. ಏಕೇಶ್ವರ ವಾದವನ್ನು ಹರಡಲು ದಖ್ಖನ್ನಿಗೆ ಬಂದು ಇಲ್ಲಿದ್ದ ಮಹಾನುಭಾವ, ನಾಥ, ಚೈತನ್ಯ ಮತ್ತು ಲಿಂಗಾಯಿತ ಪಂಥಗಳನ್ನೆಲ್ಲ ಸೂಫಿಯೊಳಗೆ ತರುವ ಪ್ರಯತ್ನಮಾಡಿದ. ಈತನ ಶಿಷ್ಯ ವಡಲಾಳದ ನಾಗನಾಥನನ್ನು ಈ ಎಲ್ಲ ಪಂಥಗಳ ಮೂಲ ಪುರುಶನನ್ನಾಗಿ ಪರಿಭಾವಿಸಿದ ಒಂದು ದೊಡ್ಡ ಪರಂಪರೆಯೇ ಆ ಕಾಲದಲ್ಲಿ ಪ್ರಚಲಿತವಿದ್ದಂತೆ ಕಂಡುಬರುತ್ತದೆ. ಇದರಲ್ಲಿ ಮಚ್ಚೇಂದ್ರ, ಗೋರಖನಾಥ, ಚಾಮದೇವ, ನಾಮದೇವರೂ, ಗುಲಬರ್ಗೆಯ ಬಂದೇನವಾಜ್, ಆಳಂದೆಯ ಲಾಡ್ಲೆ ಮಶಾಯಿಕ್, ದೆಹಲಿಯ ಸಂತ ತುಕಾರಾಂ ಅವರೂ, ವೀರಶೈವದ ಸೊಲ್ಲಾಪುರದ ಸಿದ್ಧರಾಮ, ಕಲ್ಯಾಣದ ಬಸವಣ್ಣ, ಚೆನ್ನಬಸವಣ್ಣ, ಅರವತ್ತುಮೂರು ಪುರಾತನರು ಬಜಾಪುರ ಶಿರಹಟ್ಟಿಗಳ ಅಮೀನುದ್ದೀನ್ ಪಕೀರೇಶ್ವರರೂ, ಎಲ್ಲರನ್ನೂ ಸಮಗ್ರವಾಗಿ ತನ್ನೊಳಗೆ ಸೇರಿಕೊಂಡ ಒಂದು ಬೃಹತ್ ಪಂಥವನ್ನು ರೂಪಿಸುವ ಪ್ರಯತ್ನ ನಡೆದಂತೆ ಕಂಡುಬರುತ್ತದೆ.
ಬಂದೇನವಾಜನ ಶಿಷ್ಯ ಕುಸುನೂರಿನ ಸಿದ್ಧಯ್ಯ, ಕಲಬುರ್ಗಿ ಶರಣಬಸವೇಶ್ವರ ‘ದೋಸ್ತಾರ್’ರಾಗಿ ನಡೆದುಕೊಂಡಿರುವುದು ಚರಿತ್ರೆಯಲ್ಲಿ ಕಂಡುಬರುತ್ತದೆ. ಇಬ್ರಾಹಿಂ ಆದಿಲಶಾನು ರುಕ್ಮಾಂಗದ ಪಂಡಿತರ ಪ್ರಭಾವಕ್ಕೊಳಗಾಗಿ ಸರಸ್ವತೀ ವಿಗ್ರಹವನ್ನು ಅರಮನೆ ಆವರಣದಲ್ಲಿ ಸ್ಥಾಪಿಸಿ ಆರಾಧನೆ ಮಾಡಿದ್ದಲ್ಲದೆ ತನ್ನ ‘ಕಿತಾಬೆನೌರಸ’ದಲ್ಲಿ ಸರಸ್ವತಿಸ್ತುತಿಯನ್ನೇ ಮೊದಲು ಮಾಡಿದ್ದಾನೆ. ಸುಲ್ತಾನನ ಧರ್ಮಭ್ರಷ್ಟತೆಯನ್ನು ಸರಿಪಡಿಸಲು ಬಂದ ಅಜ್ಮೀರಿನ ಅಬುಲ್‍ಹಸನ್ ಖಾದ್ರಿ ರುಕ್ಮಾಂಗದನ ಗೆಳೆಯನೇ ಆಗುತ್ತಾನೆ. ಆದಿಲ್‍ಶಾಹಿ ಆಸ್ಥಾನದಲ್ಲಿ ಅಧಿಕಾರಿಯಾಗಿದ್ದ ಮಹೀಪತಿರಾಯ ಶಾನಂಗಾ ಎಂಬ ದರವೇಶಿ ಸೂಫಿಯಿಂದ ಪ್ರಭಾವಿತನಾದ, ಗಾಣಗಾಪುರದ ನರಸಿಂಹ ಸರಸ್ವತಿ ದತ್ತಸಂಪ್ರದಾಯದ ಮುಖ್ಯಗುರು ಅಲ್ಲಾವುದ್ದೀನ್ ಬಹಮನಿ ಆತನ ಶಿಷ್ಯನಾಗಿದ್ದ. ಯುಸುಫ್ ಆದಿಲ್‍ಶಾನ ಅರಮನೆ ಆವರಣದಲ್ಲಿ ನರಸಿಂಹ ದತ್ತ ಮಂದಿರವಿತ್ತು. ಎರಡನೆ ಇಬ್ರಾಹಿಮನು ಅ ಮಂದಿರದ ದರ್ಶನಕ್ಕೆ ಬರುತ್ತಿದ್ದ.
ಹೀಗೆ ೧೪ನೇ ಶತಮಾನದಿಂದ ೧೭ನೇ ಶತಮಾನದವರೆಗೆ ಅನೇಕ ದೃಷ್ಟಾಂತಗಳು ಹಾಗು ೧೯ನೇ ಶತಮಾನದವರೆಗಿನ ಕಡಕೋಳ ಮಡಿವಾಳಪ್ಪ, ಕೂಡಲೂರು ಸಿದ್ದಪ್ಪ ಗಾದಿಲಿಂಗಪ್ಪ, ಅಲ್ಲಿಸಾಬು, ಶರೀಫಸಾಹೇಬ ಮುಂತಾದವರೆಗೆ ಗುರು ಶಿಷ್ಯಸಂಪ್ರದಾಯಗಳಲ್ಲಿ ಹಿಂದೂ ಮತ್ತು ಸೂಫಿಗಳ ಸಂಬಂಧ ಅನೂಚಾನವಾಗಿ ಸಾಗಿಬಂದಿದೆ. ಕಡಕೋಳ ಮಡಿವಾಳಪ್ಪ-ಚನ್ನೂರ ಜಲಾಲಸಾಬ, ಕೂಡಲೂರು ಸಿದ್ದಪ್ಪ-ಸಾಹಿಬಣ್ಣತಾತ, ಶೇಕ್ಷಾವಲಿ-ಗಾದಿಲಿಂಗಪ್ಪ, ಅಲ್ಲಿಸಾಬು-ಶಿಲವೇರಿ ಶಿವಪ್ಪ ಮುಂತಾದ ಇಳಕಲ್ಲಿನ ಮಹಾಂತಸ್ವಾಮಿ-ಸೂಫೀಸಂತ ಮುರ್ತುಚಾಖಾದ್ರಿ ಇಂಥ ಸಂಬಂಧಗಳು ಹಿಂದೂ ಮತ್ತು ಮುಸ್ಲಿಂ ಸಂಪ್ರದಾಯಗಳನ್ನು ಮೀರಿ ಒಂದು ಸಾಮರಸ್ಯದ ನೆಲೆಯಲ್ಲಿ ಸಾಗಿ ಬಂದಿವೆ.
ಈ ಸಾಮರಸ್ಯದ ತಳಹದಿ ಎರಡೂ ಸಂಪ್ರದಾಯಗಳ ತಾತ್ವಿಕಚಿಂತನೆಯಲ್ಲಿದೆ. ಪರಮಾತ್ಮ-ಪ್ರಭು ಯಾರು? ಎಂಬ ಬಗೆಗಿನ ಚಿಂತನೆ ಎಲ್ಲ ಧರ್ಮಗಳ ಮೂಲವಾಗಿದೆ. ಹಿಂದೂಗಳ ಈ ಪಾರಮಾರ್ಥಜ್ಞಾನವನ್ನು ಸೂಫಿಯಲ್ಲಿ ಮಾರಿಫತ್ ಎಂದು ಕರೆಯುತ್ತಾರೆ. ಇದು ಏಕೇಶ್ವರವಾದವನ್ನು ವಿವರಿಸುತ್ತದೆ, ನಿರಾಕಾರ ನಿರ್ಗುಣತ್ವವನ್ನೇ ವರ್ಣಿಸುತ್ತದೆ.
ಆ ಪ್ರಭುವನ್ನು ಪಡೆಯುವುದು ಹೇಗೆ ಎಂಬುದನ್ನು ಮಾರ್ಗದರ್ಶನ ಅಥವ ತರೀಖತ್ ಎಂದು ಸೂಫೀಧರ್ಮ ಹೇಳುತ್ತದೆ. ಇದರ ವಿವರಗಳು ನಮ್ಮ ವೀರಶೈವದ ಅಷಾವರಣಗಳನ್ನು ತಾತ್ವಿಕವಾಗಿ ಹೋಲುತ್ತದೆ. ಪಟಸ್ಥಲಗಳೂ ಶಿವ ಜೀವೈಕ್ಯಸಾಧನೆಯ ಹಂತಗಳಾಗಿ ಈ ಸಾಧಕ ಮಾರ್ಗದಲ್ಲೇ ಬರುತ್ತವೆ. ಗುರುವನ್ನು ಪೀರ ಎಂದು ಗೌರವಿಸಲಾಗುತ್ತದೆ.
ಯೌಗಿಕ ಪರಿಭಾಷೆಗಳೂ ಸೂಫಿ ಮತ್ತು ಹಿಂದೂ ತತ್ವಗಳಲ್ಲಿ  ಸಮಾನವಾಗಿದೆ. ಸೂಫಿಯಲ್ಲೂ ಆಸನ ಮುದ್ರೆಗಳಿವೆ. ಶೂನ್ಯಸ್ಥಿಯನ್ನು ‘ಫನಾ’ ಎನ್ನಲಾಗುತ್ತದೆ. ಪ್ರಾಣಾಯಾಮವು ‘ಫಸ್ ಇ ಅನಫಾಸ್’ ಎಂದೂ, ಮಂತ್ರವನ್ನು ‘ಜಕ್ರ್’ ಎಂದೂ ಷಟ್‍ಚೆಕ್ರಗಳನ್ನು ‘ಲತಾಯಿಫ್’ ಎಂದೂ ಕರೆಯಲಾಗುತ್ತದೆ. ಸೂಫಿಥಿಂಗಿದ್ದ ಅಲ್ಬರೂನಿಯೂ ಪತಂಜಲಿಯ ಯೋಗಸೂತ್ರವನ್ನು, ಯೋಗ ವಾಸಿಷ್ಠವನ್ನು ಫಾರಸಿಗೆ ಅನುವಾದ ಮಾಡಿದ. ಹಠಯೋಗದ ‘ಅಮೃತಕುಂಡ’ ಕೃತಿಯನ್ನು ಶೇಕ್ ಅಬ್ದುಲ್ ಖುದ್ದೂಸ ಗಂಗೂಹಿ ಸೂಫಿಯು ‘ಹೌಜ್ ಉಲ್ ಹಯಾತೆ’ ಎಂದು ಅನುವಾದಿಸಿದ್ದಾನೆ. ಸೈಯದ್ ಮುರ್ತುಜಾ ‘ಯೋಗ ಖಲಂರ್ದ’ ಕೃತಿಯನ್ನು ರಚಿಸಿದ್ದಾನೆ.
ಕನ್ನಡದ ಶರೀಫ ಸಾಹೇಬ, ಕಡಕೋಳ ಮಡಿವಾಳಪ್ಪ ಮುಂತಾದವರ ತತ್ವಪದಗಳಲ್ಲಿ ಬರುವ ಯೋಗಾನುಭವದ ವರ್ಣನೆಗಳನ್ನು ಮತ್ತು ಯೋಗಿಕ ಪರಿಭಾಷೆಗಳನ್ನು ನೆನೆಯಬಹುದು. ಅದ್ವೈತ ಪಂಥದ ‘ಅಹಂ ಬ್ರಹ್ಮಾಸ್ಮಿ’ ಅಥವಾ ‘ತತ್ವಮಸಿ’ ಬೀಜ ಮಂತ್ರಗಳು ಸೂಫೀ ಪಂಥದಲ್ಲಿ ಹಲ್ಲಾಜನು ಘೋಷಿಸಿದ ‘ಅನಲ್‍ಹಕ್’ನಲ್ಲಿ ಒಳಗೊಂಡಿವೆ. ಗೊರಖ್ ಪಂಥದವರ ಮುಕ್ಯ ಘೋಷಣೆಯೂ ‘ಅಲಖ್ ನಿರಂಜನ್’. ಅಲಖ್ ಎಂದರೆ ನಿರಾಕಾರ. ನಿರಾಕಾರ ನಿರ್ಗುಣ ಪ್ರಭು ನನ್ನೊಳಗೇ ಇದ್ದಾರೆ. ನಾನೇ ಅವನು ಎಂಬಂಥ ತತ್ವ ಇಸ್ಲಾಂ ಸಂಪ್ರದಾಯಕ್ಕೂ ವಿರುದ್ಧವಾದುದು, ಹಾಗೇ ಭಾರತೀಯ ದ್ವೈತ ಸಿದ್ಧಾಂತ ಮತ್ತು ಭಕ್ತಿ ಸಂಪ್ರದಾಯಗಳಿಗೂ ವಿರುದ್ದವಾದುದು. “ಅರಬ್ ಇಸ್ಲಾಂ ತೀಕ್ಷ್ಣವಾದುದು, ಬದಲಾವಣೆಯನ್ನು ವಿರೋಧಿಸುವಂಥದ್ದು ಹಾಗೂ ಆಕ್ರಮಣಕಾರಿಯಾದುದು. ಭಾರತೀಯ ಹಿಂದೂ ಸಂಸೃತಿ ಚಿಂತನಶೀಲವಾದುದು, ಸಂಕರರೂಪಿಯಾದುದು ಹಾಗೂ ಭಾವನಾತ್ಮಕವಾದುದು” ಎನ್ನುತ್ತಾನೆ ಈಟನ್.೫
ಮುಸ್ಲಿಂ ಆಡಳಿತದಲ್ಲಿ ಭಾರತೀಯರ ಮತಾಂತರ ಬಹಳ ದೊಡ್ಡ ಪ್ರಮಾಣದಲ್ಲಿ ನಡೆದಿರುವುದನ್ನು ಅಲ್ಲಗಳೆಯಲಾಗುವುದಿಲ್ಲ. ಆ ದೃಷ್ಟಿಯಿಂದ ಈಟನ್ನನ ಮಾತು ಸೈರಿಯಾಗಿಯೇ ಇದೆ. ಹಿಂದುಗಳಿಗೆ ತಮ್ಮ ಧರ್ಮ ಸಂಪ್ರದಾಯಗಳನ್ನು ಉಳಿಸಿಕೊಂಡು ಮುಸ್ಲಿಂ ಆಕ್ರಮಣಶೀಲತೆಗೆ ವಿರುದ್ಧವಾಗಿ ನಿಲ್ಲುವುದು ಬಹಳ ಕಷ್ಟದ ಕೆಲಸವಾಗಿತ್ತು. ಇದಕ್ಕಾಗಿ ಇಸ್ಲಾಮಿನೊಡನೆ ರಾಜೀ ಮಾಡಿಕೊಳ್ಳುವುದು ಅನಿವಾರ‍್ಯವಾಗಿತ್ತು. ಇಂಥ ಸಮಯದಲ್ಲಿ ಹಿಂದೂ ಧರ್ಮದ ಮಹಿಮಾನ್ವಿತ ಯೋಗಿಗಳು, ಸಂತರು ಆ ಕಾಲದಲ್ಲಿ ಮೂಡಿ ಬಂದು ಮುಸ್ಲಿಂ ಆಡಳಿತಗಾರರನ್ನು ಪ್ರಭಾವಗೊಳಿಸುವುದು ಹಾಗೆಯೇ ಮುಸ್ಲಿಂ ತೀವ್ರವಾದಕ್ಕೆ ಭಿನ್ನವಾದ ಸೂಫಿಗಳಲ್ಲೂ ಉನ್ನತ ವ್ಯಕ್ತಿತ್ವವುಳ್ಳ ಸಂತರು ಹಿಂದೂ ಧರ್ಮಿಯರ ಮೇಲೆ ಪ್ರಭಾವ ಬೀರುವುದೂ ನಡೆದಿದೆ. ಗುಲಬರ್ಗಾ, ಬಿಜಾಪುರ ಮುಂತಾದೆಡೆಗಳಲ್ಲಿ ನೆಲೆಸಿದ್ದ ಬಂದೇನವಾಜ್, ಅಮೀನುದ್ದೀನನಂಥ ಮಹನೀಯರು ಮುಸ್ಲಿಂ ಆಡಳಿತಗಾರರ ತೀವ್ರತೆಯನ್ನು ಕ್ರೌರ‍್ಯವನ್ನು ಕಡಿಮೆ ಮಾಡುವಂಥ ಪ್ರಭಾವ ಬೀರಿದ್ದು ಚಾರಿತ್ರಿಕವಾಗಿ ಬಹಳ ಮಹತ್ವದ ವಿಷಯ. ಹೀಗೆ ಹಿಂದೂ ಮತ್ತು ಸೂಫಿಗಳು ತಂತಮ್ಮ ಮತೀಯ ಗೋಡೆಗಳ ಹೊರಗೆ ಬಂದು ಇಬ್ಬರಿಗೂ ಸಮಾನವಾದ ಆಧ್ಯಾತ್ಮಿಕ ನೆಲೆಯಲ್ಲಿ ಕೈ ಕೈ ಮೀಲಾಯಿಸಿದ್ದು ಅದ್ಭುತವಾದುದು.
ಈ ಸಾಮರಸ್ಯದ ಪ್ರಕ್ರಿಯೆಯನ್ನು ಇಸ್ಲಾಮೀಕರಣ, ಸೂಫೀಕರಣ, ಹಿಂದೂಕರಣ ಮುಂತಾದ ಪದಗಳಿಂದ ಗುರುತಿಸಲಾಗುತ್ತದೆ. ಪ್ರಭಾವಗೊಳಿಸುವಿಕೆ ಎಂಬ ಅರ್ಥದಲ್ಲಿ ಇದು ಸರಿಯೇ. ಆದರೂ ಇವು ಕೇವಲ ಸರಳವಾದ ಪ್ರಕ್ರಿಯೆಗಳಲ್ಲ. ಇಂಡಿಯಾದ ಧಾರ್ಮಿಕ ಸಮುದಾಯಗಳು ಸಂಸೃತಿಯ ಪದರಗಳು ಮತ್ತು ತಾತ್ವಿಕ ಧಾರೆಗಳು ತುಂಬಾ ಸಂಕೀರ್ಣರೀತಿಯಲ್ಲಿ ಸೂಫಿಗಳಿಗೆ ಎದುರು ಬದರಾಗಿವೆ. ಇದರಲ್ಲಿ ಹಿಂದೂಗಳು ತಮ್ಮತನವನ್ನು ಉಳಿಸಿಕೊಂಡೂ ಸೂಫಿಗಳು ತಮ್ಮತನವನ್ನು ಉಳಿಸಿಕೊಂಡು ಹಿಂದೂಗಳೊಡನೆ ಸಹಯೋಗ ಸಾಧಿಸಿದ್ದು ಸಾಮಾನ್ಯನೆಲೆಯದ್ದಾಗಿರದೆ ಮುಖ್ಯವಾಗಿ ಆಧ್ಯಾತ್ಮಿಕ ನೆಲೆಯಾದ್ದಾಗಿತ್ತು. ಭಾರತದ ಆಧ್ಯಾತ್ಮಿಕ ಪರಂಪರೆಯಲ್ಲಿ ಇಂಥದೊಂದು ಮತ-ಧರ್ಮಾತೀತವಾದ ಎಳೆಯೊಂದು ವೇದೋಷನಿಷತ್ತುಗಳ ಕಾಲದಿಂದಲೂ ಸಾಗಿಬಂದಿದೆ. ಇಲ್ಲಿಯ ಆತ್ಮಜ್ಞಾನದ ಸ್ವರೂಪವೇ ದೈಹಿಕ-ಭೌತಿಕ ಮಿತಿಗಳನ್ನು ಸಾಮಾಜಿಕ-ಧಾರ್ಮಿಕ ಸಂಪ್ರದಾಯಗಳನ್ನು ಮೀರುವುದರಿಂದ ಮಾತ್ರ ಸಾಧ್ಯವಾಗುವಂಥದ್ದು. ಇದೇ ನೆಲೆಯಲ್ಲಿಯೇ ಸೂಫಿಗಳು ಹಿಂದೂ ಚಿಂತಕರೊಡನೆ ಅನುಸಂಧಾನ ಮಾಡಿರುವುದು. ಸಾಮಾನ್ಯ ನೆಲೆಯಲ್ಲಿ ಈ ಅನುಸಂಧಾನ ಈ ಹಿಂದೆ ನೋಡಿದ ಹಿಂದೂ-ಸೂಫಿಗಳ ಮುರು ಶಿಷ್ಯಸಂಬಂಧ ಅಥವ ಸ್ನೇಹ ಸೌಹಾರ್ದತೆಗಳಲ್ಲಿ ಕಂಡುಬಂದು ವಿಚಿತ್ರವಾಗಿಯೂ ಆಶ್ಚರ‍್ಯಕರವಾಗಿಯೂ ಕಾಣಿಸುತ್ತದೆ. ಇದರಲ್ಲಿ ಎರಡೂ ಕಡೆಯವರು ತಮ್ಮ ಪೂರ್ವದ ಜಾತಿ ಮತಗಳ ಚೌಕಟ್ಟಿನಿಂದ ಹೊರಬಂದು ವಿಶಾಲಾಕಾಶದಲ್ಲಿ ಒಂದಾಗುತ್ತಾರೆ. ಅದ್ದರಿಂದ ಇವರು ಸಾಮಾನ್ಯ ಸಂಸಾರಸ್ಥರಂತಿರದೆ ಜನಗಳಿಂದ ದೂರವಾಗಿ ಏಕಾಂತದಲ್ಲಿ ಸಾಮಾನ್ಯವಾಗಿ ನಿರ್ಜನ ಪ್ರದೇಶದ ಗುಡ್ಡಗಳ ಗವಿಗಳಲ್ಲಿ ಅರಣ್ಯ ಪ್ರದೇಶಗಳಲ್ಲಿ ನೆಲೆಸಿ ಯೋಗಾಭ್ಯಾಸ, ಧ್ಯಾನ, ತಪಗಳಲ್ಲಿ ಗೊಡಗಿರುತ್ತಾರೆ. ಕೆಲವರು ವಿಶೇಷ ಸಿದ್ಧಿಗಳನ್ನು ಪಡೆದು ಸಿದ್ಧಿಪುರುಷರಾಗುತ್ತಾರೆ. ತಮ್ಮಂತೆ ಆಲೋಚಿಸುವ ಬೇರೆ ಅನುಭಾವಿಗಳನ್ನು ಹುಡುಕಿ ಆತ್ಮಚಿಂತನೆ ಮಾಡಲು ಅಲೆಮಾರಿಗಳಂತೆ ತಿರುಗಾಡುತ್ತಾರೆ. ಆತ್ಮದ ಅನುಸಂಧಾನ ಸಾಧಿಸಲು ಭಂಗಿ ಸೇವನೆ ಮಾದಕ ಪದಾರ್ಥಗಳ ಸೇವನೆಗಳನ್ನು ಅವಲಂಬಿಸುತ್ತಾರೆ ಉದರ ಪೋಷಣೆಗೆ ಭಿಕ್ಷಾಟನೆ ಮಾಡುತ್ತಾರೆ. ಅಂಥ ಸೂಫಿಸಂತರನ್ನು ಫಕೀರರೆಂದು ಕರೆಯುವುದು ವಾಡಿಕೆ. ಉಣ್ಣಿದಾರದಿಂದ ಮಾಡಿದ ಹಾರ. ಖರ್ಪುರ, ಸಿಂಗನಾದ, ನವಿಲುಗರಿ, ಕಬ್ಬಿಣದ ಆಯುಧ, ತೇಪೆಯ ನಿಲುವಂಗಿ, ಕಪ್ಪುಪೇಟ ಇವು ಸಾಮಾನ್ಯವಾಗಿ ಅವರ ವೇಷಭೂಷಣಗಳು.
ಹಿಂದೂ ಸಂತರಿಗೆ ಇಂಥದ್ದೇ ವೇಷಭೂಷಣಗಳಿರುವುದಿಲ್ಲ. ಅವರವರ ಪಂಥಗಳಿಗೆ ತಕ್ಕಂತೆ ಅವರವರ ವೇಷಭೂಷಣಗಳಿರುತ್ತವೆ. ಹಿಂದೂಗಳಲ್ಲಿ ಸಿದ್ಧರು, ಜೋಗಿ(ನಾಥ ಪಂಥದಯೋಗಿ), ಭೈರವ, ಸಾಧು, ಸನ್ಯಾಸಿ ಮುಂತಾದ ಪ್ರಕಾರಗಳಿವೆ. ಏಕಾಂತವನ್ನು ಬಿಟ್ಟು ಲೋಕಾಂತಕ್ಕೆ ಬಂದಾಗ ಜನರ ರೋಗಗಳನ್ನು ವಾಸಿಮಾಡುವುದು, ಅವರ ಸಮಸ್ಯೆಗಳನ್ನು ಪರಿಹರಿಸುವುದು ಮುಂತಾದ ಸಮಾಜ ಸೇವೆಯಲ್ಲಿ ತೊಡಗಿ ಜನರಿಂದ ಪೂಜ್ಯರೆನಿಸಿಕೊಳ್ಳುತ್ತಾರೆ. ನಂತರ ಅವರ ಮರಣಾನಂತರ ಅವರ ಸವಾಧಿಗಳ ಸುತ್ತ ಗುಡಿ, ಮಠ, ದರ್ಗಾಗಳು ನಿರ್ಮಾಣವಾಗುತ್ತವೆ. ಸಂಪ್ರದಾಯಗಳು ರೂಢವಾಗುತ್ತವೆ. ಇಂಥ ಶ್ರದ್ಧಾಕೇಂದ್ರಗಳು ದೇಶದ ಉದ್ದಗಲಕ್ಕೂ ವ್ಯಾಪಿಸಿರುವುದನ್ನು ನಾವಿಂದು ನೋಡಬಹುದು. ಇಂಥ ಸವನ್ವಯ ಸ್ಥಳಗಳಾದ ದರ್ಗಾಗಳು, ಮಠ, ಗುಡಿಗಳು ಉತ್ತರ ಕರ್ನಾಟಕವನ್ನು ಒಳಗೊಂಡಂತೆ ದಖ್ಖನ್ ಪ್ರದೇಶದಲ್ಲಿ ಹೆಚ್ಚಾಗಿರುವುದು ಗಮನಾರ್ಹ.
ಮಳೆರಾಜ ಪರಂಪರೆ (೨)
ಮತೀಯ ಸಾಮರಸ್ಯ ಮತ್ತು ವಿಶ್ವಕರ್ಮ ಜನಾಂಗ
ಇಂಥ ಧರ್ಮ ಸವನ್ವಯ ಕಾರ‍್ಯದಲ್ಲಿ ವಿಶ್ವಕರ್ಮ ಜನಾಂಗದ ಮಹಾಪುರುಷರು ಅಧಿಕ ಸಂಖ್ಯೆಯಲ್ಲಿರುವುದನ್ನು ಗುರುತಿಸಿರುವ ರಹಮತ್ ತರೀಕೆರೆಯವರು ತಮ್ಮದೇ ಆದ ರೀತಿಯಲ್ಲಿ ಈ ವಿದ್ಯಮಾನವನ್ನು ವಿಶ್ಲೇಷಿಸಲು ಪ್ರಯತ್ನಿಸಿದಾರೆ. ವಿಶ್ವಕರ್ಮಿಗಳನ್ನು ಕುಶಲಕರ್ಮಿಗಳೆಂದು ಅವರು ಕರೆದಿದ್ದಾರೆ. ತಿಂಥಿಣಿ ಮೌನೇಶ್ವರ, ಗಂಗಪ್ಪಯ್ಯ, ಮಳಿಯಪ್ಪಯ್ಯ, ಎಚ್ಚರಸ್ವಾಮಿ, ಕೊಪ್ಪಳದ ಶಿರಸಪ್ಪಯ್ಯ, ಯಮನೂರಿನ ಚಾಂಗದೇವ ಮುಂತಾದವರೆಲ್ಲ ಈ ಜನಾಂಗಕ್ಕೆ ಸೇರಿದವರೆ. ತರೀಕೆರೆಯವರ ಅಭಿಪ್ರಾಯ ಹೀಗಿದೆ. “ಯುದ್ಧ ಸಂಸ್ಕೃತಿ ಹೇರುವ ಒತ್ತಡಗಳ ಪರಿಣಾಮ ಅಭದ್ರತೆ ಮತ್ತು ಹತಾಶೆ. ಅದರಲ್ಲೂ ಯುದ್ಧಗಳಿಂದ ಮೊದಲು ಜರ್ಝರಿತವಾಗುವುದು ಕರದುಶಲ ವರ್ಗ. ಸಾಮಾಜಿಕವಾಗಿ ಕೆಳಸ್ಥಾನ ಪಡೆದಿರವ. ಪ್ರತಿಷ್ಠಿತೆ ಜಾತಿ ಧರ್ಮಗಳಲ್ಲಿ ಸ್ಥಾನವಿಲ್ಲದೆ ಈ ವರ್ಗ ತನ್ನ ಆರ್ಥಿಕ ಬಿಕ್ಕಟ್ಟುಗಳಿಂದ ಪಾರಾಗಲು ಚಡಪಡಿಸುತ್ತಿರುತ್ತದೆ. ಅವುಗಳ ಚಡಪಡಿಕೆಯೆ ಪ್ರತಿಷ್ಠಿತ ಮತ ಜಾತಿಗಳನ್ನು ವಿರೋಧಿಸುವ, ರಾಜ ಪ್ರಭುತ್ವವನ್ನು ವಿರೋಧಿಸುವ ವಿದ್ರೋಹ ಮನೋಭಾವ ಉಂಟುಮಾಡುತ್ತದೆ. ಆಧ್ಯಾತ್ಮಿಕ ಸಮಾನತೆಯನ್ನು ಕಾಣಿಸಲು ಇದು ಕಾರಣವಿರಬೇಕು…. ನಗರಗಳಲ್ಲಿ ಕೇಂದ್ರಿಕೃತವಾಗುವ ಈ ವರ್ಗಗಳಿಂದ ಸಂಕರದಲ್ಲಿ  ಹುಟ್ಟುವ ತತ್ವಗಳು ಯಾವಾಗಲೂ ಏಕರೂಪತೆ ಹೇರುವ ಯಜಮಾನ ಶಕ್ತಿಗಳನ್ನು ಎದುರಿಸುವ ಗುಣ ಹೊಂದಿರುತ್ತವೆ.
ಆದರೆ ಈ ವಿಶ್ಲೇಷಣೆ ಸಮಂಜಸವಾಗಿಲ್ಲ. ಯುದ್ಧಗಳಿಂದ ಜರ್ಝುರಿತವಾಗುವುದು ಕೇವಲ ಕರಕುಶಲಕರ್ಮಿಗಳ ವರ್ಗವಲ್ಲ. ಎಲ್ಲ ವರ್ಗಗಳಿಗೂ ಅದರ ಬಿಸಿತಟ್ಟುತ್ತದೆ. ಎರಡನೆಯದಾಗಿ ಈ ವರ್ಷ ಪ್ರತಿಷ್ಠಿತ ಜಾತಿಧರ್ಮಗಳಲ್ಲಿ ಸ್ಥಾನವಿಲ್ಲದೆ ಬಿಕ್ಕಟ್ಟುಗಳಿಗೆ ಗುರಿಯಾಗಿ ಚಡಪಡಿಕೆ ಅನುಭವಿಸುತ್ತದೆ ಎಂಬ ವಿಚಾರಕೂಡ ಸರಿಯಲ್ಲ. ಹಾಗೆ ನೋಡಿದರೆ ಪ್ರತಿಷ್ಠಿತವಲ್ಲದ ತೀರ ಕೆಳವರ್ಗಗಳು ಅಸಂಖ್ಯವಾಗಿವೆ. ಆನೆಲೆಯಿಂದ ವಿದ್ರೋಹ ಹೆಚ್ಚಿಗೆ ಬರಬೇಕಾಗಿತ್ತು. ಉದಾಹರಣೆಗೆ ಹರಿಜನರು ಗಿರಿಜನರು ಮುಂ. ಆದರೆ ಹಾಗಾಗಿಲ್ಲ. ಮೂರನೆಯದಾಗಿ ನಗರಗಳಲ್ಲಿ ಇಂಥ ವಿದ್ರೋಹ ಚಟುವಟಿಕೆಗಳು ಹುಟ್ಟಿದವೆಂಬುದು ಕೂಡ ಸರಿಯಲ್ಲ, ವಿದ್ರೋಹ ಎನ್ನುವುದಕ್ಕಿಂತ ಕ್ರಾಂತಿಕಾರಿಯಾದ ಸಮಾನತೆಯ ತತ್ವದ ಹೊಸರೂಪಗಳು ಎನ್ನುವುದು ಇಲ್ಲಿ ಸರಿಯಾಗುತ್ತದೆ.
ಈ ದೃಷ್ಠಿಯಿಂದ ವಿಶ್ಲೇಷಣೆಯನ್ನು ಬೇರೆ ಆಯಾಮದಿಂದ ಮಾಡಬೇಕಾಗುತ್ತದೆ. ವಿಶ್ವಕರ್ಮ ಜನಾಂಗವು ತರೀಕೆರೆಯವರು ತಿಳಿದಂತೆ ಪ್ರತಿಷ್ಠಿತ ಜಾತಿಧರ್ಮಗಳಲ್ಲಿ ಸ್ಥಾನವಿಲ್ಲದ ವರ್ಗವಾಗಿರಲಿಲ್ಲ. ಅದಕ್ಕೆ ವಿರುದ್ಧವಾಗಿ ಹಿಂದೂ ಸಮಾಜದಲ್ಲಿ ಪ್ರಾಚೀನ ಯುಗ ಮತ್ತು ಮಧ್ಯಯುಗಗಳಲ್ಲಿ ಅತ್ಯುನ್ನತ ಪ್ರತಿಷ್ಠಿತ ವರ್ಗವಾಗಿ ನಿಜವಾದ ಬ್ರಾಹ್ಮಣತ್ವಕ್ಕೆ ಅರ್ಹವಾದದ್ದು ವಿಶ್ವಬ್ರಾಹ್ಮಣ ಅಥವಾ ವಿಶ್ವಕರ್ಮ ಜನಂಗವೇ ಆಗಿತ್ತು. ರಾಜನ ಕಿರೀಟ, ಸಿಂಹಾಸನ, ರಥ, ಆಯುಧಗಳಿಂದ ಹಿಡಿದು ಜನಸಾಮಾನ್ಯರ ಕುಂಟೆ, ಕೂರಿಗೆ, ತಾಳಿ, ಆಭರಣ, ತೇರು, ಪ್ರತಿಮೆ, ಇತ್ಯದಿಗಳನ್ನೆಲ್ಲ ನಿರ್ಮಿಸುತ್ತಾ ಬಂದಿದ್ದ (ಈಗಲೂ ಹಾಗೇ ಮುಂದುವರಿದಿದೆ) ಕಮ್ಮಾರ, ಬಡಿಗ, ಕಂಚುಗಾರ, ಅಕ್ಕಸಾಲಿ, ಶಿಲ್ಪಿ ಎಂಬ ಐದು ಕುಲಕಸುಬುಗಳನ್ನು ಮಾಡುತ್ತ ವೇದ, ವೇದಾಂತ, ವೈದ್ಯ, ವಾಸ್ತು, ಜ್ಯೋಗಿಷ್ಯ, ಸಂಗೀತ-ನಾಟ್ಯ-ಚಿತ್ರ-ಶಿಲ್ಪಿ ಮಂತಾದ ಕಲೆಗಳಲ್ಲಿ ಶಾಸ್ತ್ರಗಳಲ್ಲಿ ಪರಿಣಿತವಾಗಿದ್ದ ಈ ಜನಾಂಗ ನಿಜವಾದ ಅರ್ಥದಲ್ಲಿ ಪುರದ ಹಿತವನೇ ಹಾರೈಸುವ ಪುರೋಹಿತ ವರ್ಗವಾಗಿತ್ತು. ಈ ವರ್ಗದ ಪೈಪೋಟಿ ಪಂಗಡವೊಂದು ಇದರೊಳಗಿಂದಲೇ ಹುಟ್ಟಿ, ಕರಕುಶಲ ಕಲೆ ಕರ್ಮಗಳ ಸಂಬಂಧವಿಲ್ಲದೆ, ಕೇವಲ ಮಂತ್ರಗಳನ್ನು ಕಂಠಪಾಠಮಾಡಿ ಹೇಳುವುದನ್ನು ಕಲಿತು ಯಜ್ಞ ಯಾಗ, ದೇವಾಲಯಗಳ ಪೂಜೆ ಮುಂತಾದವುಗಳನ್ನು ವೃತ್ತಿಯನ್ನಾಗಿ ಮಾಡಿಕೊಂಡು ರಾಜರನ್ನು ಓಲೈಸುತ್ತ ಸಮಾಜದ ಧಾರ್ಮಿಕ ಶ್ರೇಷ್ಠ ಸ್ಥಾನವಾದ ಬ್ರಾಹ್ಮಣತತ್ವವನ್ನು ಪಡೆಯಲು ಪ್ರಯತ್ನಿಸುತ್ತ ನಿಜವಾದ ಬ್ರಾಹ್ಮಣರಾಗಿದ್ದ ವಿಶ್ವಕರ್ಮರನ್ನು ಕೆಳಗೊತ್ತುತ್ತಾ ಬಂದಿರುವುದು ಚರಿತ್ರೆಯ ಕಠೋರಸತ್ಯ.
ತಮ್ಮ ದಾಯಾದಿಗಳಾದ ಕರ್ಮಠ ಬ್ರಾಹ್ಮಣರು ಉಂಟುಮಾಡುವ ಧರ್ಮದ ಹೆಸರಿನ ಗೊಂದಲ-ದುಷ್ಟರಿಣಾಮಗಳ ವಿರುದ್ಧ ದನಿಯೆತ್ತುತ್ತ ಹೊಸ ಮಾರ್ಗಗಳನ್ನು ರೂಪಿಸುತ್ತಾ ಜವಾಬ್ದಾರಿಯನ್ನು ಹೊರುತ್ತ ಬಂದಿರುವುದು – ಜನಾಂದೋಲನಗಳನ್ನು ರೂಪಿಸುತ್ತಾ ಬಂದಿರುವುದು ಈ ವಿಶ್ವಕರ್ಮ ಜನಾಂಗವೇ, ಬಸವಾದಿ ಶರಣರ ಆಂದೋಲನದಲ್ಲಿ ಮಂಚೂಣಿಯಲ್ಲಿದ್ದವರೂ ಇವರೇ. ನಂತರ ಇಸ್ಲಾಂ ಆಡಳಿತದಲ್ಲಿ ತಲೆದೋರಿದ ಧಾರ್ಮಿಕ ವಿಪತ್ತಿಗೆ ಪರಿಹಾರವಾಗಿ ಸೂಫೀ ಪಂಥದೊಡನೆ ಕೈಜೋಡಿಸಿ ಸಮನ್ವಯ ಸಾಧನೆ ಮಾಡುವುದರಲ್ಲಿ ಮಹತ್ವದ ಪಾತ್ರವಹಿಸಿದ್ದೂ ಈ ಜನಾಂಗವೇ. ೧೨ನೇ ಶತಮಾನದ ಜಾತ್ಯತೀತ ತಾತ್ವಿಕತೆಗೂ ೧೬-೧೭ನೇ ಶತಮಾನದ ಧರ್ಮಾತೀತವಾದ ತಾತ್ವಿಕತೆಗೂ ಸಮಾನ ಅಂಶಗಳು ಬಹಳ ಇರುವುದನ್ನು ಈ ನೆಲೆಗಟ್ಟಿನಿಂದ ಮಾತ್ರ ಅರ್ಥಮಾಡಿಕೊಳ್ಳಲು ಸಾಧ್ಯ.
ಈ ಹಿನ್ನಲೆಯಲ್ಲಿ ವಿಶ್ವಕರ್ಮ ಜನಾಂಗದ ಮಹಾತ್ಮರು-ಪ್ರಸ್ತುತ ಮಳಿಯಪ್ಪಯ್ಯನವರ ಬದುಕು ಭಾವಗಳನ್ನು ರೂಪಿಸಿದವರು ಅವರ ಬಗ್ಗೆ ಸಂಕ್ಷಿಪ್ತವಾಗಿ ಪರಿಚಯ ಮಾಡಿಕೊಂಡು ಮಂದುವರಿಯಬೇಕಾಗುತ್ತದೆ. ಭಾರತದ ಧಾರ್ಮಿಕ ಚರಿತ್ರೆಯಲ್ಲಿ ಕರ್ಮಠ ಬ್ರಾಹ್ಮಣದ ವಿರುದ್ಧ ಕ್ರಾಂತಿ ಮಾಡಿ ಸರ್ವ ಸಮಾನತೆಯ ಮತ್ತು ಜೀವಪರವಾದ ಮಾನವೀಯವಾದ ಒಂದು ಹೊಸ ಧರ್ಮವನ್ನು ನೀಡಿದ ಭಗವಾನ್ ಬುದ್ಧ ವಿಶ್ವಕರ್ಮ ಜನಾಂಗ ಮೂಲದವರು. ಪ್ರಪಂಚಕ್ಕೆ ಮಾನವೀಯತೆ ಸೋದರತೆ ಪ್ರೇಮಗಳ ಆಧಾರದ ಮೇಲೆ ಒಂದು ವಿಶಾಲ ಧರ್ಮ ಕೊಟ್ಟ ಏಸುಕ್ತಿಸ್ತ ಒಬ್ಬ ಬಡಗಿಯ ಮಗ. ವಿಶ್ವವನ್ನು ವಿಶ್ವಾತ್ವವನ್ನು ಜೀವಾತ್ಮನೊಡನೆ ಮೇಳೈಸಿ ಅದ್ವೈತ ಸಿದ್ಧಾಂತವನ್ನು ಭಾರತಕ್ಕೆ ಕೊಟ್ಟ ಕ್ರಿ.ಶ. ೮ನೇ ಶತಮಾನದ ಆದಿಶಂಕರಚಾರ್ಯ ವಿಶ್ವಬ್ರಾಹ್ಮಣರ ತ್ವಷ್ಟ್ರು ಗೋತ್ರದವನು. ಪಾರ್ಸಿ ಧರ್ಮವನ್ನು ಕೊಟ್ಟ ಪರ್ಷಿಯಾದ ಜರತೃಷ್ಟ್ರನು ತ್ವಷ್ಟ್ರಗೋತ್ರದವನು. ಈ ಎಲ್ಲ ಮಾಹಿತಿಗಳನ್ನು ತನ್ನ ವಿಶ್ವಕರ್ಮ ಅಂಡ್ ಈಸ್ ಡಿಸೆಂಡೆಂಟ್ಸ್ ಎಂಬ ಕೃತಿಯಲ್ಲಿ ನೀಡಿರುವಾತ ಸಿಲೋನಿನಲ್ಲಿ ಸುಪ್ರೀಂಕೋರ್ಟಿನಲ್ಲಿ ನ್ಯಾಯಾದೀಶನಾಗಿದ್ದ ಕ್ರಿಶ್ಚಿಯನ್ ವಿದ್ವಾಂಸ ಆಲ್‍ಫ್ರೆಡ್ ಎಡ್‍ವರ್ಡ್೭.
ಅಲ್ಲಮ ಪ್ರಭು : ಕರ್ನಾಟಕಕ್ಕೆ ಸೀವಿತವಾಗಿ ಆಲೋಚಿಸುವುದಾದರೆ ಅಲ್ಲಮಪ್ರಭು ಬಹಳ ಮುಖ್ಯ ವ್ಯಕ್ತಿಯಾಗಿದ್ದಾನೆ. ಶರಣರ ಶೂನ್ಯಸಿಂಹಾಸನದ ಅಧ್ಯಕ್ಷನಾಗಿ, ಬಸವಾದಿ ಶರಣರಿಗೆಲ್ಲ ಮೂಲ ಗುರುವಾಗಿ ವ್ಯೋಮ ಮೂರ್ತಿಯೆನಿಸಿಕೊಂಡ ಎಲ್ಲವನ್ನು ಮೀರಿದ ಅತೀತನಾಗಿ, ತನ್ನ ಅದ್ಭುತ ವಚನಗಳಿಂದ ವಚನ ಸಾಗಿತ್ಯದ ತಲೆಮಣಿಯಾಗಿ ಬೆಳೆದಿದ್ದ ಅಲ್ಲಮನ ವ್ಯಕ್ತಿತ್ವವನ್ನು ಮತ್ತು ವಿಚಾರಗಳನ್ನು ಸಾಮಾನ್ಯರಿಗೆ ಅರ್ಥಮಾಡಿಕೊಳ್ಳುವುದು ಕಷ್ಟ. ಸಾಮಾನ್ಯ ನಟುವ ಜಾತಿಯವನೆಂದು ಎಲ್ಲ ವಿದ್ವಾಂಸರು ಬರೆಯುತ್ತಾ ಬಂದಿದ್ದಾರೆ. ಆದರೆ ಆತನು ಆಧ್ಯಾತ್ಮದಷ್ಟೇ ಗಂಧರ್ವ ಕಲೆಯಲ್ಲೂ ಪರಿಣಿತನಾದ ನಾಟ್ಯಾಚಾರ‍್ಯ ವಿಶ್ವಕರ್ಮನೇ. ಆತನ ಚರಿತ್ರೆ ಕಲ್ಪನಾಲೋಕದಲ್ಲಿ ಮುಚ್ಚಿಹೋಗಿದೆ. ನಾಥ, ಸಿದ್ಧಪಂಥದವರೊಡನೆ ಆತನ ಸಂಪರ್ಕವನ್ನು ಚಾಮರಸನ ಪ್ರಭುಲಿಂಗಲೀಲೆ ಹೇಳುದೆ. ಅದೇರೀತಿ ಆಗ ತಾನೆ ಭಾರತಕ್ಕೆ ಪ್ರವೇಶಿಸಿದ್ದ ಇಸ್ಲಾಂ ಪಂಥ ಸೂಫೀಪಂಥಗಳ ಜೊತೆಗೂ ಆತನ ಸಂಪರ್ಕಬಂದಿರಲು ಸಾಧ್ಯವಿದೆ. ಇಸ್ಲಾಮಿನ ಅಲ್ಲಾಹುವಿನ ಅಲ್ಲಾ, ಅಲ್ಲಪ್ಪ ಎಂಬ ಅರ್ಥದ ಅಲ್ಲಮ ಎಂಬ ಹೆಸರು ಬಂದಿರುವ ಸಾಧ್ಯತೆಯನ್ನು ತಳ್ಳಿಹಾಕಲಾಗುವುದಿಲ್ಲ.
ಆದರೆ ತರೀಕೆರೆಯವರು ಅಲ್ಲಮನಿಗೆ ಆಲಂ-ಜಗತ್ತು ಎಂಬುದರಿಂದ ಆ ಹೆಸರು ಬಂದಿರುವ ಊಹೆಯನ್ನು ಮಾಡಿದ್ದಾರೆ. ಆಲಂ ಪ್ರಭು-ಅಲ್ಲಮ ಪ್ರಭು. ವಡಬಾಳದ ನಾಗನಾಥನು ಅಲ್ಲಮಗೆ ಗುರು ಎಂಬ ಒಂದು ವಾದವಿದೆ. ನಾಸೆರುದ್ದೀನನೇ ನಾಗನಾಥ-ಆತನಿಂದಲೇ ಮಹಾನುಭಾವ, ನಾಥೆ, ವೀರಶೈವಪಂಥಗಳು ಪ್ರಾರಂಭವಾದವೆಂಬ ಪರಂಪರೆಯ ಕಥನವಿದೆ. ಅಲ್ಲಮನ ವಚನದಲ್ಲಿ “ಆದಿಗಣನಾಥದಿಂದ ಗುರು ಅನಿಮಿಷನಾಥ” (ಮತ್ಸ್ಯೇಂದ್ರನಾಥ) ಎಂಬ ಉಲ್ಲೇಖಬರುತ್ತದೆ.
ತಿಂಥಿಣಿ ಮೋನಪ್ಪಯ್ಯನ ಪರಾಕಿನಲ್ಲಿ ‘ಆದಿ ಮೂರ್ತಿ ಅಲ್ಲಮಪ್ರಭು ಮುಲ್ಲ ಮಹಮ್ಮದ್ ರಸೂಲಿಲ್ಲ ಬಹುಪರಾಕ್’ ಎಂಬ ಘೋಷಣೆ ಇದೆ. ಇದರಲ್ಲಿ ಇಸ್ಲಾಂ ಧರ್ಮಕ್ಕೆ ಮಹಮ್ಮದ್ ಇರುವಂತೆ ತಮಗೆ ಆದಿಮೂರ್ತಿಯಾಗಿ ಅಲ್ಲಮ ಪ್ರಭು ಇದ್ದಾನೆಂಬ ಅರ್ಥಬರುತ್ತದೆ. ಅವರ ವಚನದಲ್ಲೂ ‘ಅಲ್ಲಮ ಪ್ರಭುವನ್ನು ಅರಿಯದ ತುರುಕರು’ ಎಂಬ ಮೃತು ಬರುತ್ತದೆ. ಮೈಸೂರಿನ ಕಡೆಯ ಮಂಟೇಸ್ವಾಮಿ ಅಲ್ಲಮನ ಅವತಾರ ಎಂಬ ಭಾವನೆ ಇದೆ. “ತುರುಕಾಂಡದಲ್ಲಿ ಮುಸ್ಲುಮಾನರು ಅರೆ ಅಲ್ಲಾಂತ ಹಸ್ತ ತೋರೆದಣ  ಅಲ್ಲಮಪ್ರಭು” ಎಂಬ ಹೆಸರು ಬಂತೆಂಬ ಮಾತು ಬರುತ್ತದೆ.
ಸಾವಳಗಿ ಶಿವಲಿಂಗವನ್ನು ದಿಲ್ಲಿ ಬಾದಶಹನ ಹೆಂಡತಿ ‘ಅಲ್ಲಮ’ ನೆಂದು ಕರೆಯಯುತ್ತಾಳೆ. ವಡಬಾಳದ ನಾಗನಾಥನಿಗೆ ಪೈಥಣದ ‘ಅಲ್ಲಮಖಾನ್’ ಎಂಬ ಶಿಷ್ಯನಿದ್ದ. ಈತನೇ ಅಷ್ಟೂರಿನ ಶಾಆಲಮ್‍ಪ್ರಭು ಆಗಬಹುದು. ಬೀದರ್‌ನ ಅಷ್ಟೂರಿನ ಅಹಮ್ಮದ್‍ಶಾ ಬಹಮನಿಯ ಸಮಾಧಿಯ (೧೪೨೨-೩೬) ದರ್ಗಾದ ಚೌಕಟ್ಟಿನ ಮೇಲೆ ‘ಅಲ್ಲಮ ಪ್ರಭು’ ಎಂದು ಕೊರೆಯಲಾಗಿದೆ. ಈತನು ಬಂದೇನವಾಜನ ಶಿಷ್ಯನಾಗಿದ್ದು ನಂತರ ಆತನ್ ಶಿಷ್ಯ ಶಾನಿಯಾಮತ್ ಉಲ್ಲಾ ಸೂಫಿಯಿಂದ ಖಾದ್ರಿಪಂಥಕ್ಕೆ ಸೇರಿದ. ಶಾಆಲಮ್ ಪ್ರಭುವಿನ ಉರುಸಿಗೆ ಮಡ್ಯಾಳದ ಜಂಗಮರು ಬರುತ್ತಾರೆ. ಅವರು ಸೂಫಿವೇಷದಲ್ಲಿರುತ್ತಾರೆ೮. ಅಕ್ಕಲಕೋಟೆಯ ದಾತಾಪೀರನಿಗೂ ಅಲ್ಲಮಪ್ರಭು ಎಂಬ ಹೆಸರಿತ್ತು ಎಂಬೆಲ್ಲ ಮಾಹಿತಿಗಳನ್ನು ತರೀಕೆರೆಯವರು ಕೊಟ್ಟಿದ್ದಾರೆ. ಅಲ್ಲಮಪ್ರಭುವನ್ನು (ಮೂಲ) ಕಮಾಲುದ್ದೀನ ಎಂದೂ ಸೂಫಿಪರಂಪರೆಯಲ್ಲಿ ಹೇಳಲಾಗಿದೆ.
ಈ ಹೆಸರಿನ ಅನೇಕರು ಮುಂದೆ ಆಗಿರಬಹುದು. ಆದರೆ ೧೨ನೇ ಶತಮಾನದ ಅಲ್ಲಮಪ್ರಭು ಮಾತ್ರ ಒಬ್ಬನೇ. ಆತನೇ ಸೂಫೀ-ಹಿಂದೂ ಎರಡೂಕಡೆಗಳಲ್ಲಿ ಅತ್ಯಂತ ಪೂಜ್ಯನಾಗಿದ್ದಾನೆ. ಆತನ ಮಾರ್ಗದಲ್ಲೇ ವೀರಶೈವಧರ್ಮದ ವಿರಕ್ತಪಂಥ ವ್ಯಾಪಕವಾಗಿ ಬೆಳೆದಿದೆ. ತಿಂಥಿಣಿ ಮೌನೇಶ್ವರನೂ ಆತನನ್ನು ತನ್ನ ಆದರ್ಶವನ್ನಾಗಿ ಮಾಡಿಕೊಂಡಿದ್ದಾನೆ.
ಚಾಂಗದೇವ : ಗುಜರಾತಿನ ಪಾಂಚಾಳರ ಜಾತಿಯಲ್ಲಿ ಜನಿಸಿ ೧೩ನೇ ಶತಮಾನದಲ್ಲಿ ಬಾಳಿದ ಚಾಂಗದೇವ ಯೋಗಸಿದ್ಧಿಗಳನ್ನು ಪಡೆದ ಒಬ್ಬ ನಾಥಸಿದ್ಧ. ಕರ್ನಾಟಕದ ನವಲಗುಂದದ ಹತ್ತಿರದ ಯಮನೂರು ಆತನ ಒಂದು ಲೀಲಾಕೇಂದ್ರವಾಗಿದ್ದು ದೊಡ್ಡ ಪ್ರಮಾಣದ ಉರುಸು ನಡೆಯುತ್ತದೆ. ಆತನನ್ನು ಯಮನೂರಪ್ಪ ರಾಜಾಬಾಗ್ ಸವಾರ, ಜಿಂದೇವಲಿ ಎಂದೆಲ್ಲ ಕರೆಯುತ್ತಾರೆ. ಮರಾಠಿ ಸಂತ ಜ್ಞಾನೇಶ್ವರನೊಡನೆ ಆತನ ಮುಖಾಮುಖಿಯಾಗಿ ಚಾಂಗದೇವ ಮುಲಿಯ ಮೇಲೆ ಸವಾರಿಮಾಡಿಕೊಂಡು ಆತನಲ್ಲಿಗೆ ಹೋದಾಗ ಆತನು ಗೋಡೆಯನ್ನೇ ನಡೆಸಿಕೊಂಡು ಬಂದು ಉತ್ತರಿಸಿದನೆಂದು ಕಥೆ ಇದೆ. ಮುಕ್ತಾಬಾಯಿ(ಜ್ಞಾನೇಶ್ವರನ ತಂಗಿ)ಯಿಂದ ರಾಜಯೋಗದ ರಹಸ್ಯಗಳನ್ನು ಚಾಂಗದೇವ ತಿಳಿದ. ಆತನ ಸಮಾಧಿ ಮಹಾರಾಷ್ಟ್ರದ ಪುಣತಾಂಬೆಯಲ್ಲಿದೆ. ಆತನ ಶಿಷ್ಯ ಕ್ಷೇತ್ರೋಜಿ ಬರ್ಗೆಯಿಂದ ಯಮನೂರಿನ ಸಮಾಧಿ ದರ್ಗಾನಿರ್ಮಾಣವಾಯಿತು. ಚಾಂಗದೇವನೆ ಮಹಾನುಭಾವ ಪಂಥದ ಆದಿಗುರುವೆಂದೂ, ಗುಂಡಮಪ್ರಭುವಿಗೆ ಆತನು ದೀಕ್ಷೆಕೊಟ್ಟನೆಂದೂ, ಗುಂಡುಮನ ಶಿಷ್ಯ ಚಕ್ರಧರನೆಂದೂ ತಿಳಿದುಬರುತ್ತದೆ. ಸೂಫೀಸಂಪ್ರದಾಯವನ್ನೂ ಆತನು ಅನುಸರಿಸಿದ್ದರಿಂದ ಆತನನ್ನು ಚಾಂಗಪೀರನೆಂದು ಕರೆಯುತ್ತಾರೆ. ಈಗಿನ ದರ್ಗಾ-ಉರುಸುಗಳ ಸಂಪ್ರದಾಯಗಳೆಲ್ಲ ಸೂಫೀಪದ್ಧತಿಯಂತೆ ನಡೆಯುತ್ತವೆ.
ಕೊಡೇಕಲ್ ಬಸವಣ್ಣ : ಗುಲಬರ್ಗಾ ಸೀಮೆಯ ಡೋಣಿ ಹೊಳೆಯ ಸಮೀಪದ ಕೊಡೇಕಲ್ಲು ಈತನ ಕಾರ‍್ಯರಂಗ. ಇದನ್ನು ಕಡೇಕಲ್ಯಾಣವೆಂದು ಕರೆಯಲಾಗುತ್ತದೆ. ಬಸವಣ್ಣನ ಹೆಸರನ್ನೇ ಹೊಂದಿದ್ದು ಈತನ ಪತ್ನಿಯ ಹೆಸರೂ ನೀಲಮ್ಮನೆಂದಿರುವುದರಿಂದ ಈತನಿಗೆ ಸಂಬಂಧಪಟ್ಟ ಕಥನದಲ್ಲಿ ೧೨ನೇ ಶತಮಾನದ ಬಸವಣ್ಣನೆಂದು ತಪ್ಪು ತಿಳಿಯುವಂಥ ಅರ್ಥೈಕೆಗಳಿವೆ. ಈತನ ಕಾಲಜ್ಞಾನದ ವಚನಗಳು ಪ್ರಸಿದ್ಧವಾಗಿವೆ. ಕೊಡೇಕಲ್ಲಿನಲ್ಲಿ ಈತನ ಸಮಾಧಿಯ ಜೊತೆಗೆ ಅಲ್ಲಮ ಪ್ರಭುವಿನ ಗುಡಿಯೂ ಇದೆ. ೧೯ನೆ ಶತಮಾನದಲ್ಲಿದ್ದ ಈತನು ನಾಥಸಿದ್ಧ ಪಂಥದವನಾಗಿದ್ದು ಸೂಫಿ ಮತದ ಅಂಶಗಳನ್ನು ಅಳವಡಿಸಿಕೊಂಡು ಒಂದು ಹೊಸ ಪಂಥಕ್ಕೆ ಬುನಾದಿ ಹಾಕಿದನೆಂದು ಈತನ ಬಗ್ಗೆ ಆಳವಾದ ಸಂಶೋಧನೆ ಮಾಡಿರುವ ಬಸವಲಿಂಗಯ್ಯ ಸೊಪ್ಪಿಮಠ ಅವರು ಅಭಿಪ್ರಾಯಪಡುತ್ತಾರೆ. ವಡಬಾಳದ ನಾಗನಾಥ, ತಿಂತಿಣಿ ಮೋನಪ್ಪಯ್ಯ ಮಂಟೇಸ್ವಾಮಿ ಮುಂತಾದವರು ಈತನ ಶಿಷ್ಯರೆಂದು ಮಂಟೆಸ್ವಾಮಿ ಮೈಸೂರಿನ ಕಡೆಗೆ ಹೋಗಿ ನೆಲೆಸಿ ಕೊಡೇಕಲ್ಲ ಸಂಪ್ರದಾಯದ ಒಂದು ಕವಲನ್ನು ಅ ಭಾಗದಲ್ಲಿ ಬೆಳೆಸಿದನೆಂದೂ, ಮೋನಪ್ಪಯ್ಯ ಮುಂತಾದವರು ಉತ್ತರ ಕರ್ನಾಟಕದ ಸೀಮೆಯಲ್ಲಿ ಅದೇ ಪಂಥವನ್ನು ಬೆಳೆಸಿದರೆಂದೂ ಅವರು ತೀರ್ಮಾನಿಸಿದ್ದಾರೆ. ಇಷ್ಟಲಿಂಗ ತ್ಯಾಗ ಮಾಡಿದ ಕೊಡೇಕಲ್ ಪಂಥದವರು ೧೨ನೇ ಶತಮಾನದ ಶರಣರ ಮಂದುವರಿಕೆಯಾಗಿ ಕಂಡುಬರುವುದಿಲ್ಲ. ಆದರೆ ಅವರನ್ನು ಪೂರಾ ವಿರೋಧಿಸುವುದೂ ಇಲ್ಲ.
ಮಂಟೇಸ್ವಾಮಿಯನ್ನು ಮಾಂಕ್ಷಾವಲಿ ಎಂದೂ ಕರೆಯುತ್ತಾರೆ. ಕೊಡೇಕಲ್ಲು ಬಸವಣ್ಣನ ಒಬ್ಬ ಮಗ ಸಂಗಮನಾಥ ಕಾಗಿನೆಲೆಗೆ ಬಂದು ಅಲ್ಲೇ ಐಕ್ಯನಾದ. ಅಲ್ಲಿ ಆತನ ದರ್ಗಾ ಇದೆ. ಮಂಟೇಸ್ವಾಮಿಯೊಡನೆ ಕಲ್ಯಾಣದಿಂದ ಬಂದು ಮರ್ದಾನೆಗೈಬ್ ಎಂಬ ಸೂಫಿ ಶಿವನ ಸಮುದ್ರದಲ್ಲಿ ನೆಲೆಸಿದನೆಂದೂ ಮಂಟೇಸ್ವಾಮಿಗೆ ಕೆಂಪಾಚಾರಿ ಮುಂತಾದ ಶಿಷ್ಯರಿದ್ದರೆಂದು ತಿಳಿದುಬರುತ್ತದೆ.
ಇಷ್ಟಲಿಂಗಕ್ಕೆ ಮಹತ್ವಕೊಡಲಿಲ್ಲ ಎಂಬುದಕ್ಕೆ ಮೌನೇಶ್ವರ ತನ್ನ ಕಾಲಿಗೆ ಲಿಂಗ ಕಟ್ಟಿಕೊಂಡು ಪ್ರಸಂಗ, ಹಾಗೂ ಕೌತಾಳದ ಖಾದರಲಿಂಗ ಮತ್ತು ಉರುಕುಂದಿ ಈರಣ್ಣರ ಸಂವಾದದಲ್ಲೂ ಕಾಲಿಗೆ ಲಿಂಗ ಕಟ್ಟಿಕೊಳ್ಳುವ ಪ್ರಸಂಗ ಉಲ್ಲೇಖವಾಗಿವೆ. ವಡಬಾಳದ ನಾಗನಾಥ ತನ್ನಲ್ಲಿದ್ದ ಇಷ್ಟಲಿಂಗವನ್ನು ಕತ್ತೆಯ ಕೊರಗಳಿಗೆ ಕಟ್ಟಿ ಕೊಡೇಕಲ್ಲ ಬಸವಣ್ಣನಿಂದ ಹಸ್ತ ಮಸ್ತಕ ದೀಕ್ಷೆ ಪಡೆದನೆಂಬ ಕಥೆ ಇದೆ. ಈ ಸಂಪ್ರದಾಯದಲ್ಲಿ ಗುರುವಿಗೆ ಬಹಳ ಮಹತ್ವ ಗುರುವಾಣಿಯನ್ನು ಹಾಡುವುದು. ಗುರು ಗ್ರಂಥವನ್ನು ಪೂಜಿಸುವುದು ಇದೆ. ಇವರಲ್ಲಿ ನಾಥ ಪಂಥದ ಕುರುಹಾದ ಹಂಡಿಭಿಕ್ಷೆ, ಮಣ್ಣಿನ ಬೋಗುಣಿಗಳಿವೆ.
ಹೀಗೆ ಒಂದು ಹೊಸ ಸಂಪ್ರದಾಯವನ್ನು ಶರಣರು, ನಾಥಸಿದ್ಧರು ಹಾಗೂ ಇಸ್ಲಾಂ ಸೂಫಿಗಳ ಅಂಶಗಳೆಲ್ಲ ಸೇರಿಕೊಂಡಿರುವಂತೆ ಕೊಡೇಕಲ್ಲು ಬಸವಣ್ಣ ರೂಪಿಸಿದರು. ಇದಕ್ಕೆ ನಿರ್ದಿಷ್ಟವಾದ ಹೆಸರಿಡಲಿಲ್ಲ. ಇವರ ಮತ್ತು ತಿಂತಿಣಿ ಮೌನಪ್ಪನವರ ಮೇಲೆ ಸೂಫಿ ಪಂಥಕ್ಕಿಂತಲೂ ಇಸ್ಲಾಂ ಪಂಥವೇ ಹೆಚ್ಚು ಪ್ರಭಾವ ಬೀರಿದಂತಿದೆ, ಇವರ ಜೊತೆಗೆ ಯಾವ ಸೂಫಿಸಂತರ ಹೆಸರು ಕಡುಬರುವುದಿಲ್ಲ. ಆದರೆ ಇದೇ ಸಂಪ್ರದಾಯ ಅನುಸರಿಸಿದ ಶಿರಹಟ್ಟಿ ಫಕೀರೇಶ ಮತ್ತು ಸಾವಳಗಿ ಶಿವಲಿಂಗರ ಚರಿತ್ರೆಗಳಲ್ಲಿ ನಿರ್ದಿಷ್ಟ ಸೂಫಿಗಳ ಸಂಪರ್ಕ ಕಂಡುಬರುತ್ತದೆ. ಕೊಡೇಕಲ್ಲ ಬಸವಣ್ಣನನ್ನು ಮಹಮ್ಮದನ ಅವತಾರವೆಂದು ಭಾವಿಸಿ ಮುಸ್ಲಿಮರು ಸರ್ವರ್ ಮಹಮ್ಮದನೆಂದೂ ಕರೆಯುತ್ತಾರೆ.
ಸಾವಳಗಿ ಶಿವಲಿಂಗನಿಗೆ ಮೊದಲನೆ ಬಂದೇನವಾಜನಿಂದ ೧೬ನೇ ತಲೆಯ ಹುಸೇನ್ ಬಂದೇನವಾಜನು ಗುರುವಾಗಿದ್ದನೆಂದೂ ಶಿವಲಿಂಗ ಔರಂಗಜೇಬನೊಡನೆ ಭೇಟಿಯಾಗಿ ಪವಾಡ ಮೆರೆದನೆಂದು(೧೯೭೬) ತಿಳಿದುಬರುತ್ತದೆ. ಶಿರಹಟ್ಟಿ ಫಕೀರೇಶನಿಗೆ ಬಿಜಾಪುರದ ದರವೇಶ್ ಅಮೀನುದ್ದೀನ ಗುರುವಾಗಿದ್ದನೆಂದೂ ತಾನೇ ಮುಂದೆ ಮೌನೇಶನಾಗಿ ಹುಟ್ಟಿಬರುತ್ತೇನೆಂದು ಹೇಳಿದ ಕಥೆಇದೆ. ಅರ್ಕಾಟಿನ ಟೀಪುಜಾಲಿಯಾ (ಇವನ ಹರಕೆಯಿಂದ ಟೀಪುಸುಲ್ತಾನ್ ಹುಟ್ಟಿದ), ಕೌತಾಳದ ಖಾದರಲಿಂಗ, ಬಳ್ಳಾರಿ ಜಿಲ್ಲೆಯ ಹೊನ್ನೂರಿನ ಹೊನ್ನೂರುಸ್ವಾಮಿ, ಮುಂತಾದವರು ಅಮೀನುದ್ದೀನ ಶಿಷ್ಯರೆಂದು ತಿಳಿದುಬರುತ್ತದೆ.
ತಿಂತಿಣಿ ಮೋನಪ್ಪಯ್ಯ : ಈತನು ಕೊಡೇಕಲ್ಲು ಬಸವಣ್ಣನ ಶಿಷ್ಯನೆಂಬ ಒಂದು ವಾದವಿದೆ. ಮೌನಪ್ಪಯ್ಯನ ವಚನಗಳ ಅಂಕಿನ ತನ್ನ ಗುರುವಾದ ಬಸವಣ್ಣನದೇ ಆಗಿದೆ ಎಂಬ ವಾದವೂ ಇದೆ. ಆದರೆ ಆತನು ತನ್ನವಚನಗಳಲ್ಲಿ ಬಸವಣ್ಣನೇ ತನ್ನ ಗುರುವೆಂದು ಹೇಳಿಕೊಂಡಿಲ್ಲ. ತನ್ನ ವಚನಗಳಲ್ಲಿ ಅಲ್ಲಮನನ್ನು ಅತ್ಯಂತ ಪೂಜ್ಯವಾಗಿ ನೆನೆದಿದ್ದಾನೆ. ಅಲ್ಲಮನೇ ತನ್ನಲಿಂಗವೆಂದು ಭಾವಿಸಿದ್ದ ಆತ ಇಷ್ಟಲಿಂಗವನ್ನು ತ್ಯಜಿಸಿದ. ಮೌನಪ್ಪಯ್ಯನ ಗುರು ಯಾವ ವ್ಯಕ್ತಿಯೂ ಅಲ್ಲ-ಅದು ನಿರಾಕಾರ ನಿರ್ಗುಣ ಬಸವಣ್ಣ-ಕಬೀರದಾಸರಿಗೆ ನಿರಾಕಾರ ರಾಮನಿದ್ದಂತೆ-ನಂದಿಯ ರುಪದಲ್ಲಿ ಎಲ್ಲ ಕಡೆಯೂ ಪೂಜಿಸಲಾಗುವ ಬಸವಣ್ಣನೇ ಆತನ ವಚನಗಳ ಅಂಕಿತವಾಗಿದೆ ಎಂದು ಶೀಲಾಕಾಂತ ಪತ್ತಾರ ಅಭಿಪ್ರಾಯ ಪಡುತ್ತಾರೆ೯.
ಶರಣಕ್ರಾಂತಿಯ ಹರಿಕಾರರಾದ ಅಲ್ಲಮ, ಬಸವಣ್ಣ, ಚೆನ್ನಬಸವಣ್ಣ ಮುಂತಾದವರೆಲ್ಲ ವಿಶ್ಯಕರ್ಮಜನಾಂಗದವರು ಎನ್ನುವ ಆಧಾರಗಳು ಸಿಗುವುದು ಮೌನಪ್ಪಯ್ಯನ ವಚನಗಳಲ್ಲೇ. ತಾನು ಚೆನ್ನಬಸವಣ್ಣನ ಅವತಾರವೆಂದೂ ಹೇಳಿಕೊಂಡಿದ್ದಾನೆ. ಆ ಶರಣರ ತತ್ವಗಳಿಗೆ ಬಹಳ ಮಹತ್ವಕೊಡುವ ಆತ ಇಷ್ಯಲಿಂಗ. ಅಷ್ಟಾವರಣಗಳಿಂದ ಸಾಂಸ್ಥೀಕರಣಗೊಂಡು ಜಡವಾಗಿ ಹೋಗಿದ್ದ ವೀರಶೈವ ಸಂಪ್ರದಾಯಗಳನ್ನು ಒಪ್ಪದೆ ನಿರಾಕಾರ ನಿರ್ಗುಣತ್ವವನ್ನೇ ಎತ್ತಿಹಿಡಿದು ಇಸ್ಲಾಂನ ತತ್ವಗಳಿಗೆ ಸಮೀಪನಾದ. ಈತನನ್ನು ಸೂಫಿಗಳ ಸಾಲಿಗೆ ಸೇರಿಸಲು ಬರುವುದಿಲ್ಲವಾದರೂ ಈತನ ಮಠ. ಗುಡಿಗಳು ಮುಂದೆ ದರ್ಗಾಗಳ ಮಾದರಿಯಲ್ಲೇ ನಿರ್ಮಾಣಗೊಂಡು ಹಿಂದೂ ಮುಸ್ಲಿಮರ ಭಾವೈಕ್ಯತೆಯನ್ನು ಸಾಧಿಸಿವೆ.
ಈತನು ೧೭ನೇ ಶತಮಾನದಲ್ಲಿ ಹುಟ್ಟಿದನೆಂದು ತರೀಕೆರೆಯವರು ಅಭಿಪ್ರಾಯ ಪಟ್ಟರೆ. ಕೆ.ಪಿ. ಈರಣ್ಣ ಹದಿನೈದನೆ ಶತಮಾನದ ಉತ್ತರಾರ್ಧ ಮತ್ತು ಹದಿನಾರನೆ ಶತಮಾನದ ಪೂರ್ವಾರ್ಧದಲ್ಲಿ ಅವತರಿಸಿದನೆಂದು ಅಭಿಪ್ರಾಯಪಡುತ್ತಾರೆ೧೦.‌‌‌‌‌‌‌‌‌‌‌‌‌‌‍‌‍
ಹುಟ್ಟಿದ್ದು ಗೋನಾಳ, ಬೆಳೆದದ್ದು ಲಿಂಗನಬಂಡಿ, ಕುರುಹು ತೋರಿದ್ದುವರವಿ, ನೆಲೆಗೊಂಡಿದ್ದು ತಿಂತಿಣಿಯಲ್ಲಿ ಎಂಬ ಪ್ರಚಲಿತ ಮಾತು ಮೌನಪ್ಪಯ್ಯನ ಜೀವನದ ಬಗ್ಗೆ ಹೇಳುತ್ತದೆ. ಕಲ್ಯಾಣ ಕುಲಬುರ್ಗಿ. ಗೋಗಿ, ಬಿಜಾಪುರ, ಹಾನಗಲ್ಲು, ಶಿರಹಟ್ಟಿ, ಮುದಗಲ್ಲು, ಲಕ್ಷೇಶ್ವರ, ಹಂಪಿ ಮುಂತಾದೆಡೆಗಳಲ್ಲಿ ಆತ ತಿರುಗಾಡಿ ಲೀಲೆಗಳನ್ನು ತೋರಿದ್ದಾನೆ. ಆತನು ಸುತ್ತಾಡಿದ ಊರುಗಳಲ್ಲೇಲ್ಲ ಆತನ ಹೆಸರಿನ ಮಠಗಳಿವೆ. ಬಿಜಾಪುರದ ಸರದಾರ ಅಂಕುಶಖಾನ ಲಕ್ಷೇಶ್ವರದಲ್ಲಿ ಬಾವಿ ತೆಗೆಯುವಾಗ ನೀರು ಬಾರದಿರಲು ನೀರು ಬರುವಂತೆ ಮಾಡಿದ್ದು, ಬಿಜಾಪುರದ ಸುಲ್ತಾನನಿಗೆ ಹಿಂದೂ ಮುಸ್ಲಿಂ ಎಲ್ಲರಿಗೂ ದೇವನೊಬ್ಬನೇ ಎಂಬುದನ್ನು ಮನವರಿಕೆ ಮಾಡಿಕೊಟ್ಟು ಪ್ರಭಾವ ಬೀರಿದ್ದು ಸುರಪುರದಲ್ಲಿ ಬೇಡನಾಯಕನಿಗೆ ಪಟ್ಟಕಟ್ಟಿದ್ದು ಮುಂತಾದ ಮಹತ್ವದ ಐತಿಹಾಸಿಕ ಘಟನೆಗಳು ಆತನ ಬದುಕಿನಲ್ಲಿವೆ. ಹೊಲೆಯ ಮಲ್ಲನ ಮಗಳ ಮದುವೆಗೆ ಹೋಗಿ ಉಂಡು ಆಶೀರ್ವದಿಸಿ ಜಾತಿಭೇದ ಮೀರಿದ ತನ್ನ ನಿರಂಜನತೆಯನ್ನು ತೋರಿದ್ದಾನೆ. ಮಳೆ ಹೋಗಿ ಬರಗಾಲ ಬಂದಾಗ ಜನರು ಹಾಹಾಕಾರ ಮಾಡುತ್ತಿದ್ದಾಗ ಮಳೆ ತರಿಸಿದ ಪವಾಡವನ್ನೂ ಮೋನಪ್ಪಯ್ಯ ಮಾಡಿದ್ದಾನೆ. ಮಳೆಬರಿಸುವ ವಿದ್ಯೆಯಲ್ಲಿ ಮೋನಪ್ಪಯ್ಯನಂತೆ ಆತನ ಶಿಷ್ಠ ಗದ್ದನಕೆರೆಯ ಮಳಿಯಪ್ಪಯ್ಯನೂ ಪ್ರಸಿದ್ಧನಾಗಿದ್ದಾನೆ.
ಸೂಫಿಗಳಿಗೂ ಮೋನಪ್ಪಯ್ಯ ಬಹಳ ಪ್ರಿಯವಾಗಿದ್ದ. ಆತನನ್ನು ವರವಿಯ ಪಾಚ್ಷಾ, ಮೌನುದ್ದೀನ್, ಮೌನದೀನ ಎಂದೆಲ್ಲಾಕರೆದಿದ್ದಾರೆ, ಮೊಯಿನುದ್ದೀನ ಎಂಬದೂ ಇದರ ರೂಪಾಂತರವಿರಬಹುದು. ಈತ ಕಪನಿ ಟೋಪಿ, ಜಂಗುಗಳನ್ನು ಧರಿಸಿದ ಫಕೀರನಾಗಿದ್ದ. ಅಲ್ಲಾ ಅಲ್ಲಮರಲ್ಲಿ ಅಭೇದ್ಯ ಕಲ್ಪಿಸಿ ಧರ್ಮ ಸಮನ್ವಯ ಸಾಧಿಸಿದ ಈತನನ್ನು ಉತ್ತರ ಹಿಂದೂಸ್ತಾನದ ಪ್ರಸಿದ್ಧ ಸಂತ ಕಬೀರನೊಡನೆ ಹೋಲಿಸಲಾಗುತ್ತದೆ.
ವರವಿ, ಲಕ್ಷ್ಮೇಶ್ವರಗಳಲ್ಲಿ ಈತನ ಮಠಗಳನ್ನು ಎರಡನೆ ಆದಿಲ್ ಶಾಹಿ ಕಟ್ಟಿಸಿದನೆಂದೂ ತಿಂತಿಣಿಯ ಗುಡಿಯನ್ನು ಅದೇ ದರ್ಗಾದ ಮಾದರಿಯಲ್ಲಿ ಸೊಲಬಣ್ಣ ಶೆಟ್ಟಿ ಎಂಬ ಭಕ್ತನು ಕಟ್ಟಿಸಿದನೆಂದೂ ತಿಳಿದುಬರುತ್ತದೆ.
ಆತನ ದರ್ಗಾಗಳಲ್ಲಿ ಫೋಷಿಸಲ್ಪಡುವ ದೀನ್ ವಿಶಿಷ್ಟವಾದುದು. “ಓಂ ಏಕ್ ಲಾಖ್ ಐಸೀ ಹಜಾರ್ ಪಾಂಚೋಪೀರ ಪೈಗಂಬರ್ ಮೌನ್‍ದೀನ್ ಕಾಶಿಪತಿ ಹರಹರ ಮಹಾದೇವ” ಒಂದು ಲಕ್ಷದ ಎಂಬತ್ತು ಸಾವಿರ ಪೈಗಂಬರರು ಮಹಮ್ಮದನಿಗಿಂತ ಮೊದಲು ಆಗಿ ಹೋಗಿದ್ದಾರೆ ಎಂದು ಇಸ್ಲಾಂ ಪುರಾಣಗಳು ಹೇಳುತ್ತವೆ. ಇವರಲ್ಲಿ ಈಸಾ, ಮೂಸಾ, ಅಬ್ರಾಹಂ, ಮಹಮದ್ ಇವರ ಜೊತೆಗೆ ಮೌನುದ್ದೀನನೂ ಸೇರಿ ಐದು ಮಂದಿ (ಪಂಚೋಪೀರ್) ಗುರುಗಳು, ಮೌನುದ್ದೀನ ಜಿತಾಪೀರನಾಗಿದ್ದಾನೆ ಎಂದು ಈ ದೀನದ ಅರ್ಥ, ಜೊತೆಗೆ ಕಾಶಿಪತಿ ಹರಹರ ಮಹಾದೇವನನ್ನು ಸ್ತುತಿಸುವ ಈ ದೀನವು ಹಿಂದೂ ಮುಸ್ಲಿಂ ಸಾಮರಸ್ಯದ ಅತಿ ಶ್ರೇಷ್ಠಮಂತ್ರವಾಗಿದೆ.
ಗಗನಾಪುರದ ಗಂಗಪ್ಪಯ್ಯ : ಮಳಿಯಪ್ಪಯ್ಯ ಸ್ವಾಮಿಯ ಗುರು ಗಂಗಪ್ಪಯ್ಯನಂದೂ, ಮೋನಪ್ಪಯ್ಯನೆಂದೂ ವಿಭಿನ್ನ ಹೇಳಿಕೆಗಳಿವೆ. ಮೋನಪ್ಪಯ್ಯನ ಶಿಷ್ಯ ಗಂಗಪ್ಪಯ್ಯನ ಶಿಷ್ಯ ಮಳಿಯಪ್ಪನಾದ್ದರಿಂದ ಇವರಿಬ್ಬರೂ ಮೋನಪ್ಪಯ್ಯನ ಶಿಷ್ಯವರ್ಗದವಕೀ ಆಗುತ್ತಾರೆ. ಗಂಗಪ್ಪಯ್ಯನವರ ಬಗ್ಗೆ ಸಂಕ್ಷಿಪ್ತವಾಗಿ ಪರಿಚಯ ಮಾಡಿಕೊಳ್ಳುವುದು ಒಳ್ಳೆಯದು.
ದೇವದುರ್ಗದ ಸದಾಚಾರಶೀಲರಾದ ಗುರಪ್ಪ ಶಂಕ್ರಮ್ಮ ಎಂಬ ದಂಪತಿಗಳಿಗೆ ಬಹುದಿನ ಮಕ್ಕಳಾಗಲಿಲ್ಲ. ಶಂಕ್ರಮ್ಮ ಅಲ್ಲಿಯೇ ಹರಿಯುತ್ತಿದ್ದ ಕೃಷ್ಣಾನದಿಗೆ ೧೨ವರ್ಷ ಪೂಜೆಮಾಡಿ ಮಕ್ಕಳಿಗಾಗಿ ಬೇಡಿಕೊಂಡಳು. ಹುಟ್ಟಿದ ಮೊದಲ ಮಗುವನ್ನು ನಿನಗೇ ಅರ್ಪಿಸುತ್ತೇನೆ ಎಂದೂ ಮಾಡಿಕೊಂಡಳು, ಆ ತಾಯಿಗೆ ಪುಣ್ಯವಿಶೇಷದಿಂದ ಅವಳಿ ಗಂಡು ಮಕ್ಕಳಾದವು. ತನ್ನ ಹರಕೆಯಂತೆ ಮೊದಲನೆ ಮಗುವನ್ನು ತೆಪ್ಪದಲ್ಲಿಟ್ಟು ಕೃಷ್ಣಾನದಿಯಲ್ಲಿ ತೇಲಿಬಿಟ್ಟಳು. ಆ ಮಗು ಮೋನಪ್ಪಯ್ಯನಿಗೆ ಸಾವಳಗಿ ಎಂಬ ಗ್ರಾಮದಲ್ಲಿ ನದಿಯಲ್ಲಿ ಸಿಕ್ಕಿತು. ಆ ಮಗುವನ್ನು ರಕ್ಷಿಸಿ ಗಂಗೆಯ ವರಪ್ರಸಾದವಾದ್ದರಿಂದ ಗಂಗಪ್ಪನೆಂದು ಹೆಸರಿಟ್ಟು ಮೋನಪ್ಪ ಸಾಕಿ ಬೆಳೆಸಿದ. ಬೆಳೆದ ಗಂಗಪ್ಪಯ್ಯ ಗುರುಸೇವೆ ಮಾಡುತ್ತ ತಾನೂ ಯೋಗಿಯಾದ. ಒಂದು ಸಾರಿ ಅದೆ ಊರಿನ ಮಹಾಶಿವಭಕ್ತನಾದ ಶಿವಲಿಂಗಪ್ಪನು ಶಿವನನ್ನು ಅನನ್ಯ ಭಕ್ತಿಯಿಂದ ಅರ್ಚಿಸಿ ಪ್ರಸನ್ನೀಕರಿಸಿಕೊಂಡು ಪರಿವಾರ ಸಮೇತನಾಗಿ ಕೈಲಾಸಕ್ಕೆ ಹೋಗುವುದನ್ನು ಕಂಡು ತಾನೂ ಕೈಲಾಸ ನೋಡಬೇಕು ಎಂದು ಆಶೆಪಟ್ಟ. ಮೌನೇಶ್ವರ “ಗಂಗಪ್ಪಾ ನೀನೂ ಕೈಲಾಸಕ್ಕೆ ಹೋಗಬೇಕೆಂದಿರುವೆಯಾ?” ಎಂದು ಕೇಳಿದ. ಗಂಗಪ್ಪ “ಸ್ವಾಮಿ ಎಲ್ಲಿರುವರೋ ಅದೇನನಗೆ ಕೈಲಾಸ. ಆದರೂ ಕೈಲಾಸವನ್ನು ನೋಡಬೇಕೆಂಬ ಆಶೆ ಹುಟ್ಟಿದ್ದು ನಿಜ” ಎಂದ. ಹಾಗಾದರೆ ಇಲ್ಲಿ ನೋಡು ಎಂದು ಮೌನೇಶ್ವರ ತನ್ನ ಅಂಗೈಯನ್ನು ಶಿಷ್ಯನ ಕಣ್ಣೆದುರು ಹಿಡಿದ. ಅಲ್ಲಿ ಕೈಲಾಸದ ವೈಭವವನ್ನೆಲ್ಲ ನೋಡಿ ಗಂಗಪ್ಪ ತೃಪ್ತಿಪಡೆದ.
ಒಂದು ಸಾರಿ ಗುರುಶಿಷ್ಯರಿಬ್ಬರೂ ಆಧ್ಯಾತ್ಮಚಿಂತನೆಯ ವಿಚಾರಗಳನ್ನು ಮಾತನಾಡಿಕೊಳ್ಳುತ್ತ ಕೃಷ್ಣಾನದಿಯ ದಂಡೆಯ ಮೇಲೆ ಕುಳಿತಿದ್ದರು. ಕೃಷ್ಣಾನದಿಯ ಭೋರ್ಗರೆತದಿಂದ ಅವರಿಗೆ ಪರಸ್ಪರರ ಮಾತುಗಳು ಕೇಳದಾದವು ಮೋನಪ್ಪಯ್ಯ ‘ಹೇಕೃಷ್ಣೆ ನೀನು ಹೀಗೆ ಸದ್ದು ಮಾಡಿದರೆ ನಾವು ಮಾತಾಡುವುದು. ಹೇಗೆ ಶಾಂತವಾಗಿ ಹರಿ” ಎಂದು ನುಡಿದರು. ಅದರಂತೆ ಕೃಷ್ಣಾನದಿ ತಿಂಥಿಣಿಯ ದೇವಸ್ಥಾನದ ಆಚೀಚೆ ಒಂದು ಫರ್ಲಾಂಗು ದೂರ ಎಕ್ಷ್ಟೇಮಹಾಪೂರ ಬಂದರೂ ಸದ್ದಿಲ್ಲದೆ ಹರಿಯುತ್ತದೆ.
ಮೋನಪ್ಪಯ್ಯ ತನ್ನ ಶಿಷ್ಯನಿಗೆ ನಿನ್ನಿಂದ ಅನೇಕ ಕಾರ್ಯಗಳಾಗಬೇಕಾಗಿದೆ. ನೀನು ನಾಲತ್ತವಾಡಕ್ಕೆ ಹೋಗಿ ನೆಲೆಸಿ ಲೋಕಕಲ್ಯಾಣಕ್ಕೆ ತೊಡಗು’ ಎಂದು ಅಪ್ಪಣೆ ಮಾಡಿದರು. ಅದರಂತೆ ಗಂಗಪ್ಪಯ್ಯ ಹೊರಟರು. ದಾರಿಯ ಒಂದು ಊರಿನಲ್ಲಿ ಒಂದು ಬಲಿಷ್ಠ ಕೋಣವು ಜನರಿಗೆ ಬಹಳ ತೊಂದರೆ ಕೊಡುತ್ತಿತ್ತು. ಗಂಗಪ್ಪಯ್ಯ ಅದನ್ನು ಮಣಿಸಿ ಹಿಡಿದು ಕೊರಳಿಗೊಂದು ತಾಯತವನ್ನು ಕಟ್ಟಿ, ನೀನಿನ್ನು ಕೈಲಾಸಕ್ಕೆ ಹೋಗು ಎಂದು ಆದೇಶ ನೀಡಿದರು. ಕೂಡಲೆ ಅದು ಗಗನ ಹಾರುತ್ತಾ ‘ನನ್ನ ಬೆನ್ನ ಮೇಲೆ ಕುಳಿತು ಸ್ವರ್ಗಕ್ಕೆ ಬರುವವರಿದ್ದರೆ ಬನ್ನಿ’ ಎಂದು ಕರೆಯಿತು. ಈ ಅಚ್ಚರಿಯನ್ನು ನೋಡುತ್ತ ಜನ ಗಂಗಪ್ಪಯ್ಯನವರಿಗೆ ಜಯಕಾರ ಹಾಕಿದರು. ಅಂದಿನಿಂದ ಆ ಊರಿಗೆ ಗಗನಾಪುರವೆಂದು ಹೆಸರು ಬಂತು.
ಮುಂದೆ ಗಂಗಪ್ಪಯ್ಯ ಅಕಾಲದಲ್ಲಿ ಮಳೆತರಿಸುವುದು ಕಾಶಿವಿಶ್ವನಾಥನಿಗೆ ಅನ್ನತುಪ್ಪ ಉಣ್ಣಿಸುವುದು. ಗೋಡೆಯನ್ನು ನಡೆಸುವುದು. ಕಟ್ಟಿಗೆ ಕೋಲನ್ನು ಬೆಳ್ಳಿ ಕೋಲಾಗಿ ಮಾಡುವುದು, ಕೃಷ್ಣಾನದಿಯ, ಮೇಲೆ ಕಂಬಳಿಹಾಸಿ ಅದರ ಮೇಲೆ ಕುಳಿತು ದಾಡುವುದು. ಮೊದಲಾದ ಪವಾಡಗಳನ್ನು ಮಾಡುತ್ತ ಪ್ರಸಿದ್ಧರಾದರು. ಜಾವೂರು, ದೇವರಗಡ್ಡಿ, ಮೇಲಗಡ್ಡಿ, ಕಾಡಲಬಂಡಿ, ಚವನಬಾವಿ, ಗುಡಜಾವೂರು, ಹಿರಿಜಾವೂರು, ನಾರಾಯಣಪುರ, ಇಸ್ಲಾಂಪುರ ಮುಂತಾದ ಊರುಗಳಲ್ಲಿ ಇನಾಂ ಭೂಮಿಗಳನ್ನು ಪಡೆದರು. ತಮ್ಮ ಅಂತಿಮ ಕಾಲದಲಿ ಒಂದು ಗುಹೆಯೊಳಗೆ ಪ್ರವೇಶ ಮಾಡಿ ಐಕ್ಯರಾದರು. ಆ ಗವಿಯ ಬಾಗಿಲಿಗೇ ಪೂಜೆ ನಡೆಯುತ್ತದೆ೧೧.
ಇದು ಜನರಲ್ಲಿ ಪ್ರಚಾರದಲ್ಲಿರುವ ಗಗನಾಪುರದ ಗಂಗಪ್ಪಯ್ಯನವರ ಚರಿತ್ರೆ. ಇಂಥ ಕಥೆಗಳ ಪವಾಡಗಳಿಗೆ ಸೂಕ್ಷ್ಮವಾದ ವಾಸ್ತವಿಕ ನೆಲಗಟ್ಟಿರುತ್ತದೆ. ನಮ್ಮ ಜನರಿಗೆ ಕಲ್ಪನೆ ಸಂಕೇತಗಳ ಮೂಲಕ ವರ್ಣ ರಂಜಿತಗೊಳಿಸಿ ಮಹಾಪುರುಷರ ಬಗ್ಗೆ ಕಥೆ ಹೇಳುವುದು ಕೇಳುವುದು ಎಂದರೆ ಬಹಳ ಇಷ್ಟ. ಉದಾಹರಣೆಗೆ ಗಂಗಪ್ಪಯ್ಯನಿಗೆ ಕೈಲಾಸ ತೋರಿಸಿದ್ದು ಎನ್ನಲಾಗುವ ಕೈಲಾಸಕಟ್ಟೆ ತಿಂಥಿಣಿಯಲ್ಲಿ ಮೋನಪ್ಪಯ್ಯನ ಮಠದ ಎಡಗಡೆಯಲ್ಲಿದೆ. ಅದು ಸಾಧುಗಳ ಕಟ್ಟೆಯಾಗಿದೆ. ಅಲ್ಲಿ ಬಹುಶಃ ಮೋನಪ್ಪಯ್ಯ ‘ಕೈಲಾಸವೆಂಬುದು ಬೇರಿಲ್ಲ ಕಾಣಿರೊ, ಕಾಯಕವೇ ಕೈಲಾಸ, ಕಾಯಕವೇ ಕೈಲಾಸ ಎಂದೂ ಆಚಾರವೇ ಅನಾಚಾರವೇ ನರಕ ವೆಂದು ಸಾರಿ ಹೇಳಿದ ಬಸವಾದಿ ಶರಣರ ತತ್ವವನ್ನು ಗಂಗಪ್ಪಯ್ಯನಿಗೆ ಮನವರಿಕೆ ಮಾಡಿಕೊಟ್ಟಿರಬಹುದು. ಇನ್ನು ನೇರವಾಗಿ ಕೈಲಾಸಕ್ಕೆ ಹೋದವರ ಕಥೆಗಳು ಹಿಂದಿನ ಶರಣರ ಬಗ್ಗೆ ಸಾಕಷ್ಟಿವೆ. ಅಂಥ ಒಂದು ಕಥೆಯ ಪ್ರಸ್ತಾಪ ಅವರ ಚಿಂತನೆಯ ಜಿಜ್ಞಾಸೆಗೆ ಕಾರಣವಾಗಿರಬೇಕೆಂದು ಊಹಿಸಬಹುದಾಗಿದೆ.
ಮಳೆರಾಜ ಪರಂಪರೆ (೩)
ಮಳೆಯಪ್ಪಯ್ಯನವರು
ಮಳೆಯಪ್ಪನವರನ್ನು ಮಳಿಯಪ್ಪಯ್ಯ ಎಂದು ಆಡುಭಾಷೆಯಲ್ಲೂ, ಮಳೆಯ ರಾಜೇಂದ್ರ ಮಹಾಸ್ವಾಮಿ ಎಂದು ಗೌರವಪೂರ್ವಕವಾಗಿಯೂ ಕರೆಯುತ್ತಾರೆ. ಅವರ ಬಗ್ಗೆ ಯಾದಗಿರಿ ಮಠದ ಶ್ರೀ ಗುರುನಾಥ ಮಹಾಸ್ವಾಮಿಗಳು ಹೇಳುವುದು ಹೀಗೆ:
“ಗದ್ದನಕೇರಿಯ ಅಘಟಿತ ಘಟನಾ ಪೇಶಿಯಾದ ವರುಣದೇವನೆ ನರರೂಪದಲ್ಲಿ ಅವತಾರ ಮಾಡಿದ ಸದ್ಗುರು ಶ್ರೀ ಮಳೆಯ ರಾಜೇಂದ್ರ ಮಹಾಸ್ವಾಮಿಗಳು”. ಈ ಪರಂಪರೆಯು ಮೂಡಿ ಬಂದದ್ದು ಕರ್ನಾಟಕದ ಹಿಂದೂ ಮುಸ್ಲಿಂ ಭಾವೈಕ್ಯತೆಯ ಹರಿಕರರಾದ ಸರ್ವಧರ್ಮ ಸನ್ವಯ ಲೀಲಾ ಪುರುಷರಾಗಿ ಮೆರೆದ ತಿಂಥಿಣಿ ಜಗದ್ಗುರು ಶ್ರೀ ಮೌನೇಶ್ವರರ ಕರಕಮಲ ಸಂಜಾತರಾದ ಗಗನಪುರದ ಶ್ರೀ ಗುರು ಗಂಗಪ್ಪಯ್ಯನವರಿಂದ ಸದ್ಗುರು ಮೌನೇಶ್ವರರ ಆಣತಿಯಂತೆ ಸಂಪ್ರದಾಯಗಳನ್ನು ಮುಂದುವರಿಸಿಕೊಂಡು ಬಂದಂಥ ಮಹನೀಯರು.
ಬಸವನ ಬಾಗೇವಾಡಿ ತಾಲೂಕಿನ ಉಕ್ಕಲಿ ಗ್ರಾಮದ ವಿಶ್ವಕರ್ಮ ಬ್ರಾಹ್ಮಣ ದಂಪತಿಗಳಿಗೆ ಸಂತಾನವಿರದೆ ಪರಿತಪಿಸುತ್ತಿರುವಾಗ ‘ಹರಸಿ ಕಮ್ಮಾರನಾಗಿ ನರರೂಪ ತಾಳಿದ ಗುರುವಿನ ಮುಂದೆ ಗುರುವುಂಟೆ’ ಎಂಬ ಮೌನೇಶ್ವರರ ವಚನದಂತೆ, ಪರಶಿವನ ಅಂಶಾವತಾರಿಯಾದ ಶ್ರೀ ಮೌನೇಶ್ವರರು ಆ ದಂಪತಿಗಳ ಕನಸಿನಲ್ಲಿ ಕಾಣಿಸಿಕೊಂಡು ನನ್ನ ಪರಮ ಶಿಷ್ಯನಾದ ಗಂಗಪ್ಪಯ್ಯನೆಂಬ ಮಹಾಪುರುಷರು ಭಕ್ತರ ಉದ್ಧಾರಕ್ಕಾಗಿ ಸಂಚಾರ ಮಾಡುತ್ತ ನಿಮ್ಮ ಗ್ರಾಮಕ್ಕೆ ಬಂದು ನಿಮಗೆ ಸಂತಾನ ಭಾಗ್ಯವನ್ನು ಕೊಡುವುದರ ಜೊತೆಗೆ, ಕೈ ಮಾಡಿದರೆ ಮಳೆ ತರಿಸುವಂಥ ದುರ್ಭಿಕ್ಷೆ ನಿವಾರಣೆ ಮಾಡುವಂಥ ಮಹಾಪುರುಷನನ್ನು ಅನುಗ್ರಹಿಸುತ್ತಾರೆ. ಅವನಿಗೆ ‘ಮಳೆಯ ರಾಜೇಂದ್ರ ಎಂಬುದಾಗಿ ಹೆಸರಿಟ್ಟು ಕರೆಯಿರಿ’ ಎಂದು ಹೇಳಿ ಅದೃಶ್ಯರಾಗುತ್ತಾರೆ. ಅಂತಹ ಲೀಲಾ ಪುರುಷನ ಹಸ್ತದಿಂದ ಧರೆಗೆ ಬಂದ ವರುಣ ದೇವನೇ ಗದ್ದನಕೇರಿಯ ಶ್ರೀ ಮಳೆರಾಜೇಂದ್ರ ಮಹಾಸ್ವಾಮಿ ಅಥವಾ ಮಳಿಯಪ್ಪಯ್ಯಸ್ವಾಮಿ೧೩.
ಮಳೆಪ್ಪಯ್ಯ ಸ್ವಾಮಿಯ ಸ್ವಲ್ಪ ವಿವರವಾದ ಕಥೆ ಹೀಗಿದೆ. ಅದರಲ್ಲಿ ಮೋನಪ್ಪಯ್ಯ ನವರು ದಂಪತಿಗಳ ಕನಸಿನಲ್ಲಿ ಬರುವ ಪ್ರಸ್ತಾಪವಿಲ್ಲ. ಬಿಜಾಪುರ ಜಿಲ್ಲೆಯ ಬಾಗೇವಾಡಿ ತಾಲೂಕಿನ ಉಕ್ಕಲಿ ಎಂಬ ಗ್ರಾಮದಲ್ಲಿ ಗುರುನಾಥಪ್ಪ ತುಳಸಾಬಾಯಿ ಎಂಬ ದಂಪತಿಗಳಿದ್ದರು. ಅವರಿಗೆ ಮಕ್ಕಳಿದ್ದಿಲ್ಲ. ಆ ಚಿಂತೆಯಿಂದ ಅವರು ಹಗಲೂ ರಾತ್ರಿ ಗಗನಪುರ ಸ್ವಾಮಿಗಳನ್ನು ಮನಸ್ಸಿನಲ್ಲಿ ಧ್ಯಾನಿಸುತ್ತಿದ್ದರು. ಒಂದು ದಿವಸ ಗುರಪ್ಪನು ಪೇಟೆಗೆ ಹೋಗಿದ್ದನು. ಅಲ್ಲೇ ಗಂಗಾಧರ ಗುರುಗಳು ಕುದುರೆ ಹತ್ತಿಕೊಂಡು ಬಂದರು. ಅವರನ್ನು ಕಂಡು ಗುರಪ್ಪನು ಸಾಷ್ಟಾಂಗ ನಮಸ್ಕಾರ ಮಾಡಿ ಮನೆಗೆ ಕರೆದುಕೊಂಡು ಬಂದನು. ಅವರ ಮನೆಯಲ್ಲಿ ಯಾಕೆ ಗುರಪ್ಪ ನಿನ್ನ ಮುಖದ ಮೇಲೆ ಚಿಂತೆಯ ಕಳೆ ತೋರುತ್ತಿದೆ. ನೀನು ಚಿಂತೆ ಮಾಡುವ ಕಾರಣವಿಲ್ಲ. ನಿನಗೆ ಜಗತ್ತಿನಲ್ಲಿ ಪ್ರಸಿದ್ಧ ಯೋಗಿಯಾಗುವ ಒಬ್ಬ ಮಗನು ಜನಿಸುವನು. ಅವನಿಂದ ಲೋಕ ಕಲ್ಯಾಣವಾಗುತ್ತದೆ. ನಾವು ಆತನ ನಾಮಕರಣಕ್ಕೆ ಬರುತ್ತೇವೆಂದು ಹೇಳಿ ಗಗನಾಪುರಕ್ಕೆ ಹೊರಟು ಹೋದರು. ಕುದುರೆಯಿಂದ ಎಲ್ಲಿ ಇಳಿದರೊ ಅಲ್ಲಿ ಬಂಡೆಗಲ್ಲಿನ ಮೇಲೆ ಕುದುರೆಯ ನಾಲ್ಕು ಹೆಜ್ಜೆಗಳು ಮೂಡಿದವು. ಅವು ಈಗ್ಯೂ ಇರುತ್ತವೆ.
ಕೆಲವು ದಿವಸಗಳ ನಂತರ‍ ತುಳಸಾಬಾಯಿಗೆ ಗರ್ಭನಿಂತು ನವಮಾಸ ತುಂಬಿ ಚೈತ್ರ ಮಾಸ ಶುಕ್ಲಪಕ್ಷ ಪೌರ್ಣಿಮೆಯ ಪ್ರಾತಃಕಾಲ ಶನಿವಾರ ಗುರು ಮಹರ್ದಶ ಶುಭಕೃತು ನಾಮ ಸಂವತ್ಸರದಲ್ಲಿ ತುಳಸಾಬಾಯಿ ಗಂಡು ಮಗುವನ್ನು ಹಡೆದಳು. ಜಾತಕರ್ಮ ಮಾಡಿ ನಾಮಕರಣ ಕಾಲಕ್ಕೆ ಗುರುಗಳನ್ನು ನೆನೆಸಿದರು. ಆಗಲೇ ಗಗನಪುರದಿಂದ ಸ್ವಾಮಿಗಳು ಬಂದರು. ಎಲ್ಲರಿಗೂ ಆನಂದವಾಯಿತು. ಆಗ ಗುರಪ್ಪ ಮಗನ ನಾಮ ಏನೆಂದು ಕರೆಯಬೇಕು ಎಂದು ಕೇಳಿದನು. ಅದಕ್ಕೆ ಗುರುಗಳು “ಹುಟ್ಟಿದಾಗ ತನ್ನ ನಾಮವನ್ನು ತಾನೇ ಹೇಳುತ್ತಾ ಬಂದಿರುವನು. ನಾವೇನು ಹೇಳಬೇಕು” ಎಂದರು. ಆ ಗೂಢ ಮಾತು ತಿಳಿಯದೆ ಗುರುಗಳೇ ನೀವೇ ತಿಳಿಸಿ ಹೇಳಿರಿ ಎಂದು ಕೇಳಿದನು. ಹಾಗಾದರೆ ಅವನು ಹುಟ್ಟುವಾಗ ಮಳೆ ಬರುತ್ತಿತ್ತಲ್ಲಾ ಅದೇ ಹೆಸರಿಂದ ಕರೆಯಿರಿ ಎಂದು ಹೇಳಿದರು. ಆಗ ಆ ಮಗುವಿಗೆ ಮಳೆರಾಜ, ಮಳೆಯಪ್ಪಯ್ಯ ಎಂದು ನಾಮಕರಣ ಮಾಡಿದರು. ಮಗುವು ಬಾಲಲೀಲೆಗಳನ್ನು ತೋರಿಸಿ ತಂದೆ ತಾಯಿಗಳಿಗೆ ಆನಂದವುಂಟು ಮಾಡುತ್ತಿದ್ದನು. ಆ ಮೇಲೆ ಸಾಲಿಗೆ ಹಾಕಿದರು. ಸಾಲೆಯಲ್ಲಿ ಸಕಲ ವಿದ್ಯಾಪಾರಂಗತನಾಗಿ ತಂದೆ ತಾಯಿಗಳ ಅಪ್ಪಣೆ ಪಡೆದುಕೊಂಡು ಗಗನಾಪುರಕ್ಕೆ ಹೋದನು. ಅಲ್ಲಿ ಸರ್ವವಿದ್ಯಾನಿಪುಣನಾಗಿ ಉಪನಿಷತ್ತು ಮೀಮಾಂಸಾದಿ ಜ್ಞಾನವನ್ನು ಗಳಿಸಿದನು. ಗಂಗಾಧರ ಗುರುಗಳು ಮಳೆರಾಜಾ ನೀನು ವಜ್ರಗಿರಿಗೆ ಹೋಗಿ ಅಲ್ಲಿ ಮಠ ಕಟ್ಟಿಸಿಕೊಂಡು ನೆಲೆಸು ಎಂದು ಹೇಳಿ ಕಳಿಸಿದರು. ಅದರಂತೆ ಮಳೆರಾಜನು ಗದ್ದ ಗಿರಿಗೆ ಬಂದು ಅಲ್ಲಿ ಮಠ ಕಟ್ಟಿಸಿಕೊಂಡು ಇರ ಹತ್ತಿದನು.
ಅಲ್ಲಿಗೆ ಜನರು ಹೋಗುವುದೂ ಬರುವುದೂ ನಡೆಯಿತು. ಅವರು ದೇಶ ಸಂಚಾರ ಮಾಡಿ ಹಣ ಕೂಡಿಸಿ ಅದರಿಂದ ಎಷ್ಟು ಮಂದಿ ಬಂದರೂ ಊಟ ಮಾಡಿಸುತ್ತಿದ್ದರು. ಮಳೆ ಹೋದ ವೇಳೆಯಲ್ಲಿ ಮಳೆ ತರಿಸುತ್ತಿದ್ದರು. ಅವರು ಸಂಚಾರ ಮಾಡುತ್ತಾ ಬಿಜಾಪುರಕ್ಕೆ ಹೋದರು. ಅಲ್ಲಿ ಅವರು ಕಹಳೆ ಹಿಡಿಸಿ ಪಾಲಕಿಯಲ್ಲಿ ಕುಳಿತು ರಾಜ ರಾಜರಗಂಡ ಮಳೆರಾಜಾ ಎಂದು ಹೊಗಳಿಸಿಕೊಳ್ಳುತ್ತ ನಡೆದಿದ್ದರು. ಆ ಸುದ್ದಿ ಅಲ್ಲಿ ಆಳುವ ಮುಸಲ್ಮಾನ ರಾಜರ ತನಕ ಹೋಯಿತು. ಅವರು ಮಳೆರಾಜನನ್ನು ಕರೆಸಿ ನೀನು ನಮ್ಮ ಸಂಗಡ ಯುದ್ಧ ಮಾಡಿ ಜಯಿಸು, ಇಲ್ಲವಾದರೆ ಹೀಗೆ ವದುರುವುದನ್ನು ಬಿಡು ಎಂದು ಹೆಳಿದರು. ಅದಕ್ಕೆ ಮಳೆರಾಜನು ಯುದ್ಧ ಮಾಡಲಿಕ್ಕೆ ಇಲ್ಲಿ ನಮ್ಮ ದಂಡು ಇಲ್ಲ, ವಜ್ರಗಿರಿಗೆ ಬಂದು ಯುದ್ಧ ಮಾಡಿ ಜಯಿಸು, ಇಲ್ಲದಿದ್ದರೆ ನಮಗೆ ಶರಣು ಬಾ ಎಂದು ಹೇಳಿ ಹೋದರು.
ಅದರಂತೆ ಮುಸಲ್ಮಾನರ ಎಷ್ಟೋ ಸೈನ್ಯ ಹೊರಟು ಗದ್ದನಗಿರಿಯ ಬಯಲಲ್ಲಿ ಯುದ್ಧಕ್ಕೆ ನಿಂತಿತು. ಆದರೆ ಮಳೆರಾಜನಿಗೆ ದಂಡು ಎಲ್ಲಿಂದ ಬರಬೇಕು. ಮಳೆ ಹನಿಗಳೇ ಅವರ ದಂಡು. ಗುಡುಗು ಮಿಂಚು ಸಿಡಿಲುಗಳೇ ಅವರ ಅಯುಧಗಳು. ದಂಡು ಮಳೆಯ ಹೊಡೆತಕ್ಕೆ ಸೋತು ಪಲಾಯನ ಮಾಡಿತು. ಇದನ್ನು ನೋಡಿ ಅರಸನು ಇವರು ಮಹತ್ವ ಪುರುಷರು ಎಂದು ತಿಳಿದು ಅವರ ಹತ್ತಿರ ಹೋಗಿ ನಿಮಗೆ ಮೆಚ್ಚಿದೆನು. ಏನು ಬೇಡುತ್ತೀರಿ ಬೇಡಿರಿ ಎಂದನು. ನಮ್ಮ ರಾಜ್ಯದಲ್ಲಿ ನಿಮ್ಮಂಥ ವಲಿಗಳು ಇರಬೇಕು ಎಂದು ಬೇಡಿಕೊಂಡನು. ಅದಕ್ಕೆ ಮಳೆರಾಜರು ಹಾಗಾದರೆ ನಾನು ಈ ಗುಡ್ಡದ ಮೇಲೆ ನೆಲೆಸುತ್ತೇನೆ. ನನ್ನ ನೆರಳು ಎಲ್ಲಿಯವರೆಗೆ ಬೀಳುವುದೋ ಅಲ್ಲಿಯವರೆಗೆ ಭೂಮಿಯನ್ನು ನನಗೆ ಕೊಡಬೇಕು ಎಂದನು. ಅದರಂತೆ ಅವರ ನೆರಳನ್ನು ಅಳೆದರೆ ನೂರು ಕೂರಿಗಿ ಆಯಿತು. ಅರಸನು ಆ ಭೂಮಿಯನ್ನು ಮಳೆರಾಜನ ಹೆಸರಿನಲ್ಲಿ ಮಾಡಿಸಿಕೊಟ್ಟು ಹೋದನು.
ಅಲ್ಲಿಂದ ಮುರನಾಳಿಗೆ ಬಂದು ಆ ಊರು ಗೌಡನ ಸ್ನೇಹ ಸಂಪಾದಿಸಿ ಅಲ್ಲಿ ಮಠ ಕಟ್ಟಿಸಿ ಜಾತ್ರೆ ಮಾಡಿ ತೇರು ಎಳೆಸಿದರು. ಪಾಲ್ಗುಣ ಶುದ್ಧ ನವಮಿಗೆ ಪ್ರತಿ ವರ್ಷ ಈಗಲೂ ಅಲ್ಲಿ ತೇರು ಎಳೆಯುವರು. ಆ ಊರಲ್ಲಿರುವಾಗ ಮಳೆರಾಜನೂ ಗೌಡನೂ ಕೂಡಿ ಒಂದು ದಿನ ಚದುರಂಗ ವಾಡುತ್ತ ಕುಳಿತಿದ್ದರು. ಗೌಡನು ತನ್ನ ಮನೆಯ ಮಾಳಿಗೆಯ ಮೇಲೆ ಕಡಲೆಯನ್ನು ಒಣಗಲು ಹಾಕಿ ಬಂದು ಆಡಲು ಕುಳಿತಿದ್ದನು. ಚದುರಂಗದಾಟ ನಡೆದಿರುವಾಗ ಮಳೆ ಅತಿ ರಭಸದಿಂದ ಬರತೊಡಗಿತು. ಗೌಡ ಮಾಳಿಗೆ ಮೇಲಿನ ಕಡಲೆಯನ್ನು ತೆಗೆಯಲಿಕ್ಕೆ ಮಳೆಪ್ಪಯ್ಯನ ಅಪ್ಪಣೆಯನ್ನು ಎರಡು ಮೂರು ಸಾರಿ ಕೇಳಿದ. ಅದಕ್ಕೆ ಮಳೆಪ್ಪಯ್ಯ ಆಟವನ್ನು ಮುಗಿಸಿ ಹೋಗೆಂದು ಹೇಳಿದರು. ಆಗ ಗೌಡ ಕಡಲೆ ಆಸೆ ಬಿಟ್ಟು ಸುಮ್ಮನೆ ಕುಳಿತ. ಮಳೆ ಹೆಚ್ಚಾಗಿ ಊರಿನ ಬೀದಿಗಳಲ್ಲೆಲ್ಲ ನೀರು ಹರಿಯತೊಡಗಿತು. ಮಳೆ ನಿಂತ ನಂತರ ಮಳೆಸ್ವಾಮಿಗಳು ಯಾಕೆ ಗೌಡ, ಬಹಳ ಅವಸರ ಮಾಡುತ್ತೀ ಮನೆಗೆ ಹೋಗೆಂದು ಹೋಳಿದರು. ಗೌಡ ಸ್ವಾಮೀ ಹೋಗಿ ಮಾಡುವುದೇನು ಇನ್ನೊಂದು ಆಟವಾಗಲಿ ಎಂದನು. ಸ್ವಾಮಿಗಳು ಹುಚ್ಚಾ, ಕತ್ತಲಾಗುತ್ತಿದೆ ಬೇಗ ಹೋಗಿ ಕಡಲೆಯನ್ನು ತುಂಬಿ ಬಿಡು ಎಂದು ಹೇಳಿದರು. ಆಗಲಿ ಎಂದು ಗೌಡ ಚಿಂತೆ ಮಾಡುತ್ತ ಬಂದು ಮಾಳಿಗೆ ಹತ್ತಿ ನೋಡುತ್ತಾನೆ ಗುಡಾರದ ಮೇಲಿನ ಕಡಲೆಗಳು ತೋಯದೆ ಹಾಗೇ ಇದ್ದವು. ಗೌಡನಿಗೆ ಚಿಂತೆ ದೂರಾಗಿ ಸಂತೋಷದಿಂದ ಕುಣಿದಾಡತೊಡಗಿದನು. ಮಳೆಪ್ಪಯ್ಯ ಸ್ವಾಮಿಯ ಮಹಿಮೆಯನ್ನು ಕೊಂಡಾಡತೊಡಗಿದನು೧೪.
ಇದು ಸಂಪ್ರದಾಯ ಶೈಲಿಯಲ್ಲಿ ಬರೆಯಲಾದ ಮಳೆ ಯಪ್ಪಯ್ಯನವರ ಜನನ ಮತ್ತು ಮಹೊಮೆಗಳ ಬಗೆಗಿನ ಕಥೆ. ಇಲ್ಲಿಯ ಪ್ರಸಂಗಗಳೆಲ್ಲ ಹೆಸರಿಗೆ ತಕ್ಕಂತೆ ಮಳೆಯಸುತ್ತಲೇ ನಡೆಯುತ್ತವೆ. ಅವರಿಗೆ ಮಳೆ ತರಿಸುವ ಸಿದ್ಧಿ ಸಾಧಿತವಾಗಿತ್ತು ಎಂಬುದಂತೂ ಇದರಿಂದ ಸಿದ್ಧವಾಗುತ್ತದೆ. ಮೌಖಿಕವಾಗಿ ಅವರ ಜೀವನದ ಬಗ್ಗೆ ಹೇಳುವ ವಿಷಯಗಳೂ ಇಷ್ಟೇ. ಇದಕ್ಕಿಂತ ಹೆಚ್ಚಿನ ಸಂಗತಿಗಳು ತಿಳಿದು ಬರುವುದಿಲ್ಲ. ಅವರ ಬಗ್ಗೆ ಯಾರೋ ಪುರಾಣ ಬರೆದಿದ್ದರೆಂದೂ, ಕೈ ಬರಹದ ಆ ಪ್ರತಿಯೂ ಡ್ಯಾಮಿನ ಹಿನ್ನೀರಿನಲ್ಲಿ ಮುರನಾಳ ಗ್ರಾಮ ಮುಳುಗಿದಾಗ ಅದು ಹೋಯಿತೆಂದು ವಿ.ಜಿ. ಮಹಾಪುರುಷ ಹೇಳಿದರು. ಇನ್ನು ಮಳೆಯಪ್ಪಯ್ಯನವರ ಬಗ್ಗೆ ಬೇರೆ ಬೇರೆ ಯವರು ವ್ಯಕ್ತ ಮಾಡಿರುವ ವಿಷಯಗಳನ್ನು ನೋಡೋಣ. ಬಸವರಾಜ ಹಲಗತ್ತಿಯವರ ಅಭಿಪ್ರಾಯ.
ಸೂಫಿಗಳ ಹಾಗೂ ಶರಣ, ಸಂತರ, ಸಿದ್ಧರ ದಟ್ಟ ಪ್ರಭಾವಕ್ಕೆ ಒಳಗಾಗಿ ರೂಪುಗೊಂಡ ಅನುಭಾವಿ ತಿಂಥಿಣಿಯ ಮೋನಪ್ಪಯ್ಯನವರ ಶಿಷ್ಯ ಪರಂಪರೆಯಲ್ಲಿ ಬಾಗಲಕೋಟ ಜಿಲ್ಲೆಯ ಮುರನಾಳದ ಹಾಗೂ ಗದ್ದನಕೇರಿಯ ಮೋನಪ್ಪಯ್ಯನವರು ಒಬ್ಬರು. ಈ ಮಠಗಳಿಗೆ ಹಿಂದೂ ಮುಸ್ಲಿಂ ಜನರು ಭಕ್ತರಿದ್ದಾರೆ. ಸೂಫಿ ಸಂತರ ಉರುಸುಗಳಲ್ಲಿ ಕಾಣುವಂತೆ ಇಲ್ಲಿಯೂ ಮಜಾರ(ನೈವೇದ್ಯ), ಊದು ಹಾಕುವುದು, ಪರಾಕು ಹೇಳುವುದು ನಡೆಯುತ್ತದೆ. ಈ ಮಠದ ಪೀಠಸ್ಥರು ಇಂದಿಗೂ ಸೂಫಿ ಸಂತರ ಹಾಗೆ ಹಸಿರು ಪೇಟ ಹಾಗೂ ಶಿಲಾಮಣಿಗಳನ್ನು ಧರಿಸುತ್ತಾರೆ. ಸೂಫಿದರ್ವೇಶಿಗಳು ತಮ್ಮ ಅಂತರಿಕ ಶಕ್ತಿಯಿಂದ ಮಳೆಯನ್ನು ತರಿಸುವ ಪವಾಡಗಳನ್ನು ಮಾಡಿದಂತೆ ಮಳೆಯಪ್ಪನವರು ಜಿಲ್ಲೆಯಲ್ಲಿ ಬರಗಾಲ ಬಿದ್ದಾಗ ಮಳೆ ತರಿಸಿ ಈ ಭಾಗದ ಜನರು ಅನ್ನ ನೀರು ಕಾಣುವಂತೆ ಇವರೂ ಪವಾಡ ಮಾಡಿದ್ದಾರಂತೆ. ಹಿಂದೂ ಮುಸ್ಲಿಂ ಆಚರಣೆಗಳು, ಸಂಪ್ರದಾಯಗಳು, ಪದ್ಧತಿಗಳು ಈ ಮಠದ ಭಕ್ತರಲ್ಲಿವೆ.
ಹಲಗತ್ತಿಯವರು ಗದ್ದನಕೇರಿಯ ಮಳೆಯಪ್ಪಯ್ಯನವರನ್ನು ಮೋನಪ್ಪಯ್ಯ ಎಂದು ತಪ್ಪಾಗಿ ಭಾವಿಸಿದ್ದಾರೆ. ಸೂಫಿ ಸಂಪ್ರದಾಯಗಳನ್ನು ಅವರು ಗುರುತಿಸಿರುವುದು ಸರಿಯೇ. ಆದರೆ ದರ್ವೇಶಿ ಸೂಫಿಗಳೇ ಮೊದಲು ಮಳೆ ತರಿಸುವ ಕಾರ‍್ಯ ಮಾಡುತ್ತಿದ್ದರು. ಅವರಂತೆ ಮಳೆಯಪ್ಪನವರೂ (ಇಲ್ಲ ತಿದ್ದಿಕೊಂಡಿದ್ದಾರೆ) ಅವರ ಅನುಕರಣೆ ಎಂಬಂತೆ ಮಳೆ ತಿರಿಸುವ ಪವಾಡ ಮಾಡಿದ್ದಾರಂತೆ ಎಂದು ಹೇಳಿರುವುದನ್ನು ಒಪ್ಪಲಾಗದು. ಈ ಶಕ್ತಿ ಮೋನಪ್ಪಯ್ಯನವರಲ್ಲಿತ್ತು. ಅದು ಶಿಷ್ಯಪರಂಪರೆಯಲ್ಲಿ ಉಳಿದು ಬೆಳೆದು ಬಂದಿದೆ. ದೇಶ ಸೇವೆಯ ಒಂದು ಕರ್ತವ್ಯವೆಂಬಂತೆ ಅದನ್ನು ತಪಶ್ಯಕ್ತಿಯಿಂದ ಸಿದ್ಧಿಸಿಕೊಂಡವರು ಮಳೆಯಪ್ಪಯ್ಯನವರು.
ತಿಂಥಿಣಿ ಮೋನಪ್ಪಯ್ಯನವರು ದೇಶ ಸಂಚಾರ ಮಾಡುತ್ತ ದೇವದುರ್ಗ, ಲಿಂಗನ ಬಂಡಿ ಮುಂತಾದ ಜನರ ಅಪೇಕ್ಷೆಯ ಮೇರೆಗೆ ಮಳೆ ತರಿಸಿದರೆಂಬುದು ಪ್ರಸಿದ್ಧವಾಗಿದೆ. ತಮ್ಮ ವಚನಗಳಲ್ಲಿ ಮಳೆ ಲಿಂಗ, ಬೆಳೆ ಲಿಂಗವೆಂದು ಕರೆಯುವ ಮೂಲಕ ಮಳೆಯಲ್ಲಿ ದೈವತ್ವವನ್ನು ಕಂಡಿದ್ದಾರೆ ಮೋನಪ್ಪಯ್ಯ.
ಐನೂರು ಕೋಟಿ ಯೋಜನಕೆ ಕೌಲು ಬಂದಾವು
ದೀನ ಸಯ್ಯದ್ ಮಹಮ್ಮದನೆ ಸಲಹೆಂಬ ಸಮಯಕ್ಕೆ
ಕೌದಿಯ ಬೀಸಿ ಮಳೆ ಕರೆದ ಬಸವಣ್ಣ
ಹೀಗೆ ಮಳೆಗಾಗಿ ಜನರಿಂದ ಬೇಡಿಕೆ ಬಂದದ್ದರಿಂದ ಕೌದಿಯನ್ನು ಬೀಸಿ ಮಳೆ ಕರೆದ ಸಂದರ್ಭವನ್ನು ಮೋನಪ್ಪಯ್ಯ ತಮ್ಮ ವಚನದಲ್ಲಿ ಹೇಳಿದ್ದಾರೆ. ಅವರಿಗೆ ಮಹಮ್ಮದನು ಒಂದೆ ಅಲ್ಲಮನು ಒಂದೇ, ಅವರು ಸರ್ವಶಕ್ತ ಪರಮಾತ್ಮನ ಸಂಕೇತ. ಆತನನ್ನೇ ಮಳೆಗಾಗಿ ಬೇಡುವುದು ಸರಿಯಷ್ಟೆ. ಮಳೆಗಾಗಿ ಬೇಡುವುದು ಇಂದು ನಿನ್ನೆಯದಲ್ಲ. ವೇದಗಳ ಕಾಲದಿಂದಲೂ ಸಸ್ಯಧಾನ್ಯಗಳ ಸಮೃದ್ಧಿಗೆ ಕಾರಣ ಕರ್ತನಾದ ವರುಣದೇವನನ್ನು ಪ್ರಾರ್ಥಿಸುವುದು ಕಂಡುಬರುತ್ತದೆ. ಮಳೆಗಾಗಿ ಮಾಡುವ ಸರ್ಜನ್ಯ ಹೋಮ ಅಂದಿನಿಂದ ಇಂದಿನವರೆಗೂ ಪ್ರಚಾರದಲ್ಲಿದೆ.
ಪಿ.ವೈ. ಗಿರಿಸಾಗರ ಅವರ ಕೆಲವು ವಿಚಾರಗಳು ಹೀಗಿವೆ : ತಿಂಥಿಣಿ ಮೋನಪ್ಪಯ್ಯನ ಅಚಲ ಭಕ್ತನಾದ ಉಕ್ಕಲಿಯಲ್ಲಿ ಜನಿಸಿದ ಮೋನಪ್ಪಯ್ಯ ಈ ಮಠದ ಸ್ಥಾಪಕ ಎಂದು ಪ್ರತೀತಿ. ಇವನು ಮಳೆಯರಾಜನನ್ನು ವಶೀಕರಣ ಮಾಡಿಕೊಂಡ ಎಂಬ ಹೆಗ್ಗಳಿಕೆ ಇದೆ… ಮಳೆಯಿಂದ ತನ್ನ ಸೈನ್ಯವನ್ನು ಸೋಲಿಸಿದ ಮೋನಪ್ಪಯ್ಯನಿಗೆ ಬಾದಶಾ ಮೆಚ್ಚಿ ಏಕ್‍ಲಾಖ್ ಐಸಿ ಹಜಾರ್…. ಎಂಬ ಬಿರುದನ್ನು ದಯಪಾಲಿಸಿದ. ಈ ಬಿರುದನ್ನು ಪ್ರತಿ ವರ್ಷ ಜಾತ್ರೆಯಲ್ಲಿ ಅವರ ಗದ್ದುಗೆಗೆ ಉಗ್ಗಳಿಸುತ್ತಾರೆ. ಇವರ ಕಾಲವನ್ನು ಖಚಿತವಾಗಿ ಹೇಳಲಿಕ್ಕಾಗದು. ಅವರ ಮಗನಾದ ಮಳಿಯಪ್ಪಯ್ಯ ಮಹಾಜ್ಞಾನಿಯಾಗಿದ್ದ…. ಮುಂದೆ ಅವರ ಮಗ ಅಖಂಡಪ್ಪ ಮಹಾಸಿದ್ಧಿ ಪುರುಷನೆಂದೂ, ಮಳೆಯನ್ನು ಅಜ್ಜನಂತೆ ವಶಪಡಿಸಿಕೊಂಡಿದ್ದಾನೆಂದೂ ಹೇಳುತ್ತಾರೆ. ಅದನ್ನು ಕಂಡು ಆ ಕಾಲದ ಜನ ಅವರಿಗೆ ಹರಿವ ಹಾವಿನ ಗಂಡ, ಉರಿವ ಕಿಚ್ಚಿನ ಗಂಡ, ಹಿಂಡು ದೇವರ ಗಂಡ, ಪುಂಡ ಮಳೆರಾಯ ಎಂಬ ಬಿರುದನ್ನು ಅವರ ಗದ್ದುಗೆಗೆ ಉಗ್ಗಳಿಸುವುದು ಅವರ ಸಿದ್ದಿಯ ಪ್ರತೀಕವೆಂದು ಹೇಳಬಹುದು೧೬.
ಗಿರಿಸಾಗರ ಅವರ ಪ್ರಕಾರ ತಿಂಥಿಣಿ ಮೋನಪ್ಪಯ್ಯನ ಭಕ್ತನಾದ ಉಕ್ಕಲಿಯ ಮೋನಪ್ಪಯ್ಯ ಈ ಮಠದ ಸ್ಥಾಪಕ, ಈತ ಮಳೆಯರಾಜನನ್ನು ವಶೀಕರಣ ಮಾಡಿಕೊಂಡಿದ್ದ ಎಂಬುದು, ಅವರ ಮಗ ಮಳಿಯಪ್ಪಯ್ಯ ಎಂಬುದು ಈ ಎರಡೂ ಸಿಕ್ಕಿರುವ ಆಧಾರಗಳ ಮೇಲಿಂದ ಅದಲು ಬದಲಾಗಬೇಕು. ಗದ್ದನಕೇರಿಯ ಮಠದ ಸ್ಥಾಪಕ ಮಳೆಯಪ್ಪಯ್ಯ ಆತನ ಮಗ ಮೋನಪ್ಪಯ್ಯ ಈ ಕ್ರಮ ಸರಿ. ಬಾದಶಹ ಈತನ ಮಳೆಯ ಪವಾಡಕ್ಕೆ ಮೆಚ್ಚಿ ಏಕಲಾಕ್ ಹಜಾರ್…. ಚಿರುದನ್ನಿ ದಯಪಾಲಿಸಿದ ಎಂಬುದು ಈತನ ಬಿರುದಲ್ಲ. ಮೊದಲನೆ ಆದಿಲ್‍ಶಾಹಿ ಬಾದಶಹನೇ ಮೌನೇಶ್ವರರಿಂದ ಪ್ರಭಾವಿತನಾಗಿ ಅವರನ್ನು ಗುರುವೆಂದೂ, ಪೈಗಂಬರರಿಗೆ ಸಮಾನರೆಂದೂ ಕೊಟ್ಟ ಗೌರವ ಬಿರುದು, ಮಂತ್ರದಂತೆ ತಿಂಥಿಣಿಯಲ್ಲೂ ಘೋಷಣೆಯಾಗುತ್ತದೆ. ಮತ್ತು ಅವರ ಶಿಷ್ಯ ಪರಂಪರೆಯ ಮಠಗಳಲ್ಲೂ ಘೋಷಣೆಯಾಗುತ್ತದೆ. ಅದೇ ಪರಂಪರೆಯ ಗದ್ದನಕೇರಿಯ ಮಳೆಯಪ್ಪಯ್ಯನವರ ಮಠದಲ್ಲೂ ಆ ಮಂತ್ರ ಘೋಷಣೆ ಕೇಳಿ ಬಂದರೆ ಆಶ್ಚರ್ಯವಿಲ್ಲ.
ಮಳೆಯಪ್ಪಯ್ಯನವರ ಬಗ್ಗೆ ರಹಮತ್ ತರೀಕೆರೆಯವರು ಕೊಟ್ಟಿರುವ ವಿವರಗಳು, ಸಂಶೋಧನಾತ್ಮಕವಾಗಿವೆ. ಹಂಪೆಯ ವಿರೂಪಾಕ್ಷ ಪಂಡಿತನ ಚೆನ್ನಬಸವ ಪುರಾಣ, ರಾಘವಾಂಕನ ಸಿದ್ಧರಾಮ ಚರಿತೆ ಮುಂತಾದ ಮೂಲಗಳಿಂದ ಮಳೆಯ ಮಲ್ಲೇಶ ಎಂಬ ಹೆಸರಿನ ಮೂಲಕ ಮಳೆಯಪ್ಪಯ್ಯನ ಬಗ್ಗೆ ತಿಳಿದುಕೊಳ್ಳಲು ಪ್ರಯತ್ನಿಸಿದ್ದಾರೆ. ವಿರೂಪಾಕ್ಷ ಪಂಡಿತ ತನ್ನ ಗುರು ಪರಂಪರೆಯ ಆದಿ ಗುರುವಾದ ಮಳೆಯ ಮಲ್ಲೇಶನ ಬಗ್ಗೆ ಕೊಡುವ ವಿವರ ಕುತೂಹಲಕಾರಿಯಾಗಿದೆ.
ಪರ ಖಲಂದರರೇಳು ನೂರ್ವರ್ಗೆ ಗುರುವಗಿ
ಹರುಷದಿಂ ಮುಖ್ಯಕ್ಕೆ ಪೋಗಿ ಮಹಿಮೆಯ ತೋರಿ
ತುರುಕಾಣ್ಯದೊಳಗನಾವೃಷ್ಟಿ ದೋಷಮಂ ಬಂದು ಪರಿಹರಿಸಿ ಪವಾಡದಿಂದಂ
ವರುಷಮಂ ಸುರಿಸಿ ಸುರತಾಳನಿಂ ಪೂಜೆಯಂ
ಧರಿಸಲಂದಂದಿತ್ತ ಮಳೆಯ ಮಲ್ಲೇಶ ನಾಮವನಾಂತನು ||-(೧–೧೯)
ಇಲ್ಲಿಯ ಮುಖ್ಯ ಸಂಗತಿಗಳು : ೧. ಮಳೆಯ ಮಲ್ಲೇಶನು ಏಳು ನೂರು ಖಲಂದರರಿಗೆ (ದರವೇಶಿ ಸೂಫಿಗಳಿಗೆ) ಗುರುವಾಗುವುದು. ೨. ಮಕ್ಕಾಕ್ಕೆ ಹೋಗುವುದು ೩. ಬರಗಾಲ ಬಂದಾಗ ಮಳೆ ಸುರಿಸುವುದು ೪. ತನ್ನ ಮಳೆಯ ಪವಾಡದಿಂದ ಸುರತಾಳ (ಸುಲ್ತಾನ)ನಿಂದ ಪೂಜೆಯನ್ನು ಪಡೆದುಕೊಂಡು ಮಳೆಯ ಮಲ್ಲೇಶನೆಂಬ ನಾಮವನ್ನು ಪಡೆಯುವುದು.
ಉತ್ತರ ಕರ್ನಾಟಕದ ತುಂಬ ಈ ಹೆಸರಿನ ಅನೇಕ ಸಂತರಿದ್ದಾರೆ. ಬಾಗಲಕೋಟ ಸೀಮೆಯ ಒಂದು ಮುರನಾಳದ ಗದ್ದನಕೇರಿ ಬೆಟ್ಟಗಳ ಮೇಲೆ ಎರಡು ಬೃಹತ್ ದರಗಾಗಳಿವೆ. ಒಂದು ಮುರನಾಳದ ಮಳೆಯಪ್ಪಯ್ಯನ ಗದ್ದುಗೆ, ಇನ್ನೊಂದು ಮೋನಪ್ಪಯ್ಯನ ಗದ್ದಿಗೆ. ಮೋನಪ್ಪಯ್ಯ ತಿರುಗಾಡಿದ ಜಾಗಗಳಲ್ಲಿ ಗದ್ದನಕೇರಿಯೂ ಒಂದು. ಸ್ವತಃ ಮೋನಪ್ಪಯ್ಯ ಮಳೆಯ ಪವಾಡ ಮಾಡಿದ್ದಾನೆ. (ಮೋನಪ್ಪಯ್ಯ ಕೌದಿ ಬೀಸಿ ಮಳೆ ಕರೆದ ವಚನ ಉಲ್ಲೇಖಿತವಾಗಿದೆ) ಮಳೆಯಪ್ಪಯ್ಯನಿಗೂ ಯಾವ ಬಗೆಯ ಸಂಬಂಧವೊ ಸ್ಪಷ್ಟವಾಗುವುದಿಲ್ಲ. ಮಳೆ ಹೋದಾಗ ಈಗಲೂ ಕುರುಬರು ಕಂಬಳಿ ಬೀಸಿ ಮಳೆ ಬೇಡುವ ಆಚರಣೆಗಳಿವೆ. ಈ ನಂಬಿಕೆ ಮಾಡ್ಯಾಳದ ಅಮೋಘ ಸಿದ್ಧನ ಗುಡಿಯಲ್ಲೂ ಮಾನ್ವಿಯ ಸಬ್ಜಲಿ ಸಾಬನ ದರ್ಗಾದಲ್ಲಿಯೂ ಇದೆ. ಸೂಫಿಗಳೂ ಸಿದ್ಧನೂ ಒಂದೇ ಬಗೆಯ ಆಚರಣೆಗೆ ಕಾರಣರಾಗಿದ್ದಾರೆ.
ಉತ್ತರ ಕರ್ನಾಟಕದಲ್ಲಿ ಕಡಿಮೆ ಮಳೆ ಬೀಳುವ ಪ್ರದೇಶಗಳಲ್ಲಿ ನೂರಾರು ಮಳೆಪ್ಪಯ್ಯನ ಗುಡಿಗಳಿವೆ. ಬಿಜಾಪುರದ ಬೆಳ್ಳುಬ್ಬಿಯಲ್ಲಿ ಮಳೆಯ ಪ್ರಭುವಿನ ಸಮಾಧಿ ಇದೆ. ಮಳೆಪ್ಪಯ್ಯನ ಬಗ್ಗೆ ಸಿಗುವ ವಿವರಗಳೂ ವೈವಿಧ್ಯ. ಎಡೆಯೂರು ತೋಂಟದ ಸಿದ್ಧಲಿಂಗನ ೭೦೦ ಶಿಷ್ಯರಲ್ಲಿ ಒಬ್ಬ ಮಳೆಯ ದೇವನಿದ್ದಾನೆ. ಮಳೆಪ್ಪಯ್ಯ ಮಳೆಯ ಪ್ರಭು, ಮಳೆಯ ದೇವರು ಎಲ್ಲಾ ಒಬ್ಬನೇ ಅಥವಾ ಬೇರೆ ಬೇರೆಯೋ? ಚೆನ್ನಬಸವ ಪುರಾಣದ ನೂರೊಂದು ವಿರಕ್ತರಲ್ಲಿ ಬರುವ ತೇರದಾಳದ ಬಸವಪ್ರಭು, ರುದ್ರಮುನಿ ಸ್ವಾಮಿ, ಬೆಳೆಯೊಡೆಯ ಇವರು ಹಿಂದಿಲ್ಲೊಂದು ಬಗೆಯಲ್ಲಿ ಸೂಫೀಗಳ ಇಸ್ಲಾಮಿನ ಸಹವಾಸ ಕಂಡವರು.
ಸೊನ್ನಲಿಗೆ ಸಿದ್ಧರಾಮನು ತನ್ನ ವಚನದಲ್ಲಿ “ಗುರುವಾಕ್ಯದಿಂದ ಮಳೆಯ ಮಲ್ಲೇಶಂಗೆ ಪಾತಾಳ ಪದಾರ್ಥ ಸಿದ್ಧಿಯಾಯ್ತು” ಎಂದು ಮಳೆಯ ಮಲ್ಲೇಶನನ್ನು ಉಲ್ಲೇಖಿಸುತ್ತಾನೆ. ಯಾರೀ ಮಳೆಮಲ್ಲೇಶ? ಈ ಹೆಸರಿನ ಗುರು ಪರಂಪರೆ ೧೨ನೆ ಶತಮಾನದಿಂದಲೇ ಇದೆಯಾ? ಕೊಡೇಕಲ್ ಬಸವಣ್ಣನ ಜಾರಿತ್ರ‍್ಯ. ನಂದಿಯಾಗಮ ಲೀಲೆ ಹೇಳುವಂತೆ ಮಳೆಯ ಪ್ರಭುವಿಗೆ ಶಿವಸನ್ನಿಧಿಗೆ ಸೇರುವ ಬಯಕೆಯಾಯಿತೆಂದೂ, ಕೋಡೆಕಲ್ ಬಸವಣ್ಣ ಅವನಿಗೆ ಅದನ್ನು ತೋರಿಸಿದನೆಂದೂ ಉಲ್ಲೇಖವಿದೆ. “ಗುರುವಾಕ್ಯದಿಂದ……” ಪಡೆದ ಮಳೆಯ ಮಲ್ಲೇಶ (ಸಿದ್ಧರಾಮ ಹೇಳುವ) ಈತನೇ? ಇದು ಶೋಧ ಆಗಬೇಕು.
ಒಟ್ಟಿನಲ್ಲಿ ಯಾರೋ ಒಬ್ಬ ಮಳೆಯ ಮಲ್ಲೇಶ ಸೂಫೀ ಪ್ರಭಾವಕ್ಕೆ ಬಂದವನು. ಜತೆಗೆ ಚೆನ್ನಬಸವ ಪುರಾಣ ಹೇಳುವಂತೆ ೭೦೦ ಖಲಂದರರಿಗೆ ಗುರುವಾದವನು. ಈ ಕಾರಣದಿಂದೇ ಅವನು ತಿಂಥಿಣಿ ಮೋನಪ್ಪಯ್ಯನಿಗೆ ಲಗತ್ತಾಗಿರಬೇಕು.
ಈಗಲೂ ಗದ್ದನಕೇರಿಯ ಮಳೆಪ್ಪಯ್ಯನ ದರಗಾದೊಳಗೆ ಮೊಹರಂ ದೇವರುಗಳಿವೆ…….. ಈ ದರಗಾವನ್ನು ಆದಿಲ್‍ಶಾಹನು ಕಟ್ಟಿಸಿದ್ದಕ್ಕೆ ಮಳೆಪ್ಪಯ್ಯನು ಅವನ ಸೈನ್ಯವನ್ನು ಮಳೆಯಿಂದ ಸೋಲಿಸಿದ್ದಕ್ಕೆ ಶರಣಾಗಿ ಹಳ್ಳಿಗಳನ್ನು ಮತ್ತಿತರ ವಸ್ತುಗಳನ್ನು ಇನಾಮಾಗಿ ಕೊಟ್ಟು ಗೌರವಿಸಿದ ಕಥೆ ಪ್ರಚಾರದಲ್ಲಿವೆ. ಪ್ರಭುತ್ವದೊಡನೆ ಸಂಘರ್ಷದ ಕಥೆ ಹಲವಾರಿದೆ. ಪ್ರಭುತ್ವವನ್ನು ಸೋಲಿಸಿ ಭಕ್ತರನ್ನಾಗಿಸುವ ಸಂದರ್ಭಗಳೂ ಇವೆ೧೭.
ರಹಮತ್ ತರೀಕೆರೆಯವರ ಪರಿಶೀಲನೆಗಳನ್ನು ಮರುಚಿಂತನೆಗೆ ಒಳಪಡಿಸಿ ನೋಡುವುದು ಉಪಯುಕ್ತವಾಗುತ್ತದೆ. ಅವರು ಮಳೆಯ ಮಲ್ಲೇಶನ ಸುತ್ತ ಅಧ್ಯಯನ ಮಾಡಿರುವುದು ಅದನ್ನು ಗದ್ದನಕೇರಿಯ ಮಳೆಯ ರಾಜೇಂದ್ರನಿಗೆ ಅನ್ವಯಿಸಿರುವುದು ಬಹಳ ಮುಖ್ಯವಾದ ಸಂಗತಿ. ಮಳೆಯ ಮಲ್ಲೇಶನ ಆತ ಪ್ರಾಚೀನ ಉಲ್ಲೇಖ ೧೨ನೆ ಶತಮಾನದ ಸಿದ್ಧರಾಮನ ವಚನದಲ್ಲಿದೆ. ಆ ಮಳೆಯ ಮಲ್ಲೇಶ ಗುರುವಾಕ್ಯದಿಂದ ಪಾತಾಳ ಪದಾರ್ಥಗಳನ್ನು ಸಿದ್ಧಿಮಾಡಿಕೊಂಡವನು. ಅದರಲ್ಲಿ ಮಳೆ ತರಿಸುವ ಪ್ರಸ್ತಾಪವಿಲ್ಲ. ಆದರೆ ಆ ಹೆಸರಿನ ಆಧಾರದ ಮೇಲೆ ಮಳೆಯನ್ನು ತರಿಸುವ ವಿಶೇಷ ಶಕ್ತಿಯನ್ನು ಹೊಂದಿದ್ದ ಒಬ್ಬ ಶರಣ ಬಸವ ಪೂರ್ವ ಯುಗದಲ್ಲಿದ್ದ ಎಂಬುದು ಇದರಿಂದ ಖಾತ್ರಿಯಾಗುತ್ತದೆ. ಉಳಿದಂತೆ ವಿರುಪಾಕ್ಷ ಪಂಡಿತನು ಹೇಳುವ ಮಳೆಯ ಮಲ್ಲೇಶನ ಲಕ್ಷಣಗಳಿಗೆ ಆತನು ಹೊಂದುವುದಿಲ್ಲ. ಏಕೆಂದರೆ ಅಷ್ಟು ಹಿಂದೆ ದಕ್ಷಿಣ ಭಾರತದಲ್ಲಿ ಸುರತಾಳರ (ಮುಸ್ಲಿಂ ರಾಜರ) ಆಳ್ವಿಕೆಯಾಗಲೀ, ಸೂಫಿಸಂತ ಖಲಂದರರು ಧಾರ್ಮಿಕ ಭೂಮಿಕೆಯಲ್ಲಿ ಪ್ರವೇಶಿಸಿರಲಿಲ್ಲ. ಮಾನವನ ಮೂಲಭೂತವಾದ ಬೇಡಿಕೆಯಾದ ಮಳೆ ತರಿಸುವ ಪರಂಪರೆ ಬಸವಪೂರ್ವ ಯುಗದಿಂದಲೂ ಇದ್ದುದರ ಬಗ್ಗೆ ಸಿದ್ಧರಾಮನ ವಚನ ಬೆಳಕು ಬೀರುತ್ತದೆ. ಆದ್ದರಿಂದ ಆ ಮಳೆಯ ಮಲ್ಲೇಶ ವಿರುಪಾಕ್ಷ ಪಂಡಿತನ ಕಾಲದ ಮಳೆಯ ಮಲ್ಲೇಶನಿಗಿಂತ ಭಿನ್ನನಾದವನು ಮತ್ತು ಬಹಳ ಹಿಂದೆ ಇದ್ದವನು.
ಇನ್ನು ಚೆನ್ನಬಸವ ಪುರಾಣದಲ್ಲಿ ಪ್ರಶಂಸಿತನಾದ ಮಳೆಯ ಮಲ್ಲೇಶ ಸುರತಾಳರ ಕಾಲದಲ್ಲಿದ್ದು ಸುಲ್ತಾನನಿಂದ (ಬಹುಶಃ ಬಿಜಾಪುರದ ಆದಿಲ್‍ಶಾಹಿ ಸುಲ್ತಾನನಿಂದ) ಪೂಜಿತನಾಗಿದ್ದು ಅದೂ ಮಳೆಯ ಪವಾಡದಿಂದ ಏಳುನೂರು ಸೂಫಿಪಂಥದ ಶಿಷ್ಯರನ್ನು ಪಡೆದದದ್ದು ಅದ್ಭುತ ಸಾಧನೆಯಾಗಿದೆ. ಗದ್ದನಕೇರಿಯ ಮಳೆಯ ರಾಜ ಅಥವಾ ಮಳೆಪ್ಪಯ್ಯನ ಜೀವನವನ್ನು ಹಿಂದೇ ಉಲ್ಲೇಖಿಸಿದಂತೆ ಪರಿಶೀಲಿಸಿದರೆ ಈ ವಿವರಗಳೆಲ್ಲ ಸರಿಯಾಗ ಹೊಂದುತ್ತವೆ. ಅದರ ಜೊತೆಗೆ ಏಳುನೂರು ಖಲಂದರರನ್ನು ಶಿಷ್ಯರನ್ನಾಗಿ ಪಡೆದದ್ದು ಒಂದು ಹೆಚ್ಚಿನ ಅಂಶವಾಗಿದೆ. ಮಳೆಯಪ್ಪಯ್ಯನ ಸೂಫಿಕರಣದ ಅಂಶಗಳನ್ನು ಅಲ್ಲಿ ನಡೆಯುತ್ತಾ ಬಂದಿರುವ ಸಂಪ್ರದಾಯಗಳ ಆಧಾರದ ಮೇಲೆ ಸ್ವೀಕರಿಸಬೇಕಾಗುತ್ತದೆ.
ಚನ್ನಬಸವ ಪುರಾಣದ ಮಳೆಯ ಮಲ್ಲೇಶನ ಆಧಾರದಿಂದ ಗದ್ದನಕೇರಿಯ ಮಳೆಪ್ಪಯ್ಯನ ಕಾಲವನ್ನು ನಿಗದಿ ಮಾಡಬಹುದು. ಅದನ್ನು ಮುಂದೆ ನೋಡಬಹುದು. ಗದ್ದನಕೇರಿಯ ಎರಡು ಬೃಹತ್ ದರ್ಗಾಗಳಲ್ಲಿ, ಒಂದು ಮುರನಾಳದ ಮಳೆಪ್ಪಯ್ಯನ ಗದ್ದಿಗೆ, ಇನ್ನೊಂದು ಮೋನಪ್ಪಯ್ಯನ ಗದ್ದಿಗೆ ಎಂದು ಹೇಳಿರುವ ತರೀಕೆರೆಯವರು ಮಳೆಪ್ಪಯ್ಯನಿಗೂ, ಮೋನಪ್ಪಯ್ಯನಿಗೂ ಯಾವ ಬಗೆಯ ಸಂಬಂಧವೋ ಸ್ಪಷ್ಟವಾಗುವುದಿಲ್ಲ ಎಂದಿದ್ದಾರೆ. ಅದು, ಮಳೆಪ್ಪಯ್ಯನ ಮಗನಾದ ಮೋನಪ್ಪಯ್ಯನ ಗದ್ದಿಗೆ ಎಂಬುದು ಸ್ಥಳೀಯರ ಮತ್ತು ಮಠದವರ ಹೇಳುವಿಕೆಯಿಂದ ಸ್ಪಷ್ಟವಾಗುತ್ತದೆ. ಮಳೆಪ್ಪಯ್ಯ, ತಿಂಥಿಣಿ ಮೋನಪ್ಪಯ್ಯನ ಪ್ರಶೀಷ್ಯನಾಗಿರುವುದರಿಂದ ಪೂಜ್ಯತೆಯ ಭಾವವನ್ನು ಹೊಂದಿರುವುದರಿಂದ ತನ್ನ ಮಗನಿಗೆ, ಆ ಮಹಾ ಗುರುವಿನ ಹೆಸರನ್ನು ಇಟ್ಟಿರುವುದು ಅಚ್ಚರಿಯಲ್ಲ. ಅಥವಾ ತರೀಕೆರೆಯವರೇ ಹೇಳುವಂತೆ ತಿಂಥಿಣಿ ಮೋನಪ್ಪಯ್ಯ ತನ್ನ ಸಂಚಾರದಲ್ಲಿ, ಗದ್ದನಕೇರಿಗೂ ಬಂದು ಹೋಗಿರುವುದರಿಂದ ಬೇರೆ ಕಡೆಗಳಲ್ಲಿ ಅದರ ಕುರುಹಾಗಿ ದರ್ಗಾಗಳನ್ನು ಕಟ್ಟಿಸಿರುವಂತೆ ಇಲ್ಲಿಯೂ ಕಟ್ಟಿಸಿರುವ ಸಾಧ್ಯತೆ ಇದೆ.
ಉತ್ತರ ಕರ್ನಾಟಕದಲ್ಲಿ ಕಡಿಮೆ ಮಳೆ ಬೀಳುವ ಪ್ರದೇಶಗಳಲ್ಲಿ, ನೂರಾರು ಮಳೆಪ್ಪಯ್ಯನ ಗುಡಿಗಳಿರುವುದು ನಿಜ. ಅಲ್ಲೆಲ್ಲಾ ಗದ್ದನಕೇರಿಯ ಮಳೆಪ್ಪಯ್ಯನು ಜನರ ಬೇಡಿಕೆಯಂತೆ ಹೋಗಿ ಮಳೆ ತರಿಸಿರುವ ಕುರುಹಾಗಿ ಆತನ ನೆನಪಿಗೆ ಆ ಗುಡಿಗಳನ್ನು ಕಟ್ಟಿಸಲಾಗಿದೆ ಎಂದು ನಂಬಬಹುದು.
ಎಡೆಯೂರು ತೋಂಟದ ಸಿದ್ಧಲಿಂಗನ ಏಳುನೂರು ಶಿಷ್ಯರಲ್ಲಿ ಒಬ್ಬ ಮಳೆಯ ದೇವನಿದ್ದಾನೆ ಎಂದು ತರೀಕೆರೆಯವರು ಗುರುತಿಸಿದ್ದಾರೆ. ಆದರೆ, ಗುರು-ಶಿಷ್ಯ ಪರಂಪರೆಯ ದೃಷ್ಟಿಯಿಂದಲೂ ಕಾಲಮಾನದ ದೃಷ್ಟಿಯಿಂದಲೂ ಆತನು ಗದ್ದನಕೇರಿಯ ಮಳೆಪ್ಪಯ್ಯನಿಗಿಂತ ಭಿನ್ನನಾದವನು ಎಂದು ಹೇಳಬಹುದು. ಕೋಡೆಕಲ್ ಬಸವಣ್ಣನ ಚರಿತ್ರೆ ನಂದಿ ಆಗಮ ಲೀಲೆ’ ಹೇಳುವಂತೆ, ಕೋಡೆಕಲ್ ಬಸವಣ್ಣನು ತನ್ನ ಶಿಷ್ಯ ಮಳೆಯ ಪ್ರಭುವಿಗೆ ಶಿವಸನ್ನಿಧಿಯನ್ನು ಅಥವಾ ಕೈಲಾಸವನ್ನು ಆತನ ಬಯಕೆಯಂತೆ ತೋರಿಸಿದನೆಂಬ ಉಲ್ಲೇಖವಿದೆ. ಇದು, ಮೌನೇಶನು ತನ್ನ ಶಿಷ್ಯ ಗಂಗಪ್ಪಯ್ಯನಿಗೆ ಕೈಲಾಸವನ್ನು ತೋರಿಸಿದ ಪ್ರಸಂಗವನ್ನು ನೆನಪಿಸುತ್ತದೆ. ಮೌನೇಶ್ವರ ಮತ್ತು ಕೋಡೆಕಲ್ ಬಸವಣ್ಣ, ಒಂದೇ ಸಂಪ್ರದಾಯದವರಾಗಿದ್ದು ಮತ್ತು ಸಮಕಾಲೀನರಾಗಿದ್ದು, ಈ ಪ್ರಸಂಗವನ್ನು, ಮಳೆಯ ಪ್ರಭುವಿಗೆ ಜೋಡಿಸಲಾಗಿದೆ ಎನ್ನಬಹುದು. ಕೈಲಾಸವನ್ನು ತೋರಿಸುವುದು ಎಂದರೆ ಪರಲೋಕ  ಮತ್ತು ಪಾರಮಾರ್ಥದ ಚಿಂತನೆಯೆಂದೇ ನಾವು ಸ್ವೀಕರಿಸಬೇಕಾಗುತ್ತದೆ ಎಂಬುದನ್ನು ಹಿಂದೆಯೇ ವಿವರಿಸಲಾಗಿದೆ.
ಮಳೆಪ್ಪಯ್ಯ, ಮಳೆಯ ಪ್ರಭು, ಮಳೆಯ ದೇವು ಎಂಬುವವರು ಒಬ್ಬನೋ ಅಥವಾ ಬೇರೆ ಬೇರೆಯವರೋ ಎಂಬ ಅನುಮಾನವನ್ನು ತರೀಕೆರೆಯವರು ವ್ಯಕ್ತಪಡಿಸಿದ್ದಾರೆ. ಆದರೆ ಇವೆಲ್ಲಾ ಹೆಸರುಗಳು ಗದ್ದನಕೇರಿಯ ಮಳೆಪ್ಪಯ್ಯನವರಿಗೆ ಅನ್ವಯಿಸುತ್ತವೆ. ಅವರನ್ನು ಮಳೆಯ ಪ್ರಭು, ಮಳೆಯಸ್ವಾಮಿ, ಮಳೆಯ ದೇವರು. ಮಳೆಯ ರಾಜ, ಮಳೆಯ ರಾಜೇಂದ್ರ, ಮಳೆಯ ದೇವ ಮುಂತಾದ ಹೆಸರುಗಳಲ್ಲಿ ಕರೆಯಲಾಗಿದೆ. ಆದ್ದರಿಂದ ಆ ಕಾಲದ ಅತ್ಯಂತ ಮಹಿಮಾಶಾಲಿಯಾದ ಮಳೆಯಪ್ಪಯ್ಯನನ್ನು ಬಗೆ ಬಗೆಗಳಿಂದ ಬಣ್ಣಿಸಿರುವುದು ಆಶ್ಚರ್ಯವಲ್ಲ. ಇದರ ಜೊತೆಗೆ ಮಳೆಯ ಮಲ್ಲೇಶ ಎಂಬ ಇನ್ನೊಂದು ಹೆಸರು ಇವರಿಗೆ ಅನ್ವಯವಾಗುತ್ತದೆ ಎಂದು ಹೇಳಬಹುದು. ಈ ಹೆಸರು ಬಹಳ ಹಿಂದಿನ ಕಾಲದಿಂದ ಬಂದ ಮಳೆಯ ಮಲ್ಲೇಶನ ಪರಂಪರೆಗೆ ಕೂಡ ಸರಿಹೊಂದುತ್ತದೆ. ಮಳೆ ಹೋದಾಗ ರೈತರು ಮಳೆ ಮಲ್ಲೇಶನನ್ನು ಪೂಜೆ ಮಾಡಿ ಬೇಡಿಕೊಳ್ಳುವುದು ಹಳ್ಳಿಯಲ್ಲಿ ಇಂದಿಗೂ ಪ್ರಚಲಿತವಾಗಿರುವ ಸಂಪ್ರದಾಯ.
ಹೀಗೆ ಒಟ್ಟಿನಲ್ಲಿ ತರೀಕರೆಯವರು ಅನೇಕ ವಿಚಾರಗಳಿಗೆ ಆಹಾರ ಒದಗಿಸಿದ್ದಾರೆ. ಅಂತಿಮವಾಗಿ ನಾವು ಈ ತೀರ್ಮಾನಗಳನ್ನು ಈ ಚರ್ಚೆಯಿಂದ ತೆಗೆದುಕೊಳ್ಳಬಹುದು.
೧. ಬಸವಪೂರ್ವ ಯುಗದಲ್ಲಿ ಒಬ್ಬ ಮಳೆಯ ಮಲ್ಲೇಶನಿದ್ದ. ಆತನು ಮಳೆ ತರಿಸುವ ಸಂಪ್ರದಾಯಕ್ಕೆ ಸೇರಿದವನೂ, ಮಹಮಾನ್ವಿತನೂ ಆಗಿದ್ದನೆಂದು ಭಾವಿಸಬಹುದು.
೨. ಚೆನ್ನಬಸವ ಪುರಾಣ ಹೇಳುವ ಮಳೆಯ ಮಲ್ಲೇಶನೂ ಗದ್ದನಕೇರಿಯ ಮಳೆಯಪ್ಪನೂ ಒಬ್ಬನೇ ಎಂದು ಊಹಿಸಲು ಸಾಧ್ಯವಿದೆ.
೩. ತಿಂಥಿಣಿ ಮೋನಪ್ಪಯ್ಯನು ಮಳೆ ತರಿಸುವ ಅನೇಕ ಪವಾಡಗಳನ್ನು ಮಾಡಿದ್ದು ಅದೇ ಪರಂಪರೆಯನ್ನು ಆತನ ಶಿಷ್ಯ ಗಂಗಪ್ಪಯ್ಯ ಮತ್ತು ಗಂಗಪ್ಪಯ್ಯನ ಶಿಷ್ಯ ಮಳೆಯಪ್ಪಯ್ಯ ಇವರೂ ಅನುಸರಿಸಿದ್ದಾರೆ.
೪. ಗದ್ದನಕೇರಿಯಲ್ಲಿ ಇರುವ ಗದ್ದಿಗೆಗಳು ಒಂದು ಮಳೆಯಪ್ಪಯ್ಯನವರದು, ಇನ್ನೊಂದು ಆತನ ಮಗ ಮೋನಪ್ಪಯ್ಯನವರದು. ಈ ಮೋನಪ್ಪಯ್ಯ ತಿಂಥಿಣಿ ಮೋನಪ್ಪಯ್ಯನಿಗಿಂತ ವಿಭಿನ್ನ.
೫. ಕೋಡೆಕಲ್ ಬಸವಣ್ಣ, ತಿಂಥಿಣಿ ಮೋನಪ್ಪಯ್ಯನವರಿಂದ ಪ್ರಾರಂಭವಾದ ಹಿಂದೂ ಮುಸ್ಲಿಂ ಸಾಮರಸ್ಯದ ಒಂದು ವಿಶಾಲ ಪಂಥವನ್ನು ಶ್ರದ್ಧೆಯಿಂದ ಪ್ರಸಾರ ಮಡುವುದರಲ್ಲಿ ಮಳೆಯಪ್ಪಯ್ಯ ಶ್ರಮಿಸಿದ್ದಾರೆ. ಸೂಫೀ ಅಂಶಗಳನ್ನು ತಮ್ಮ ಧರ್ಮಾಚರಣೆಗಳಲ್ಲಿ ಸೇರಿಸಿಕೊಂಡು ಸೂಫಿಗಳಿಗೆ ಆತ್ಮೀಯರಾಗಿ ಅಸಂಖ್ಯ ಖಲಂದರರಿಗೆ ಇವರು ಗುರುವಾಗಿದ್ದಾರೆ.
೬. ಮಳೆಯ ಪವಾಡವನ್ನು ಮಾಡಿ ಬಾದಶಹನ ಸೈನ್ಯವನ್ನು ಸೋಲಿಸಿ ಬಾದಶಹನ ಗೌರವಕ್ಕೆ ಪಾತ್ರರಾಗಿ ಸನ್ಮಾನಿತರಾಗಿದ್ದಾರ. ಇದರ ಜೊತೆಗೆ ಅಪರಮಿತ ತಪಶ್ಯಕ್ತಿ, ವಿಶಾಲ ಮತಾತೀತವಾದ ಧಾರ್ಮಿಕ ನಿಲುವು, ಉನ್ನತ ಅನುಭಾವಿಕ ಸಿದ್ಧಿಗಳೂ ಸುಲ್ತಾನನ ಗೌರವಕ್ಕೆ ಕಾರಣವಾಗಿವೆ. ಆತನು ಭೂಮಿಯ ಇನಾಮು ಕೊಟ್ಟಿದ್ದಾನೆ. ಮಠ-ದರ್ಗಾಗಳನ್ನು ಕಟ್ಟಿಸಿಕೊಟ್ಟಿದ್ದಾನೆ. ಗುಲ್ಬರ್ಗಾದ ಬಹುಮನಿ ಸುಲ್ತಾನರೂ, ಬಿಜಾಪುರದ ಆದಿಲ್‍ಶಾಹಿಗಳು ಇಂಥವರ ಪ್ರಭಾವದಿಂದ ದಖ್ಖನ್ ಪ್ರದೇಶದಲ್ಲೆಲ್ಲ ನೂರಾರು ದರ್ಗಾಗಳನ್ನು ಕಟ್ಟಿಸಿಕೊಟ್ಟಿದ್ದಾರೆ. ಹಿಂದೂ ಮುಸ್ಲಿಂ ಭಾವೈಕ್ಯತೆಗೆ ಪೋಷಣೆ ಒದಗಿಸಿದ್ದಾರೆ.
೭. ಮಳೆ ಮಲ್ಲೇಶ ಮತ್ತು ಮಳೆಯಪ್ಪ ಎಂಬ ಹೆಸರು ಭಿನ್ನವೆನಿಸುತ್ತವೆ. ಮೂಲ ಹೆಸರು ಮಲ್ಲೇಶ ಮಲ್ಲಯ್ಯ ಎಂದಿದ್ದು ಮಳೆಯಪ್ಪ ಎಂಬುದು ಅನ್ವರ್ಥಕವಾಗಿ ಬಂದ ಹೆಸರಾಗಿರಬಹುದು ಎಂದು ಊಹಿಸಬಹುದು. ಆಗಿನ ಕಾಲದಲ್ಲಿ ಮೂಲ ನಾಮವೇ ಹೆಚ್ಚಾಗಿ ಬಳಕೆಯಾಗುತ್ತಿದ್ದು ವಿರೂಪಾಕ್ಷ ಪಂಡಿತನು ಅದೇ ಹೆಸರಿನಲ್ಲಿ ಎಂದರೆ ಮಳೆಯ ಮಲ್ಲೇಶನೆಂದೇ ಬಳಸಿದ್ದಾನೆನಿಸುತ್ತದೆ. ಬರುಬರುತ್ತ ಅವರ ಅನ್ವರ್ಥನಾಮವೇ ಹೆಚ್ಚಾಗಿ ಬಳಕೆಯಾಗುತ್ತ ಮಳೆಪ್ಪಯ್ಯ ಎಂಬ ಹೆಸರೇ ಸ್ಥಿರವಾಗಿರಬೇಕು.
ಇಲ್ಲಿಗೆ ಈ ಚರ್ಚೆಯನ್ನು ಮುಗಿಸಿ ಇತರ ಆಕರಗಳನ್ನು ನೋಡಬಹುದು. ಬಿಜಾಪುರ ಜಿಲ್ಲೆಯ ತೊರೆಸಾಲ ಪರಗಣಿಯ ಕೊಲ್ಲಾರದಲ್ಲಿದ್ದ ಅದೃಶ್ಯ ಕವಿಯು ಪ್ರೌಢದೇವರಾಯನ ಕಾವ್ಯವನ್ನು ರಚಿಸಿದ್ದಾನೆ. ಮಳೆಯ ಮಲ್ಲೇಶನು ಆತನ ಮನೆತನದ ಗುರುವೆಂದು ಆ ಕಾವ್ಯದಿಂದ ತಿಳಿದುಬರುತ್ತದೆ. ಅದೃಶ್ಯಕವಿಯ ಕಾಲವನ್ನು ವಿದ್ವಾಂಸರು ೧೫೨೫ರಿಂದ ೧೫೭೪ ಎಂದು ನಿರ್ಧರಿಸಿದ್ದಾರೆ. ಮಳೆಯ ಮಲ್ಲೇಶನು ಆ ಕವಿಯ ಅಜ್ಜನ ಕಾಲದಿಂದಲೂ ಆ ಮನೆತನಕ್ಕೆ ಗುರುವಾಗಿದ್ದನೆಂದು ತಿಳಿದುಬರುತ್ತದೆ. ಕವಿಯ ಸಮಕಾಲೀನರಾದ ಸಿದ್ಧನಂಜೇಶ, ವಿರುಪಾಕ್ಷ ಪಂಡಿತರು ತಮ್ಮ ಗುರುವಿನ ಗುರುವಾದ ಮಳೆಯ ಮಲ್ಲೇಶನನ್ನು ನೆನೆದಿದ್ದಾರೆ. ವಿರೂಪಾಕ್ಷ ಆತನನ್ನು ನೆನೆದಿರುವ ಬಗೆಯನ್ನು ಹಿಂದೆ ನೋಡಲಾಗಿದೆ. ಆತನು ಆ ಕಾಲದ ಅತಿಮಹಿಮಾನ್ವಿತ ಗುರು ಎಂಬುದರಲ್ಲಿ ಸಂದೇಹವಿಲ್ಲ.
‘ದೇಸಾಯರ ಮನೆಯ ದೇವರ ಮಂಟಪದಲ್ಲಿ ಮಧ್ಯದಲ್ಲಿ ಸಂಗಮನಾಥ, ಬಲಗಡೆ ಮಲ್ಲೇಶ್ವರ, ಎಡಗಡೆ ಬನಶಂಕರಿದೇವಿ ಪೂಜೆಗೊಳ್ಳುತ್ತಿದ್ದಾರೆ. ಕುಲದೈವ ಸಂಗಮನಾಥನ ದೇವಾಲಯ ಉಪ್ಪಲದಿನ್ನಿಯಲ್ಲಿದೆ. ಕುಲಗುರು ಮಳೆಯ ಮಲ್ಲೇಶ್ವರರ ಗದ್ದುಗೆ ಬೆಳ್ಳುಬ್ಬಿಯಲ್ಲಿದೆ. ಅಲ್ಲಿ ಆ ಗುರು ಕುಳಿತು ಬೋಧಿಸುತ್ತಿದ್ದ ಕಟ್ಟೆಯೂ ಇದೆ೧೮.
ಮಳೆಯಪ್ಪಯ್ಯನವರ ಕುರುಹೀನ ಗದ್ದುಗೆ ಬೆಳ್ಳುಬ್ಬಿಯಲ್ಲಿರುವುದನ್ನು ತರೀಕೆರೆಯವರು ಗುರುತಿಸಿದ್ದಾರೆ. ಅದು ಮಳೆಯ ಮಲ್ಲೇಶನ ಗದ್ದುಗೆ ಎಂದು ಆರ್.ಜಿ. ಅಣ್ಣಾನವರು ಹೇಳಿದ್ದಾರೆ. ಇವು ಪರಸ್ಪರ ಹೊಂದಾಣಿಕೆಯಾಗುತ್ತವೆ. ಇದರಿಂದ ಮಳೆಯ ಮಲ್ಲೇಶ ಅಥವಾ ಮಳೆಯಪ್ಪಯ್ಯ ಒಂದು ಕಡೆ ಲಿಂಗವಂತರಿಗೂ ಇನ್ನೊಂದು ಕಡೆ ಸೂಫಿಗಳಿಗೂ ಮಹಾಗುರುವಾಗಿ ಪ್ರಸಿದ್ಧನಾಗಿದ್ದನೆಂದು ತಿಳಿದುಬರುತ್ತದೆ. ಸಿದ್ಧನಂಜೇಶ, ವಿರೂಪಾಕ್ಷ ಪಂಡಿತ ಅದೃಶ್ಯಕವಿಗಳಂಥ ಪ್ರಸಿದ್ಧ ಪ್ರತಿಭಾನ್ವಿತ ಕವಿಗಳು ಆ ಮಹಾಗುರು ಪರಂಪರೆಯ ಶಿಷ್ಯವರ್ಗವೆಂದರೆ ಅವರ ವ್ಯಕ್ತಿತ್ವದ ಉನ್ನತಿಯ ಬಗ್ಗೆ ಅಚ್ಚರಿಯುಂಟಾಗುತ್ತದೆ. ಆ ಗುರುವಿನ ವಿದ್ವತ್ತು ಎಷ್ಟು ಅಗಾಧವಾಗಿರಬೇಕು? ಆತನ ತಪಶ್ಯಕ್ತಿ ಎಷ್ಟಿರಬೇಕು? ಆತನ ಭಾಷಾ ಪಾಂಡಿತ್ಯ ಎಂಥದಿರಬೇಕು? ಆ ಕಾಲದಲ್ಲಿ ಮಕ್ಕಾಕೂ ಯಾತ್ರೆ ಮಾಡಿದ್ದ ಆ ಮಹನೀಯ ಧರ್ಮ ಸಾಮರಸ್ಯದ ಬಗ್ಗೆ ಎಷ್ಟು ತಲೆ ಕೆಡಿಸಿಕೊಂಡಿದ್ದ? ಬಾದಶಾಹನೆಂದಲೂ ಪೂಜಿತನಾದ ಆತನ ಗಿರಿಶಿಖರ ಸದೃತ ಮಹಿಮೆ ಎಷ್ಟಿರಬೇಕು?
ಹೀಗೆ ಯೋಚಿಸುತ್ತಾ ಹೋದರೆ ಮಳೆಯಪ್ಪಯ್ಯನವರ ಉನ್ನತ ಆಕೃತಿಯೊಂದು ನಮ್ಮ ಕಣ್ಣಮುಂದೆ ಬಂದ ಅನುಭವವಾಗುತ್ತದೆ.
ಅವರ ಜೀವನಕ್ಕೆ ಸಂಬಂಧಪಟ್ಟಂತೆ ಇನ್ನಷ್ಟು ವಿಷಯಗಳು ತಲೆತಲಾಂತರದಿಂದ ವಾಡಿಕೆಯಲ್ಲಿ ಉಳಿದು ಬಂದಂಥವುಗಳನ್ನು ಶ್ರೀ ವಿಶ್ವನಾಥ ಮಹಾಪುರುಷ ಇವರು ಮೌಖಿಕವಾಗಿ ತಿಳಿಸಿದ್ದಾರೆ. ಉಕ್ಕಲಿಯಲ್ಲಿ ಜನಿಸಿದ ಮಳೆಯಪ್ಪಯ್ಯ ಗುರುವಿಗಾಗಿ ಹುಡುಕುತ್ತ, ಗಂಗಪ್ಪಯ್ಯ ಗುರುಗಳನ್ನು ಪಡೆದು ವಿದ್ಯಾಸಾಧನೆಗಳನ್ನು ಮಾಡಿ, ಕೊನೆಗೆ ಬಾಗಲಕೋಟೆ ತಾಲೂಕಿನ ಮುರನಾಳದಲ್ಲಿ ನೆಲೆಸಿದರು. ಅಲ್ಲಿ ಅವರಿಗೆ ಸ್ನೇಹಿತರಾಗಿ ಆಶ್ರಯ ಕೊಟ್ಟವರು ಆ ಊರಿನ ಗೌಡರಾದ ಛಾಯಪ್ಪಗೌಡರು. ಒಣಹಾಕಿದ ಕಡಲೆ ತೋಯದಂಥ ಪವಾಡ ನಡೆದಿದ್ದೂ ಅಲ್ಲೇ. ಬಹುಶಃ ಅಲ್ಲಿರುವಾಗಲೇ ಅವರು ಮದುವೆ ಮಾಡಿಕೊಂಡಿರಬೇಕು. ಅವರ ಪತ್ನಿಯ ಹೆಸರು ತಿಪ್ಪಮ್ಮ. ಅವರ ತವರು ಮನೆ ಬೆಳಗಾಂ ಜಿಲ್ಲೆಯ ಬದಗಿ. ಅವರಿಗೆ ನಾಲ್ಕೈದು ಮಕ್ಕಳಾದರಂತೆ. ಗೌಡರ ಹುಡೇದ ಮೇಲೆ ಅವರ ವಾಸ, ಭಿಕ್ಷಾಟನೆ ಮಾಡಿ ಸಂಗ್ರಹಿಸಿದ ಜೋಳದ ಹಿಟ್ಟಿನಲ್ಲಿ ಯಾವ ಯಾವುವೋ ಸೊಪ್ಪುಗಳನ್ನು ಸಣ್ಣಗೆ ಹೆಚ್ಚಿ ಕಲೆಸಿ ಉಪ್ಪುಕಾರ ಮುಂತಾದವನ್ನು ಬೆರೆಸಿ ಭಕ್ರಿ ಮಾಡಿಕೊಂಡು ಆಭಕ್ರಿಗೆ ಮಂದಾಲಗಿರಿ ಎಂದು ಕರೆಯುತ್ತಾರೆ. ಮಕ್ಕಳಿಗೆ ಉಣಿಸಿ ತಾವೂ ಉಣ್ಣುತ್ತಿದ್ದರಂತೆ. ಬಹುಶಃ ಬರಗಾಲದ ಜೀವನ ಅದಾಗಿರಬೇಕೆನಿಸುತ್ತದೆ.
ಮುರನಾಳದ ಜಾಗೀರದಾರ ಹುಸೇನ್ ಡೋಂಗ್ರಿ ಎಂಬುವವನು. ಆಗಲೇ ತಮ್ಮ ಪವಾಡ ಲೀಲೆಗಳಿಂದ ಪ್ರಸಿದ್ಧರಾಗಿದ್ದ ಮಳೆಯಪ್ಪನವರನ್ನು ಪರೀಕ್ಷೆ ಮಾಡಲು ಮಾಂಸದ ನೈವೇಧ್ಯವನ್ನು ಕಳಿಸಿದ. ಮಳೆಯಪ್ಪನವರು ಅದರ ಮುಸುಕ ತೆರೆದಾಗ ಆ ತಟ್ಟೆಯ ತುಂಬಾ ಗುಲಾಬಿ ಹೂವಾಗಿದ್ದವು. ಜಾಗೀರದಾರನು ಅವರ ಮಹಿಮೆಗೆ ಬೆರಗಾಗಿ ಬಂದು ಶರಣಾಗತನಾಗಿ ಅವರ ಭಕ್ತನೇ ಆದ. ನಿಮ್ಮ ಮನೆಯಲ್ಲಿ ಎಂಜಲೆಲೆ ಬೀಳುತ್ತವೆ ಎಂದು ಸ್ವಾಮಿಗಳು ಜಾಗಿರದಾರನಿಗೆ ಭವಿಷ್ಯ ಹೇಳಿದರಂತೆ. ಅದು ಶಾಪವೆಂದಲ್ಲ ಮುಂದೇನಾಗುವುದೆಂಬ ಸೂಚನೆ. ಬಹುಶಃ ಹುಸೇನ್ ಡೋಂಗ್ರಿಯ ನಂತರ ಆ ಮನೆ ಹಾಳಾಗಿ ತಿಪ್ಪೆಯಾಗಿರಬಹುದು. ಮಲಪ್ರಭಾ ನದಿಯ ದಂಡೆಯ ಹೊಲದಲ್ಲಿ ಆತನ ಸಮಾಧಿ ದರ್ಗಾ ಕಟ್ಟಲಾಗಿದೆ.
ಮಳೆಯಪ್ಪಯ್ಯನವರ ಧ್ಯಾನ ತಪಸಾಧನೆಗೆ ವಜ್ರಗಿರಿ ಅಥವಾ ಗದ್ದನಗಿರಿಯ ಗವಿಯು ಯೋಗ್ಯ ತಾಣವಾಗಿತ್ತು. ಕೊನೆಗೆ ಅವರ ಸಮಾಧಿಯೂ ಅಲ್ಲೇ ಆಯಿತು. ಅವರ ಪತ್ನಿ ತಿಪ್ಪಮ್ಮನ ಸಮಾಧಿ ಮುರನಾಳದಲ್ಲೇ ಆಯಿತು. ಇಬ್ಬರವೂ ಜೀವ ಸಮಾಧಿಗಳು. ಜೀವ ಸಮಾಧಿಯಾದವರು ಅವರ ಮರಣದ ನಂತರವೂ ಬದುಕಿರುತ್ತಾರೆಂಬ ನಂಬಿಕೆ ಶ್ರದ್ಧೆಗಳು ಜನರಲ್ಲಿವೆ. ಅದರಂತೆಯೇ ಆಗಿನಿಂದ ಇಲ್ಲಿಯವರೆಗೂ ಅವರ ಸಮಾಧಿಗಳು ಜಾಗೃತ ಸ್ಥಳಗಳಾಗಿ ಸಾಗಿ ಬಂದಿವೆ.
ಮಳೆಯಪ್ಪನ ನಂತರ ಅವರ ಮಗ ಮೋನಪ್ಪಯ್ಯನೂ ಮಹಿಮಾ ಪುರುಷನಾಗಿ ಬಾಳಿ ಗತಿಸಿದ ಬಳಿಕ ಆತನದೂ ಸಮಾಧಿ ದರ್ಗಾ ನಿರ್ಮಾಣವಾಯಿತು. ಮುಂದೆಯೂ ಅವರ ವಂಶದಲ್ಲಿ ಯೋಗಿಗಳು, ತಪಸ್ವಿಗಳು, ಅನುಭಾವಿಗಳು ಆಗಿ ಹೋಗಿದ್ದಾರೆ. ಆದರೆ ಆದಿಲ್‍ಶಾಹಿಗಳಂಥ ಭಕ್ತಿಶ್ರದ್ಧೆಗಳ ಶಿಷ್ಯರು ಮುಂದೆ ಇಲ್ಲದಂತಾಗಿ, ರಾಜಕೀಯವಾಗಿಯೂ ಆ ವಂಶ ಅವನತಿ ಹೊಂದಿದ ಮೇಲೆ ಭವ್ಯ ದರ್ಗಾಗಳನ್ನು ನಿರ್ಮಿಸುವುದು ನಿಂತಿರಬೇಕು.
ಆದರೂ ಆ ಮಳೆಯಪ್ಪಯ್ಯನವರ ವಂಶ ಬೂದಿ ಮುಚ್ಚಿದ ಕೆಂಡದಂತೆ ಎಂದು ಜನರಲ್ಲಿ ಆ ಪರಂಪರೆಯ ಬಗ್ಗೆ ಭಯ ಮಿಶ್ರಿತ ಗೌರವವಿದೆ. ವಕ್ತೃಗಳು ಹೇಳಿದರು.
ಅವರ ಹೇಳಿಕೆಯಲ್ಲಿ ಕೆಲವು ಹೊಸ ಸಂಗತಿಗಳು ತಿಳಿದುಬರುತ್ತವೆ. ಅವರ ಪತ್ನಿಯ ಹೆಸರು ತಿಪ್ಪಮ್ಮ ಒಬ್ಬ ಮಹಾವ್ಯಕ್ತಿಯ ಹಿಂದಿದ್ದ ಸಮರ್ಥ ಸಂಗಾತಿ. ಅವರ ಕಷ್ಟ ಸಂಕಷ್ಟಗಳಲ್ಲಿ ಹೆಗಲಿಗೆ ಕೊಟ್ಟು ಪತಿ-ಪುತ್ರರನ್ನು ಪೋಷಿಸಿದ ಮಹಾಮಾತೆ ಎಂಬ ತಿಳುವಳಿಕೆ ಬರುತ್ತದೆ. ಅವರೂ ಜೀವಸಮಾಧಿ ಹೊಂದಿರಬೇಕಾದರೆ ಪತಿಯ ಜೊತೆ ಜೊತೆಯಲ್ಲಿ ಸಂಸಾರ ಯೋಗದೊಡನೆ ಆಧ್ಯಾತ್ಮಯೋಗ ಮಾಡಿದ ಅಪೂರ್ವ ಸ್ತ್ರೀಮಣಿಯಾಗಿ ತಿಪ್ಪಮ್ಮ ಕಂಡುಬರುತ್ತಾರೆ.
ಇದಲ್ಲದೆ ಮುರನಾಳದ ಜಾಗೀರ್‌ದಾರನಾದ ಹುಸೇನ್ ಡೋಂಗ್ರಿಯ ಪರಿಚಯ, ಅವನು ಮಳೆಸ್ವಾಮಿಗಳ ಶಿಷ್ಯನಾದುದು, ಆತನ ಸಮಾಧಿ ದರ್ಗಾವು ಹೊಳೆಯ ದಂಡೆಯ ಮೇಲಿರುವುದು ಈ ಎಲ್ಲ ವಿಷಯಗಳು ತಿಳಿದು ಬರುತ್ತದೆ. ತಲತಲಾಂತರದ ವಕ್ತೃಗಳ ತಿಳುವಳಿಕೆಯಿಂದ ಗದ್ದನಗಿರಿಯ ಮೇಲಿರುವ ಎರಡು ದರ್ಗಾಗಳ ಮಳೆಯಪ್ಪಯ್ಯ, ಮೋನಪ್ಪಯ್ಯ ತಂದೆ ಮಕ್ಕಳವು ಎಂಬುದು ಖಾತ್ರಿಯಾಗುತ್ತದೆ.
ಮಳೆರಾಜ ಪರಂಪರೆ (೪)
ಕಾಲ ವಿವೇಚನೆ
ಮಳೆಯಪ್ಪಯ್ಯನವರ ಬಗೆಗಿನ ಐತಿಹಾಸಿಕ ಆಕರಗಳಿಗೆ ಹುಡಕಾಡಿದರೆ ನಮಗೆ ಸಾಹಿತ್ಯಿಕ ಆಕರಗಳನ್ನು ಬಿಟ್ಟರೆ ಗದ್ದನಗಿರಿಯ ಎರಡು ದರ್ಗಾಗಳು ಮತ್ತು ಅಲ್ಲಿ ಸುತ್ತ ಮುತ್ತ ಸಿಕ್ಕಿರುವ ಒಂದೆರಡು ಶಿಲಾಶಾಸನಗಳು ಶಾಸನಗಳು ಮೊದಲು ನೋಡೋಣ೧೯.
ಒಂದು ಶಾಸನದ ಕಾಲ ೧೧೦೭ ವಿಶ್ಯವಸು, ಸಂಕ್ರಮಣವೆಂದಿದೆ. ಇದು ಕ್ರಿ.ಶ. ೧೧೮೫-೮೬ಕ್ಕೆ ಸಮವಾಗುತ್ತದೆ. ಇದರಲ್ಲಿ ಬಹಳಷ್ಟು ಸಾಲುಗಳು ತ್ರುಟಿತವಾಗಿದ್ದು ಅಳಿದುಳಿದ ಅಕ್ಷರಗಳಿಂದ ಸೋಮ ಸಾಮಂತನ ಉಲ್ಲೇಖವಿದ್ದು, ಶಿವಾಲಯವೊಂದರ ಸುತ್ತಲೂ ಕಿತ್ತಳೆ, ವಕುಳ, ಹಲಸು, ಹೊಂಗೆ, ಬಾಳೆ, ಮಾವುಗಳಿಂದ ಕೂಡಿದ್ದ ಉದ್ಯಾನ ವನವಿತ್ತೆಂದು ವರ್ಣನೆ ಇದೆ. ಈ ಶಿವಾಲದಯ ಖಂಡ ಸ್ಫುಟಿತ ಜೀರ್ಣೋದ್ಧಾರ ಮತ್ತು ದೇವತಾ ಕಾರ್ಯಕ್ಕಾಗಿ ಜಗದ್ದಾ ಜಗತಾಪ ಅಮ್ಮ ಸಾವಂತನು ಭೂಮಿದಾನ ಮಾಡಿದ್ದನ್ನ ಉಲ್ಲೇಖಿಸುತ್ತದೆ.
ಇನ್ನೊಂದು ಶಾಸನ ಗದ್ದನಕೇರಿಯ ಹತ್ತಿರ ಬಾಗಲಕೋಟೆಯ ರಸ್ತೆಯ ಬದಿಯಲ್ಲಿ ಊರಿನಿಂದ ಪೂರ್ವಕ್ಕೆ ಸ್ವಲ್ಪ ದೂರದಲ್ಲಿರುವ ಕಲ್ಲಿನ ಮೇಲಿದೆ. ಶಾಸನದಲ್ಲಿ ಕಾಲದ ಉಲ್ಲೇಖವಿಲ್ಲ. ಭಾಷೆ ಮತ್ತು ಲಿಪಿಯ ಆಧಾರದ ಮೇಲೆ ಕ್ರಿ.ಶ. ಸುಮಾರು ೧೪-೧೫ನೆ ಶತಮಾನಕ್ಕೆ ಸೇರಿಸಬಹುದಾಗಿದೆ. ಮಾಳಿಗಪ್ಪನ ಮಗ ಮೋನಪ್ಪತ್ತೈಯ್ಯನಿಗೆ ಮಾನ್ಯ ನೀಡಿದ ಉಲ್ಲೇಖವಿದೆ. ಅದರ ಪಾಠ ಹೀಗಿದೆ.
ಶ್ರೀ ಗುರು ಮಾಳಿಗ [ಪ]ನ
ಮಗ ಮೋನಪತೈ [ಯ]
ನವರಿಗೆ ಕೆರಿಯ ಕಟಿ
ದಕೆ ಕೊಟ [ಮಾನ್ಯ]
ಮೂರನೆ ಶಾಸನ ಗದ್ದನಕೇರಿ ಗ್ರಾಮದ ಕೆರೆಯ ತೂಬಿನ ಬಳಿ ಬಿದ್ದಿರುವ ಕಲ್ಲಿನ ಮೇಲೆ ಇದೆ. ಇದೂ ಬಹಳಷ್ಟು ಹಾಳಾಗಿದ್ದು ಉಲ್ಲೇಖವಿದ್ದರಿಬಹುದಾದ ಭಾಗ ಹಾಳಾಗಿದೆ. ಆದರೂ ತ್ರಿಭುವನಮಲ್ಲನ ಉಲ್ಲೇಖವಿರುವುದರಿಂದ ಇದು ಕ್ರಿ.ಶ.೧೨ನೆ ಶತಮಾನದ ಆರಂಭ ಕಾಲದ ಶಾಸನವಾಗಿದೆ. ತ್ರಿಭುವನ ಮಲ್ಲನ ಸಾಮಂತನೊಬ್ಬನ ಹೊಗಳಿಕೆ ಬಂದಿದೆ.
ಈ ಮೂರು ಶಾಸನಗಳಲ್ಲಿ ಒಂದನೆ ಮತ್ತು ಮೂರನೆ ಶಾಸನಗಳು ೧೨ನೆ ಶತಮಾನವಾಗಿದ್ದು ಈ ಪ್ರದೇಶ ಸಾಮಂತರಾಜರ ಆಳ್ವಿಕೆಯಲ್ಲಿ ಶಿವದೇವಾಲಯ ಸುಂದರ ಉದ್ಯಾನವನ್ನು ಹೊಂದಿದ್ದ ರಮ್ಯತಾಣವಾಗಿತ್ತೆಂದು ತಿಳಿದುಬರುತ್ತದೆ. ಚಾರಿತ್ರಿಕವಾಗಿ ನಮಗೆ ಎರಡನೇ ಶಾಸನವೇ ಮುಖ್ಯವಾದುದು. ದುರ್ದೈವಾದುದು. ಇದರಲ್ಲಿ ಕಾಲ ಕೊಡಲಾಗಿಲ್ಲ. ಶ್ರೀ ಗುರು ಮಾಳಿಗಪ್ಪನ ಮಗ ಮೋನಪತೈಯ ಕೆರೆಯನ್ನು ಕಟ್ಟಿಸಿದಂತೆಯೂ ಅದಕ್ಕಾಗಿ ಮಾನ್ಯವನ್ನು ಕೊಟ್ಟದ್ದಾಗಿಯೂ ಮಾಹಿತಿ ಇದೆ. ಮಳೆಯಪ್ಪ, ಮೋನಪ್ಪಯ್ಯ ಎಂಬ ಹೆಸರುಗಳು ಸ್ವಲ್ಪ ವ್ಯತ್ಯಾಸವಾಗಿ ಮಾಳಿಗಪ್ಪ, ಮೋನಪತೈಯ ಆಗಿರಬಹುದೆಂದು ಊಹಿಸಲು ಸಾಧ್ಯವಿದೆ. ಕಟಿದಕೆ, ಕೊಟ ಎಂಬ ಶಬ್ದದೋಷಗಳು ಯಾರೋ ನುರಿತಿಲ್ಲದ ಕೆಲಸಗಾರನಿಂದ ಕೆತ್ತಲಾಗಿರುವುದನ್ನು ಸೂಚಿಸುತ್ತವೆ. ನುರಿತ ಶಿಲ್ಪಿಗಳು ಕೊರೆದಿರುವ ಶಾಸನಗಳ ಸ್ವರೂಪ ಬೇರೆಯೇ ಇರುತ್ತದೆ. (ಶಾಸನಗಳ ಕಾವ್ಯಾತ್ಮಕತೆಯೂ ಪ್ರಸಿದ್ಧವಾದುದು) ಕೆರೆ ಕಟ್ಟಿದ್ದಕ್ಕೆ ಒಂದು ದಾಖಲೆ ಇರಲಿ ಎಂಬಂತೆ ಅವಸರಲ್ಲಿ ಹಾಕಿಸಿದಂತಿದೆ.
ಮಳೆಯಪ್ಪನವರು ಗದ್ದನಗಿರಿಯ ಮೂಲ ಪುರುಷರು. ಅವರಿಗೆ ಸುಲ್ತಾನನೇ ಭೂಮಿಯ ಉಂಬಳಿ ಕೊಟ್ಟ ಚರಿತ್ರೆ ಇದೆ. ಆ ಜಾಗದಲ್ಲೇ ಆತನ ಮಗನಾದ ಮೋನಪ್ಪಯ್ಯ ಒಂದು ಕರೆಯನ್ನು ಕಟ್ಟಿಸುವ ಲೋಕಸೇವೆಯ ಮಹತ್ವದ ಕಾರ‍್ಯ ಮಾಡಿದ್ದಾನೆ ಎಂಬುದು ಈ ಶಾಸನದಿಂದ ತಿಳಿದು ಬರುತ್ತದೆ. ಇದರ ಕಾಲವನ್ನು ಲಿಪಿತಜ್ಞರು ೧೪-೧೭ನೆ ಶತಮಾನದಗಳ ಕಾಲವೆಂಬುದು ಉಳಿದ ಆಧಾರಗಳ ಮೇಲಿಂದ ತಿಳಿದುಬರುತ್ತದೆ. ಹೀಗಿರುವಾಗ ಈ ಮಾಳಿಗಪ್ಪ-ಮೋನಪ್ಪತೈಯನವರು ಮಳೆಯಪ್ಪ ಮೋನಪ್ಪಯ್ಯಗಳಿಗಿಂತ ಸುಮಾರು ನೂರು ವರ್ಷ ಹಿಂದಿನವರಾಗಿರಬೇಕು. ಇಲ್ಲವೆ ಲಿಪಿತಜ್ಞರ ಊಹೆ ಸ್ವಲ್ಪ ತಪ್ಪದೆಯೇನೋ ಇನ್ನೊಮ್ಮೆ ಸರಿಯಾಗಿ ಪರಿಶೀಲಿಸಬೇಕು.
ಮಳಿಯಪ್ಪಯ್ಯನವರ ಕಾಲ ನಿರ್ಣರ್ಯಕ್ಕೆ ಕೆಳಗಿನ ಆಧಾರಗಳನ್ನು ಗ್ರಹಿಸಬೇಕು.
೧. ಶಿಲಾಶಾಸನ
೨. ದರ್ಗಾಗಳು
೩. ಜೀವನ ಚರಿತ್ರೆ
೪. ಚೆನ್ನಬಸವ ಪುರಾಣ
೫. ಮೌನಪ್ಪಯ್ಯನ ಕಾಲ
೬. ಆದಿಲ್‍ಶಾಹಿಗಳ ಕಾಲ
ಈಗ ದರ್ಗಾಗಳನ್ನು ಕುರಿತು ನೋಡವಾ.
Two miniation forms of the world famous gol goumlarj can be seen as you reach baglkot from belgaum road, you near them you find the malyappayya gadduge road which will lead your to the two gumlaejshagde temples.
These white technolly significant and historically important temples have been neaglected. . .
ಎಂದು ಈ ಎರಡು ಗುಡಿ-ದರ್ಗಾಗಳ ಬಗ್ಗೆ ಡೆಕ್ಕನೆ ಹೆರಾಲ್ಡ್ ಪತ್ರಿಕೆಯಲ್ಲಿ ಪರಿಚಯ ಮಾಡಿಕೊಡಲಾಗಿದೆ. ಇವು ಇಂಡೋ ಸಾರ್ಸೆನಿಕ್ ಶೈಲಿಯಲ್ಲಿ ನಿರ್ಮಾಣವಾಗಿದೆ. ಎರಡರಲ್ಲಿ ದೊಡ್ಡದು ಮೌನಪ್ಪಯ್ಯನದು ಸುಮಾರು ೫೦ ಅಡಿ ಎತ್ತರವಿದೆ. ಸಣ್ಣದ್ದು ಮಳಿಯಪ್ಪನದು ಸುಮಾರು ೪೦ ಅಡಿ ಎತ್ತರವಿದೆ. ಸುತ್ತಮುತ್ತಲಿನ ಹಳ್ಳಿಗಳ ಜನ ಜಾತಿಭೇದವಿಲ್ಲದೆ ಈ ಗದ್ದುಗೆಗಳಿಗೆ ನಡೆದುಕೊಳ್ಳುತ್ತಾರೆ. ಈ ಬಗ್ಗೆ ಇನ್ನೂ ಸಂಶೋಧನೆಗಳಾಗಬೇಕಾಗಿದೆ ಎಂದು ಅದರಲ್ಲಿ ಬರೆಯಲಾಗಿದೆ೨೦.
ಸೂಫಿಗಳ ಸಮಾಧಿ ಉತ್ತರ ದಕ್ಷಿಣಕ್ಕೆ ಮಲಗಿರುವ ಆಕಾರದಲ್ಲಿದ್ದರೆ ಸೂಫಿ ಸಂತನಿಗೆ ಕುಳ್ಳಿರಿಸಿದ ರೀತಿಯಲ್ಲಿರುತ್ತವೆ. ಸಮಾಧಿಯ ಕಟ್ಟಡದ ಹೊರ ರೂಪ ಮಾತ್ರ ಗುಂಬಜವನ್ನುಳ್ಳದ್ದಾಗಿದ್ದು ಒಂದೇ ರೀತಿಯಲ್ಲಿರುತ್ತವೆ. ಸಾವಳಗಿ, ತಿಂಥಿಣಿ, ಶಿರಹಟ್ಟಿ, ಕೊಡೇಕಲ್ಲು, ದಿಗ್ಗಿ, ನಾಯಕನ ಹಟ್ಟಿ, ಸಾಲೋಟಗಿ, ಜಲದುರ್ಗ, ಮಡ್ಯಾಳಗಳ ಕೆಳಗೆ ಸಂತನಗದ್ದುಗೆ ಇರುತ್ತದೆ. ದಿಗ್ಗಿ ಸಂಗಮನಾಥ ಮೇಲೆ ಚಾಂದಸಾಬನ ಗದ್ದಿಗೆ, ಸಾವಳಗಿ ಶಿವಲಿಂಗನ ಮೇಲೆ ಖಾಜಾಬಂದನವಾಜನ ಗದ್ದಿಗೆ, ಮೋನಪ್ಪಯ್ಯನ ಮೇಲೆ ಮಹಮ್ಮದ ಪೈಗಂಬರನ ಗದ್ದಿಗೆಗಳಿವೆ.
ವರವಿಯ ಮೋನಪ್ಪಯ್ಯನ ಗುಡಿಯನ್ನು ಗುಡಿಯನ್ನು ಬಿಜಾಪುರದ ರಾಜ್ಯಪಾಲ ಅಂಕುಶಖಾನ್, ಗದ್ದನಕೇರಿಯ ಮಳೆಯಪ್ಪಯ್ಯನ ಗುಡಿಯನ್ನು ಬಿಜಾಪುರದ ಸುಲ್ತಾನರು ಕಟ್ಟಿಸಿದ್ದರಿಂದ ದರಗಾಗಳಾದವು. ಇದು ಮುಸ್ಲಿಂ ದಾಳಿಕೋರರಿಂದ ರಕ್ಷಣೆಗಾಗಿ ಮಾಡಿದ ತಂತ್ರ ಎಂಬ ವಾದ ತಪ್ಪು. ಇಸ್ಲಾಮಿ ವಾಸ್ತುಶೈಲಿಯಲ್ಲಿರುವ ದರಗಾ ಗುಡಿಗಳು ಮಾತ್ರ ಕೋಮುವಾದಿ ಚರಿತ್ರೆಕಾರಕ ಎಲ್ಲ ಥಿಯರಿಗಳನ್ನು ಧಿಕ್ಕರಿಸುವಂತ ಜನತೆಯ ಶ್ರದ್ಧಾ ಕೇಂದ್ರಗಳಾಗಿವೆ೨೧.
ಇಂಗ್ಲಿಷ್ ದಿನಪತ್ರಿಕೆಯಲ್ಲಿ ಆ ಎರಡು ದರ್ಗಾಗಳಲ್ಲಿ ದೊಡ್ಡದು ಮೋನಪ್ಪಯ್ಯನದು ಸಣ್ಣದು ಮಳೆಯಪ್ಪಯ್ಯನದು ಎಂಬ ಹೇಳಿಕೆ ಇದ್ದರೆ, ಮಠದವರು ದೊಡ್ಡ ಗುಡಿ ಮಳೆಯಪ್ಪಯ್ಯನದು ಸಣ್ಣದು ಆತನ ಮಗ ಮೋನಪ್ಪಯ್ಯನದು ಎಂದು ಹೇಳುತ್ತಾರೆ.
ಕಾಲದ ದೃಷ್ಟಿಯಿಂದ ಈ ಕಟ್ಟಡಗಳಲ್ಲಿಯೂ ಯಾವುದೇ ದಿನಾಂಕ ನಮೂದಿಸಿಲ್ಲ. ಯಾವುದೇ ಹೆಸರನ್ನೂ ನಮೂದಿಸಿಲ್ಲ. ಆ ಕಟ್ಟಡಗಳ ನಿರ್ಮಾಣದ ರೀತಿಯನ್ನು ನೋಡಿ ಅವುಗಳ ಸುಮಾರು ಕಾಲಾವಧಿಯನ್ನು ಅಂದಾಜು ಮಾಡಬಹುದು. ಈಗಾಗಲೇ ನೋಡಿದಂತೆ ಬಿಜಾಪುರದ ಆದಿಲ್‍ಶಾಹಿಗಳ ಕಾಲದಲ್ಲಿ ಇವು ಕಟ್ಟಿಸಲಾಗಿದೆ ಎಂಬುದು ಸಿದ್ಧವಾದ ಮಾತು ಆದರೆ ಎಷ್ಟನೇ ಇಸವಿ ಎಂಬ ಮಾಹಿತಿ ಇದರಿಂದ ಗೊತ್ತಾಗುವುದಿಲ್ಲ.
ಮಳೆಯಪ್ಪಯ್ಯನವರ ಜೀವನ ಚರಿತ್ರೆಯನ್ನು ವಿವರವಾಗಿ ಯಾರೂ ರಚಿಸಿಲ್ಲ. ಒಂದು ಚಿಕ್ಕ ಪರಿಚಯಾತ್ಮಕ ಪುಸ್ತಕದಲ್ಲಿ ಮಳಿಯಪ್ಪಯ್ಯನ ಜನನ ಶುಭಕೃತು ನಾವು ಸಂವತ್ಸರದಲ್ಲಿ ಚೈತ್ರ ಮಾಸದ ಶುಕ್ಷ ಪಕ್ಷ ಪೌರ್ಣಿಮೆ ಪ್ರಾತಃಕಾಲ ಶನಿವಾರದಿಂದ ಆಯಿತು ಎಂಬ ಉಲ್ಲೇಖವಿದೆ೨೨. ಇದರ ವಾಸ್ತವತೆಯನ್ನು ಅನುಮಾನದಿಂದ ನೋಡಬಹುದಾದರೂ ಒಂದು ದಿನಾಂಕವಂತೂ ದೊರೆತಂತಾಗಿದೆ. ಇದರ ಪ್ರಕಾರ ಸುಮಾರು ೧೫-೧೬ನೆ ಶತಮಾನಗಳಷ್ಟು ಹಿಂದೆ ಹೋದರೆ ಶುಭ ಕೃತು ಸಂವತ್ಸರ ಕ್ರಿ.ಶ. ೧೫೪೨ರಲ್ಲಿ ೧೬೦೨ರಲ್ಲಿ ಎಂಬ ಎರಡು ಇಸ್ವಿಗಳು ಸಿಗುತ್ತವೆ. ಇದಕ್ಕೂ ಮುಂಚೆ ಮೋನಪ್ಪಯ್ಯ(ತಿಂಥಿಣಿ) ಕಾಲನಿರ್ಣಯವನ್ನು ನೋಡೋಣ. ಕೆ.ಪಿ. ಈರಣ್ಣನವರು ಮೌನೇಶ್ವರ ವಚನ ಸಂಗ್ರಹದ ಪ್ರಸ್ತಾವನೆಯಲ್ಲಿ ಮೌನೇಶ್ವರರ ಕಾಲ ನಿರ್ಣಯವನ್ನು ಮಾಡಿದ್ದಾರೆ.
ವಿಜಯನಗರದ ಕಾಲದಲ್ಲಿದ್ದ ಇಮ್ಮಡಿ ಬಸವಣ್ಣನ (ಹೊಸಪೇಟೆಯ ಜಂಬುನಾಥನ ಭಕ್ತ ೧೫೪೦-೧೫೭೦) ಡಂಗೂರ ಸಾರಲು ತಾನು ಬಂದಿರುವುದಾಗಿ ಮೋನಪ್ಪ ಹೇಳಿಕೊಂಡಿರುವುದು. ಬಿಜಾಪುರದ ೧ನೆ ಆದಿಲ್‍ಶಾಹಿಗೆ (೧೫೫೭-೧೫೮೦) ತಾನು ಪಟ್ಟ ಕಟ್ಟಿರುವುದು ಅಂಕುಶ ಖಾನ ಲಕ್ಷ್ಮೇಶ್ವರದಲ್ಲಿ ಬಾವಿ ತೋಡಿಸುವಾಗ (೧೬೧೨) ತಾನು ನೀರು ತರಿಸಿದ್ದು ಮುಂತಾದ ಆಧಾರಗಳಿಂದ ಮೌನೇಶ್ವರರು ಕ್ರಿ.ಶ. ೧೬ ಮತ್ತು ೧೭ನೇ ಶತಮಾನಗಳಲ್ಲಿ ಬದುಕಿದ್ದರು ಎಂದು ತೀರ್ಮಾನಿಸಿದ್ದಾರೆ.
ಈ ಹಿನ್ನಲೆಯಲ್ಲಿ ಮಳೆಯಪ್ಪನವರ ಕಾಲವನ್ನು ೧೭ನೆ ಶತಮಾನವೆಂದು ನಿರ್ಣಯಿಸಬೇಕಾಗುತ್ತದೆ. ಅಥವಾ ಸ್ವಲ್ಪ ಹಿಂದೆ ಬೇಕಾದರೆ ಸರಿಸಬಹುದು. ಏಕೆಂದರೆ ಅಂಕುಶ ಖಾನದ ಕಾಲಕ್ಕೆ ಅವರು ಇಳಿವಯಸ್ಸಿನಲ್ಲಿದ್ದರು. ೧೬೧೨ ಎಂದುಕೊಂಡರೂ ೧೬ನೇ ಶತಮಾನದ ಆದಿಭಾಗದಲ್ಲಿ ಮೋನಪ್ಪಯ್ಯ ಜನಿಸಿರಬಹುದು. ಅವರ ಶಿಷ್ಯನ ಶಿಷ್ಯನಾದ ಮಳೆಯಪ್ಪಯ್ಯ ೧೫೫೦ರ ಸುಮಾರಿಗೆ ಮೇಲಿನ ಸಂವತ್ಸರದ ಲೆಕ್ಕ ತೆಗೆದುಕೊಂಡರೆ ೧೫೪೨ರ ಶುಭಕೃತ್ ಸಂವತ್ಸರದಲ್ಲಿ ಜನಿಸಿರಬಹುದೆಂದು ಹಿಡಿಯಬಹುದು. ಮೌನಪ್ಪಯ್ಯ ೧ನೇ ಆದಿಲ್‍ಶಾಹನಿಗೆ ೧೫೫೨ರಲ್ಲಿ ಪಟ್ಟಿಕಟ್ಟುವಾಗ ಸಾಕಷ್ಟು ಪ್ರೌಧರೂ ತಪಿಸ್ವಿಗಳೂ ಸುಪ್ರಸಿದ್ಧರೂ ಆಗಿರಬೇಕು. ಸುಮಾರು ಆ ಹಂತದಲ್ಲಿ ಮಳೆಯಪ್ಪಯನವರು ಈ ಪ್ರಪಂಚಕ್ಕೆ ಕಣ್ಣು ತೆರೆದಿರಬೇಕು.
ಕಾಲನಿರ್ಣಯಕ್ಕೆ ಸಹಾಯವಾಗುವ ಇನ್ನೊಂದು ವಿಷಯವನ್ನು ಗಮನಿಸಬಹುದು. ಮೌನೇಶ್ವರರ ಮಹಿಮಾ ಲೀಲೆಗಳು ಬಿಜಾಪುರದ ೧ನೇ ಆದಿಲ್‍ಶಾಹನ ಕಾಲಕ್ಕೆ ಸಂಬಂಧಿಸಿದ್ದರೆ, ಮಳೆಯಪ್ಪಯ್ಯನ ಮಹಿಮೆ ಪವಾಡಗಳು ನಡೆದಿರುವುದು ಎರಡನೆ ಆದಿಲ್‍ಶಾಹನ ಕಾಲ ಕ್ರಿ.ಶ. ೧೫೫೭ ರಿಂದ ೧೫೮೦. ೨ನೇ ಆದಿಲ್‍ಶಹನದು ನಂತರದ್ದು.
ಇನ್ನೂ ವಿರುಪಾಕ್ಷ ಪಂಡಿತ, ಅದೃಶ್ಯಕವಿಗಳ ಕಾಲಗಳೊಡನೆ ತುಲನೆ ಮಾಡೋಣ. ಅದೃಶ್ಯ ಕವಿಯ ಕಾಲವನ್ನು ೧೫೮೦ ಎಂದು ವಿದ್ವಾಂಸರು ತೀರ್ಮಾನಿಸಿದ್ದಾರೆ. ವಿರುಪಾಕ್ಷ
ಪಂಡಿತ ಆತನ ಸಹಪಾಠಿ ಸಮಕಾಲೀನ. ಇವರಿಬ್ಬರೂ ಮಳೆಯ ಮಲ್ಲೇಶನನ್ನು ಗುರುವೆಂದು ನೆನೆದಿದ್ದಾರೆ. ಅಂದರೆ ಸುಮಾರು ೧೫೫೦ ಆ ಗುರುವಿನ ಕಾಲವಾಗುತ್ತದೆ. ಮಳೆಯಪ್ಪಯ್ಯನೇ ಮಳೆಯ ಮಲ್ಲೇಶನೆಂದು ಸ್ವೀಕರಿಸುವುದರಿಂದ ಸ್ವಲ್ಪ ಹೆಚ್ಚು ಕಡಿಮೆಯಲ್ಲಿ ಈ ಕಾಲಗಳ ಗಣನೆ ಹೊಂದುತ್ತದೆನ್ನಬಹುದು. ಅಂದರೆ ಒಟ್ಟಿನ್ಲಲಿ ಮಳೆಯಪ್ಪಯ್ಯನವರು ಸುಮಾರು ೧೫೪೦ರಿಂದ ೧೬೫೦ರ ಅವಧಿಯಲ್ಲಿ ಬಾಳಿರಬೇಕೆಂದು ಒಂದು ನಿರ್ಣಯಕ್ಕೆ ಬರಬಹುದು.
ಶಿಲಾಶಸನದ ಕಾಲವನ್ನು ಕ್ರಿ.ಶ. ೧೬-೧೭ನೇ ಶತಮಾನಗಳೆಂದು ಲಿಪಿತಜ್ಞರ ಕಾಲವನ್ನು ತಿದ್ದಿಕೊಂಡರೆ ಮಳಯಪ್ಪಯ್ಯನವರ ಕಾಲದ ಬಗ್ಗೆ ಒಂದು ತೀರ್ಮಾನಕ್ಕೆ ಬಂದಂತಾಗುತ್ತದೆ.
ಸಂಪ್ರದಾಯಗಳು
ಮಳೆಯ ಮಲ್ಲೇಶನ ಅಥವಾ ಮಳೆಯಪ್ಪಯ್ಯನ ಮಠದ ಸಂಪ್ರದಾಯಗಳಿಗೆ ಮತ್ತು ಅವರ ಮಹಾಗುರುವಾದ ಮೌನಪ್ಪಯ್ಯನ ಮಠಗಳಿಗೆ ಮೂಲಭೂತವಾದ ತತ್ವಗಳು ಒಂದೇ ಆಗಿವೆ. ಸಂಪ್ರದಾಯ ಆಚರಣೆಗಳಲ್ಲಿ ಕೆಲವು ವ್ಯತ್ಯಾಸಗಳಿರುವುದು ಸಹಜ. ಕೊಡೇಕಲ್ ಬಸವಣ್ಣ. ಮೌನಪ್ಪಯ್ಯನಂಥವರು ಮಧ್ಯಕಾಲೀನ ಭಾರತದ ಪಂಥ ಪ್ರಚಾರದಲ್ಲಿದ್ದ ನಾಥ, ಸಿದ್ಧ, ಮಹಾನುಭಾವ, ದತ್ತ, ಆರೂಢ, ಅವಧೂತ ಮುಂತಾದ ಹಿಂದೂ ಸಂಪ್ರದಾಯಗಳನ್ನು ಮತ್ತು ಹೊಸದಾಗಿ ಆಕ್ರಮಣ ಶೀಲವಾಗಿ ಬಂದು ಸೇರಿದ ಇಸ್ಲಾಂ ಮತ್ತು ಸೂಫಿಪಂಥಗಳನ್ನು ಒಳಗೊಂಡಂಥ ಮತ್ತು ಇವೆಲ್ಲವುಗಳನ್ನು ಮೀರಿದ ಜಾತ್ಯತೀತವಾದ, ಮತಾತೀತವಾದ ಒಂದು ಧಾರ್ಮಿಕ ಮಾರ್ಗವನ್ನು ರುಪಿಸಲು ಈ ಮಹನೀಯರು ಪ್ರಯತ್ನಿಸಿದಂತೆ ಕಾಣುತ್ತದೆ. ಕೊಡೇಕಲ್ ಸಂಪ್ರದಾಯದವರು ಇಂಥ ಸಮನ್ವಯವನ್ನು ಸಾಧಿಸಿದರೂ ಕೊನೆ ಕೊನೆಗೆ ಇದು ಕೇವಲ ಶಾಂತಿಯಿಂದಾಗುವ ಕೆಲಸವಲ್ಲ, ಇದಕ್ಕೆ ಸೈನ್ಯಕ್ರಾಂತಿಯೇ ಆಗಬೇಕೆಂದು ನಿರ್ಧರಿಸಿದಂತೆ ಕಾಣುತ್ತದೆ. ಆದ್ದರಿಂದ ತಮ್ಮ ಕಾಲಜ್ಞಾನ ವಚನಗಳ ಮೂಲಕ ಮುಂದೆ ಆಗಲಿರುವ ಮುಸ್ಲಿಮೀಕರಣದ ವಿರುದ್ಧ ಜನರು ಎಚ್ಚರಗೊಳ್ಳುವಂಥ ಸೂಚನೆಗಳನ್ನು ಊರೂರುಗಳಲ್ಲಿ ಸಾರುತ್ತಾ ಹೋಗಿದ್ದಾರೆ. ಕೊಡೇಕಲ್ ಬಸವಣ್ಣನನ್ನು ಮಗ ಸಂಗಮನಾಥನನ್ನು ಮಂಟೇಸ್ವಾಮಿ ಮುಂತಾದವರೊಡನೆ ದಂಡು ಕೂಡಿಸಲು ಮಂಡ್ಯ ಮೈಸೂರುಗಳ ಕಡೆಗೆ ಕಳಿಸಿದಂತೆ ತಿಳಿದುಬರುತ್ತದೆ. ಆದರೆ ಅವರ ಕ್ರಾಂತಿ ಅಲ್ಲಲ್ಲೇ ತಣ್ಣಗಾದಂತೆ ತೋರುತ್ತದೆ. ಆದರೆ ಅವರು ನೆಲೆಸಿದ್ದಲ್ಲೆಲ್ಲ ಹಿಂದೂ ಮುಸ್ಲಿಂ ಸಮನ್ವಯದ ಸಂಪ್ರದಾಯಗಳೇ ಉಳಿದು ಬಂದಿವೆ.
ಆದರೆ ಮೌನಪ್ಪಯ್ಯ ಮತ್ತು ಅವರ ಶಿಷ್ಯವರ್ಗ ಜನ ಸಾಮಾನ್ಯರ ಬೆಂಬಲವನ್ನು ಒಂದು ಕಡೆಯಲ್ಲಿ ಸಂಪಾದಿಸಿ (ಮಳೆ ತರಿಸುವ ಮುಂತಾದ ಲೋಕಕಲ್ಯಾಣ ಕಾರ್ಯಗಳಿಂದ) ಇನ್ನೊಂದು ಕಡೆಯಲ್ಲಿ ಆಳರಸರಾದ ಬಿಜಾಪುರದ ಆದಿಲ್‍ಶಾಹಿಗಳ ಒಲವು ಮತ್ತು ಗೌರವಗಳನ್ನು ಸಂಪಾದಿಸಿ ತಮ್ಮ ಆದರ್ಶವಾದ ಸಮನ್ವಯ ದರ್ಶನವನ್ನು ಕಾರ‍್ಯರೂಪಕ್ಕೆ ತರಲು ಪ್ರಯತ್ನಿಸಿದಂತೆ ಕಾಣುತ್ತದೆ. ದಂಡು ದಶಗಳ ಗೋಜಿಗೆ ಇವರು ಹೋಗದೆ ಆತ್ಮಬಲದ ಮೇಲೆಯೇ ಅವಲಂಬಿಸಿದಂತೆ ಕಂಡುಬರುತ್ತದೆ.
ಮುಂದೆ ಇವರ ಕ್ಷೇತ್ರಗಳಲ್ಲಿ ಬೆಳೆದು ಬಂದ ಸಂಪ್ರದಾಯಗಳಿಗೆ ಮೂಲವಾಗಿ ಏಕೇಶ್ವರ ವಿರಾಕಾರ ನಿರ್ಗುಣ ಸಿದ್ಧಾಂತ, ಮಾನವರೆಲ್ಲ ಒಂದೆಂಬ ಜಾತಿ ಪಂಥ ಮತಾದಿಗಳನ್ನು ಮಿರಿದ ಕೇವಲ ಮಾನವ ಧರ್ಮ, ಮೌಢ್ಯಮೂರ್ತಿ ಪೂಜೆ ಪೂಜಾರಿ ವ್ಯವಸ್ಥೆಗೆ ಭಿನ್ನವಾದ ನಿರ್ಗುಣೋಪಾಸನೆಯ ಮಾರ್ಗ, ದೇಹ ಮನಸ್ಸುಗಳ ಸಬಲೀಕರಣದ ಲೌಕಿಕ ಧರ್ಮದ ಮೂಲಕ ಆಧ್ಯಾತ್ಮಿಕ ಸಿದ್ಧಿಗಳನ್ನು ಸಾಧಿಸುವ ತಪೋಮಾರ್ಗ ಇವು ಆಧಾರವಾಗಿವೆಯೆನ್ನಬಹುದು.
ಈಗಲೂ ಗದ್ದನಕೆರೆ ಮುರನಾಳಗಳಲ್ಲಿ ನಡೆಯುತ್ತಿರುವ ಸಂಪ್ರದಾಯಗಳನ್ನು ಈ ಹಿನ್ನೆಲೆಯಲ್ಲಿ ಪರಿಶಿಲಿಸಬಹುದು ೧. ಈ ಪಂತಗಳಲ್ಲಿ ಸ್ನಾನ, ಪೂಜೆ ನಾಮ ವಿಭೂತಿಗಳು ಕಟ್ಟುಪಾಡಿಲ್ಲ. ಬಾಹ್ಯ ಸಂಕೇತಗಳು ಜಾತಿಸೂಚಕವಾಗಿರುವಂಥವು. ಲಿಂಗಾಯತರಿಗೆ ವಿಭೂತಿ ಸೂಚಕನಾಮ ಬ್ರಾಹ್ಮಣರ ಸಂಕೇತ. ಪೂಜೆಯನ್ನು ಸ್ನಾನ ಮಾಡಿಯೇ ಮಾಡಬೇಕೆಂಬ ಮಡಿವಂತಿಕೆಗೆ ಇವಾವುಗಳ ಹಂಗು ಈ ಪಂಥದಲ್ಲಿಲ್ಲ.
೨. ಜಾತಿ ಮತಗಳ ಭೇದವಿಲ್ಲ. ಈ ಗುಡಿಗಳಿಗೆ ಬ್ರಾಹ್ಮಣರೂ, ಹೊಲೆಯರೂ ಬರಬಹುದು. ಹಿಂದೂಗಳೂ ಮುಸ್ಲಿಮರೂ ಬರಬಹುದು. ಇಲ್ಲಿಯ ಪ್ರಸಾದ ಪಂಕ್ತಿಯಲ್ಲೂ ಯಾವ ಭೇದವಿಲ್ಲ. ಮಾನವ ನಿರ್ಮಿತವಾದ ಈ ಭೇದಗಳನ್ನು ಮೀರುವುದರಿಂದ ಮಾತ್ರ ಮಾನವತೆಯನ್ನು ಪಡೆಯುವುದು ಸಾಧ್ಯವೆಂದು ಈ ಪಂಥದ ಕರ್ತೃಗಳು ಇದಕ್ಕೆ ಭದ್ರಬುನಾದಿ ಹಾಕಿದ್ದಾರೆ.
೩. ಅದೇ ರೀತಿ ಬಡವ ಬಲ್ಲಿದ ಭೇದವಿಲ್ಲ. ವಯಸ್ಸು-ಸ್ತ್ರೀಲಿಂಗ-ಪುಲ್ಲಿಂಗ ಭೇದಗಳೂ ಇಲ್ಲಿಲ್ಲ. ದೇವಾಲಯ ಪರಂಪರೆ ಕೇವಲ ಉಳ್ಳವರಿಗೆ ಮಾತ್ರ ಅನುಕೂಲ ವಾಗಿರುವಂಥದ್ದು. ಪುರುಡರು ಶ್ರೇಷ್ಠ ಸ್ತ್ರೀಯರು ಮುಕ್ತಿಯೋಗ್ಯರಲ್ಲ ಎಂಬ ಜಡ ಹಿಂದೂ ದೃಷ್ಟಿಯೂ, ಜಡ ಇಸ್ಲಾಂ ದೃಷ್ಟಿಯೂ ಮಾನವರ ಮುಕ್ತ ಬೆಳವಣಿಗೆಗೆ ಆತಂಕಕಾರಿ, ಇಂಥ ಭೇದಗಳನ್ನೆಲ್ಲ ಈ ಪಂಥ ಮೀರಿದೆ.
೪. ಮಳೆಯಪ್ಪಯ್ಯ ಪ್ರಸಿದ್ಧವಾಗಿರುವುದೇ ಮಳೆಗಾಗಿ. ಮಾನವರ ಜೀವಜಲ ಬದುಕಿನ ಸೆಲೆ ಮಳೆ. ಅದರಲ್ಲೂ ಉತ್ತರ ಕರ್ನಾಟಕದ ಭಾಗ ಮಳೆಯಿಲ್ಲದ ಬೆಂಗಾಡು ಸೀಮೆಯೆಂದೇ ಪ್ರಸಿದ್ಧ. ಆದ್ದರಿಂದ ಮಳೆಯಪ್ಪನಂಥ, ಮೌನಪ್ಪಯ್ಯನಂಥ ಸಿದ್ಧಿಪರುಷರಿಗೆ ಬಹಳ ಮಾನ್ಯತೆ. ಮಳೆಯಪ್ಪಯ್ಯನನ್ನು ವರುಣ ದೇವನ ಅವತಾರ ಎಂದೇ ನಂಬುತ್ತಾರೆ. ಭಕ್ತರು ಈ ಮಠವನ್ನು ನೆಚ್ಚಿರುವುದೇ ನಡೆಸಲಾಗುತ್ತದೆ. ಅದು ವಾರ್ಷಿಕ ಜಾತ್ರಾ ಉತ್ಸವವೂ ಹೌದು. ಶಿವರಾತ್ರಿ ಅಮವಾಸ್ಯೆಯಿಂದ ಎಂಟು ದಿನ ಉಚ್ಚಾಯ ಎಳೆಯುತ್ತಾರೆ. ಸಾವಿರಾರು ಕಳಸ ಆರತಿಗಳನ್ನು ಹಿಡಿದು ಸುಮಂಗಲೆಯರು ಬರುತ್ತಾರೆ. ಎಂಟನೆ ದಿನ ಮಹಾಪ್ರಸ್ಥವೆಂದು ಸಾಮೂಹಿಕ ಪ್ರಸಾದ ನಡೆಯುತ್ತದೆ. ಒಂಭತ್ತನೆಯ ದಿನ ಐದು ನೆಲುವಿನ ದೊಡ್ಡ ತೇರಿನ ರಥೋತ್ಸವ ಅದ್ದೂರಿಯಾಗಿ ನಡೆಯುತ್ತದೆ. ಹತ್ತನೆಯ ದಿವಸ ಕಡುಬಿನ ಕಾಳಗ ನಡೆಯುತ್ತದೆ. ಅದರ ನಂತರ ಮಳೆ ಕೇಳುವ ಕಾರ‍್ಯ ನಡೆಯುತ್ತದೆ. ಸುಮಂಗಲೆಯರೆಲ್ಲ ವಾದ್ಯಮೇಳದೊಡನೆ ಹೊಳೆಗೆ ಹೋಗೆ ಐದು ಮಣ್ಣಿನ ಕೊಡಗಳಲ್ಲಿ ಗಂಗೆಯನ್ನು ತರುತ್ತಾರೆ. ಒಂದೊಂದು ಮಗಿಗೂ ಒಂದೊಂದು ಮುಖ್ಯವಾದ ಮಳೆಯ ಗುರುತು ಮಾಡಿರುತ್ತಾರೆ. ಬರುವುದರೊಳಗೆ ಯಾವ ಕೊಡವ ನೀರು ಕಮ್ಮಿಯಾಗಿರುವುದೋ ಆ ಮಳೆ ಕಮ್ಮಿಯಾಗುತ್ತದೆ. ಸೋರದೇ ಹಾಗೇ ಇರುವ ಕೊಡವ ಮಳೆ ಚೆನ್ನಾಗಿ ಬರುತ್ತದೆ ಎಂಬುದು ನಂಬಿಕೆ.
೫. ಇದಲ್ಲದೆ ಆಷಾಢ ಮಾಸದಲ್ಲಿ ಆಷಾಢ ಪರ್ವವೆಂದು ದೇವರು, ಸುಮಂಗಲೆ ಯರೊಡನೆ ಹೊಳೆಗೆ ಹೋಗಿ ಅಲ್ಲಿ ಅಡಿಗೆ, ಪೂಜೆ, ನೈವೇದ್ಯ ಮಾಡಿ ಎಲ್ಲರೂ ಊಟ ಮಾಡಿ ಬರುತ್ತಾರೆ. ಆ ಕಾಲದಲ್ಲಿ ಒಂದು ವೇಳೆ ಮಳೆ ಕೈಕೊಟ್ಟರೆ ವಿಶೇಷ ಪೂಜೆ ಮಾಡಿ ಮಠದವರು ಉಪವಾಸ ಕೂಡುತ್ತಾರೆ. ರೈತರು ಕಂಬಳಿ ಬೀಸುತ್ತಾರೆ. ಮಳೆ ಬರುವವರೆಗೂ ದಿನಾಲೂ ಉಪವಾಸ ವ್ರತ ನಡೆಯುತ್ತದೆ. ಮಳೆ ಬಂದ ನಂತರ ಪೂಜೆ ಪ್ರಸಾದ ನಡೆಯುತ್ತದೆ.
೬. ಗದ್ದನಕೇರಿಯ ಮಠದಲ್ಲಿ ಶ್ರಾವಣ ಮತ್ತು ಕಾರ್ತಿಕ ಮಾಸಗಳಲ್ಲಿ ವಿಶೇಷ ಪೂಜೆ ಮತ್ತು ಪಾಲಕಿ ಉತ್ಸವ ನಡೆಯುತ್ತವೆ. ಆ ಎರಡೂ ಸಂದರ್ಭಗಳಲ್ಲೂ ದೊಡ್ಡ ಜಾತ್ರೆ ಆ ಗುಡ್ಡದ ಮೇಲೆ ನಡೆಯುತ್ತವೆ.
ಈಗ ಮುರನಾಳ ಗ್ರಾಮ ಆಲಮಟ್ಟಿ ಆಣೆಕಟ್ಟಿನ ಹಿನ್ನೀರಿನಿಂದ ಮುಳುಗಿ ಹೋಗಿರುವುದರಿಂದ ಹಿಂದಿನ ಸಂಪ್ರದಾಯಗಳನ್ನೆಲ್ಲ ಹೊಸ ಊರಲ್ಲೇ ಮಾಡುತ್ತಾರೆ.
೭. ಪ್ರತಿ ನಿತ್ಯ ದಾಸೋಹದ ವ್ಯವಸ್ಥೆ ಇರುವ ಮಠದಲ್ಲಿ ನುಚ್ಚಿನ ಅನ್ನ ಮತ್ತು ಸಾರು ದಿನನಿತ್ಯದ ಪ್ರಸಾದ. ವಿಶೇಷ ಸಂದರ್ಭಗಳಲ್ಲಿ ಮಾಲದಿ ನೈವೇದ್ಯ ಮತ್ತು ಪ್ರಸಾದ.
೮. ಮಠದ ಪೀಠಸ್ಥರು ಇಂದಿಗೂ ಸೂಫಿ ಸಂತರ ಹಾಗೆ ಹಸಿರು ಪೀಠ ಮತ್ತು ಶಿಲಾಮಣಿಗಳ ಹಾರವನ್ನು ಧರಿಸುತ್ತಾರೆ.
೯. ಉತ್ಸವದಲ್ಲಿ ಶ್ರೀ ಮಠಕ್ಕೆ ಮುಸಲ್ಮಾನ್ ಮಹಿಳೆಯರು ಬುರ್ಖಾ ಧರಿಸಿಕೊಂಡೇ ಸ್ವಾಮಿಗಳಿಗೆ ಆರತಿ ಬೆಳಗುತ್ತಾರೆ. ಇದು ಹಿಂದು ಮುಸ್ಲಿಮರಿಗೆ ಒಬ್ಬನೇ ದೇವನೆಂಬ ಆಚರಣೆ.
೧೦. ಈ ಮಠದ ಸ್ವಾಮಿಗಳು ಸಂಸಾರಸ್ಥರೇ ಆಗಿರುವುದು ಪದ್ಧತಿ. ಬ್ರಾಹ್ಮಣ ಲಿಂಗಾಯತ ಮಠಗಳಲ್ಲಿ ಮದುವೆಯಾಗದೆ ಇರುವವರು ಮಾತ್ರ (ಬ್ರಹ್ಮಚಾರಿಗಳಲ್ಲಿ)
ಸ್ವಾಮಿಗಳಾಗುವ ಒಂದು ಸಂಪ್ರದಾಯ ಸಾಗಿಬಂದಿದೆ. ಇದು ಜೀವವಿರೋಧಿ ಪ್ರಕೃತಿ ವಿರೋಧಿ ಪದ್ಧತಿ ಎಂಬುದು ಇಸ್ಲಾಂ ಧರ್ಮದಲ್ಲಿ ಪ್ರಚಾರದಲ್ಲಿದೆ. ಅದನ್ನು ಈ ಪಂಥ ಮಾನ್ಯ ಮಾಡಿ ನಡೆಸಿಕೊಂಡು ಬಂದಿದೆ.
೧೧. ಗುರುಮಾತೆಯ ಶಿಷ್ಯಮಕ್ಕಳನ್ನು ಹರಸುವ ಬಗೆ ಅನನ್ಯವಾದುದು. ಏನೆಂದರೂ ಈ ಮಠದಲ್ಲಿ ಮಡಿ ಮೈಲಿಗೆ ಭೇದವಿಲ್ಲ. ಇದು ಮಾನವೀಯ ವರ್ತನೆಯ ಕುರುಹು.
೧೨. ಭಕ್ತರನ್ನು ಕಳಿಸಿಕೊಡುವಾಗ ಗುರುಮಾತೆ ಆಶೀರ್ವದಿಸಿ ಬುತ್ತಿಯನ್ನು ಕಟ್ಟಿ ಕೊಟ್ಟು ಕಳಿಸುವುದೊಂದು ಸಂಪ್ರದಾಯ.
೧೩. ಈ ಮಠದ ವಿಶಿಷ್ಟವಾದ ಸಂಪ್ರದಾಯವೆಂದರೆ ಗಂಡ ಸತ್ತರೂ ಹೆಂಡತಿ ತನ್ನ ಮುತ್ತೈದೆ ಸಂಕೇತಗಳಾದ ತಾಳಿ, ಕುಂಕುಮ, ಮೂಗುತಿ, ಬಳೆ ಮುಂತಾದವನ್ನು ತೆಗೆಯುವುದಿಲ್ಲ. ವಿಧವಾ ಪದ್ಧತಿ ಹಿಂದೂ ಧರ್ಮ ಸಂಪ್ರದಾಯದಲ್ಲಿ ಒಂದು ಶಾಪ. ಸ್ತ್ರೀಯರನ್ನು ಅತಿ ಕೀಳಾಗಿ ನೋಡುವ ಪದ್ಧತಿ. ಅದಕ್ಕೆ ಭಿನ್ನವಾಗಿ ಪತಿ ಪತ್ನಿಯರ ಸಂಬಂಧ ದೇಹ ಮೂಲವಾದದ್ದಲ್ಲ ಆತ್ಮ ಮೂಲವಾದದ್ದು ಎಂಬ ಅದ್ವೈತ ಸಿದ್ಧಾಂತ ಇಲ್ಲಿ ಪಾಲನೆಯಾಗುತ್ತಿದೆ.
೧೪. ಮಠದಲ್ಲಿ ಗದ್ದಿಗೆಯ ಮೇಲೆ ಸಣ್ಣ ಮಡಿಕೆಯಲ್ಲಿ ನೀರಿಟ್ಟು ಪೂಜಿಸುತ್ತಾರೆ. ಅವರಿನ್ನೂ ಜೀವಂತವಾಗಿದ್ದಾರೆಂಬ ಆತ್ಮದ ಅಜರಾಮರತ್ವದ ಸಂಕೇತವಿದು.
೧೫. ಪೂಜಾ ಸ್ಥಳಗಳಲ್ಲಿ ಮನೆಗಳಲ್ಲಿ ಕೊಡಲಿ ಮತ್ತು ಹೂಜೆಗಳು ಮಾತ್ರ ಇರುತ್ತವೆ. ಯಾವುದೇ ಮೂರ್ತಿಯನ್ನಿಟ್ಟು ಪೂಜಿಸುವುದು ಈ ಪಂಥದಲ್ಲಿ ನಿಷಿದ್ಧ.
೧೬. ಕೆಲವರು ಮಧ್ಯವನ್ನು ನೈವೇದ್ಯವಾಗಿ ಅರ್ಪಿಸುತ್ತಾರೆ. ಮತ್ತು ಸೇವಿಸುತ್ತಾರೆ. ಕೆಲವೆಡೆ ಭಂಗಿ ಸೇದುವುದೂ ನಡೆಯುತ್ತದೆ. ಭಕ್ತಿಯ ಆಧ್ಯಾತ್ಮದಲ್ಲಿ ತಲ್ಲೀನವಾಗುವ ಬಯಕೆಯಿಂದ ಲೌಕಿಕದ ಗೊಂದಲಗಳನ್ನು ಮೀರಲೆಂದು ಇಂಥ ಪದ್ಧತಿಗಳು ಯಾವಾಗಲೋ ಈ ಸಂಪ್ರದಾಯದಲ್ಲಿ ಪ್ರವೇಶ ಮಾಡಿವೆ. ಆದರೆ ಜನಸಾಮಾನ್ಯರಿಂದ ಈ ಪದ್ಧತಿಯ ದುರುಪಯೋಗುವ ಸಾಧ್ಯತೆಯೂ ಇದೆ.
೧೭. ಜಾತಿ ಸೂತಕ ಮರಣ ಸೂತಕಗಳೂ ಈ ಪರಂಪರೆಯಲಿಲ್ಲ. ಹುಟ್ಟಿದ ಮನೆ ಸತ್ತ ಮನೆಗಳ ಜನರನ್ನು ಕೆಲವು ದಿವಸಗಳವರೆಗೆ ಮುಟ್ಟಿಸಿಕೊಳ್ಳದೆ ಇರುವುದು. ಅಸ್ಪೃಶ್ಯತೆಯ ಆಚರಣೆ. ಈ ರೀತಿ ಮಾಡುವುದು ಅಮಾನವೀಯವಾದ ಆಚರಣೆ. ಇದನ್ನು ಈ ಪಂಥ ಅನುಸರಿಸುವುದಿಲ್ಲ.
ಇಂಥ ಅನೇಕ ಮಾನವೀಯವಾದ ಸಂಪ್ರದಾಯಗಳನ್ನು ಈ ಪಂಥ ಜಾರಿಗೆ ತಂದಿದೆ. ದುರ್ದೈವವೆಂದರೆ ಇಂಥ ಬದಲಾವಣೆ ಎಲ್ಲ ಕಡೆಯೂ ಆಗಲಿಲ್ಲ. ಅದಕ್ಕೆ ಕಾರಣ ಜಡ ಸಂಪ್ರದಾಯಗಳ ಪ್ರಾಬಲ್ಯ ಮತ್ತು ನಮ್ಮ ದೇಶದ ಜನರ ಅಜ್ಞಾನ.
ಈ ಧಾರ್ಮಿಕ ಸಾಮಾಜಿಕ ಚಳುವಳಿಯ ಮುಖ್ಯ ಕೊರತೆಯೆಂದರೆ ಇದಕ್ಕೊಂದು ಹೆಸರು ಇಲ್ಲದೇ ಇರುವುದು. ಮಾನವೈಕೈತೆಯನ್ನು ದೇವೈಕ್ಯತೆಯನ್ನು ಸಾಗುವ ಈ ವಿಶ್ವವಿಶಾಲ ಜೀವನ ಮಾರ್ಗಕ್ಕೆ ಏನೆಂದು ಹೆಸರು. ಇದು ಇಸ್ಲಾಂ ಅಲ್ಲ, ಹಿಂದೂ ಅಲ್ಲ, ನಾಥ ಸಿದ್ದವಲ್ಲ, ಶರಣರ ಇಷ್ಟಲಿಂಗ ಮಾರ್ಗವಲ್ಲ, ಆರೂಢವಲ್ಲ, ಅವಧೂತವಲ್ಲ, ಬೌದ್ಧವಲ್ಲ, ಜೈನವಲ್ಲ, ಹಾಗಾದರೆ ಇದು ಮಾನವ ಧರ್ಮ, ಮಾನವ ಮಾರ್ಗ ಆದರೆ ಇದಕ್ಕೊಂದು ಹೆಸರಿಲ್ಲ.
ವಂಶ–ಶಿಷ್ಯಪರಂಪರೆ 
ಮಳಿಯಪ್ಪಯ್ಯನವರ ಶಿಷ್ಯಪರಂಪರೆಯಲ್ಲಿ ಹೊಳೆಆಲೂರಿನ ಎಚ್ಚರಸ್ವಾಮಿಯದು ಮುಖ್ಯವಾದ ಹೆಸರು. ರಾಯಚೂರು ಜಿಲ್ಲೆಯ ಕುಷ್ಟಗಿ ತಾಲೂಕಿನ ಲಿಂಗನಬಂಡಿಯಲ್ಲಿ ಅಯ್ಯಪ್ಪ-ಕೋನಮ್ಮನವರ ಪುತ್ರನಾಗಿ ಜನಿಸಿದ ಎಚ್ಚರೇಶನು ತನ್ನ ನಂತರ ಹುಟ್ಟಿದ ತಮ್ಮ ಉಳವೀಶನನ್ನು ಕರದುಕೊಂಡು ದೇಶಾಂತರ ತಿರುಗುತ್ತ ಗದ್ದನಗಿರಿಗೆ ಬಂದು ಮಳೆಯಪ್ಪಸ್ವಾಮಿಯಿಂದ ಅನುಗ್ರಹ ಪಡೆದ ಮಹಾತ್ಮನಾಗಿ ರೂಪುಗೊಂಡ. ಮುಂದೆ ಅನೇಕ ಪವಾಡ ಲೀಲೆಗಳನ್ನು ಮಾಡುತ್ತ ತಿರುಗಾಡಿ ಮತ್ತೆ ಗುರುವಿನ ಹತ್ತಿರ ಬಂದು ಸೇವೆಮಾಡುತ್ತ ಅವರಿಂದ ವಟ್ಟಿಚೀಲ ವೆಂಬ ಅಕ್ಷಯ ಚೀಲವನ್ನು ಆಶೀರ್ವಾದವಾಗಿ ಪಡೆದು ಮಲಪ್ರಭಾನದಿತೀರದ ಪಟಿಪುರ(ಹೊಳೆಆಲೂರು)ಕ್ಕೆ ಬಂದು ನೆಲೆಸಿ ಗುರುವಿನ ಸಂಪ್ರದಾಯ ಪಾಲಿಸುತ್ತ ಲೋಕಕಲ್ಯಾಣ ಮಾಡುತ್ತ ಸಮಾಧಿಯಾದಂಥ ಮಹನೀಯ. ಕೆಲದಿನ ಚೆಲವಾದಿ ದುರುಗವ್ವನ ಮನೆಯಲ್ಲಿದ್ದು ಆಕೆಯನ್ನು ತಾಯಿಯೆಂದು ಭಾವಿಸಿರುತ್ತಾರೆ. ಕಾಳಮ್ಮ. ಕರಿಯಮ್ಮ, ಹನುಮಂತ, ಮಾನಪ್ಪ ಎಂಬ ಹೆಸರಿಟ್ಟು ಸಾಕಿದ ನಾಯಿಗಳು ಅವರ ಜೀವನ ಸಂಗಾತಿಯಾಗಿರುತ್ತವೆ. ಇಂದಿಗೂ ಅಲ್ಲಿನ ಮಠದಲ್ಲಿ ನಾಯಿಗಳ ಸೇವೆ ನಡೆಯುತ್ತಿದೆ.
ಈ ಮಠದ ಪರಂಪರೆ ವಂಶಾನುಗತವಾದ್ದರಿಂದ ಇಲ್ಲಿ ಗರ್ಭಸಂಜಾತರೇ ಕರಸಂಜಾತರೂ ಆಗುವ ಪದ್ಧತಿ. ಅಂದರೆ ಮಕ್ಕಳೇ ಶಿಷ್ಯರಾಗಿ ಹಿರಿಯರ ಧರ್ಮಾಚರಣೆಗಳನ್ನು ಮುಂದುವರಿಸಿಕೊಂಡು ಹೋಗುವ ಪದ್ಧತಿ. ಆದ್ದರಿಂದ ಇಲ್ಲಿಯವರೆಗೆ ಸಾಗಿಬಂದಿರುವ ವಂಶಪರಂಪರೆಯೆಲ್ಲ ಶಿಷ್ಯ ಪರಂಪರೆಯೇ ಆಗಿದೆ. ಇದು ಕರ್ನಾಟಕದಲ್ಲಿರುವ ವಿಶ್ವಕರ್ಮಜನಾಂಗದ ಮಠಗಳಲ್ಲೆಲ್ಲಾ ರುಢಿಯಾಗಿರುವ ಪದ್ಧತಿ. ಕೃತಕವಾದ ಬ್ರಹ್ಮದರ‍್ಯ ಪಟ್ಟಿಕ್ಕಿಂತಲೂ ಸಂಸಾರಸ್ಥ ಪಟ್ಟವನ್ನೇ ಇದು ಮಾನ್ಯಮಾಡುತ್ತ ಬಂದಿದೆ.
ಈ ವಂಶದವರು ಸಮಾಜಕ್ಕೆ ಮಹತ್ವದ ಸೇವೆಗಳನ್ನು ಮಾಡುತ್ತ ಮಹಾತ್ಮರೂ ಮಹಾಪುರುಡರು ಆಗಿರುವುದರಿಂದ ಈ ವಂಶಕ್ಕೆ ‘ಮಹಾಪುರುಷ’ ಎಂಬುದೇ ಮನೆತನದ ಹೆಸರಾಗಿ ಪ್ರಚಲಿತವಾಗಿದೆ.
ಮಳಿಯಪ್ಪಯ್ಯನವರ ಮಠದ ಪ್ರಭಾವ ಎಷ್ಟಿದೆಯೆಂದರೆ ಹಿಂದುಗಳಲ್ಲದೆ. ಮುಸಲ್ಮಾನರೂ ಈ ಮಠಕ್ಕೆ ನಡೆದುಕೊಳ್ಳುತ್ತಾರೆ. ಇಲ್ಲಿಯ ಸುತ್ತಮುತ್ತಲಿನ ಹಳ್ಳಿಗಳಲ್ಲಿ ಮಳಿಯಸಾಬ್, ಮೌನಾಸಾಬ್, ಅಖಂಡಾಸಾಬ್ ಮುಂತಾದ ಹೆಸರುಗಳು ಹೆಚ್ಚಾ‌ಗಿ ಕಂಡುಬರುತ್ತವೆ. ಇಂಥವರೂ ಈ ಮಠದ ಶಿಷ್ಯವರ್ಗವಾಗಿ ನಡೆದುಕೊಳ್ಳುತ್ತಾರೆ.
ಈ ವಂಶಪರಂಪರೆಯಲ್ಲಿ ಸುಮಾರು ೧೮ನೆ ಶತಮಾನದಿಂದ ಕ್ರಮಬದ್ಧವಾದ ವಂಶ ವೃಕ್ಷ ಸಿಗುತ್ತದೆ. ಶ್ರೀಮಳಿಯಪ್ಪಯ್ಯನವರೆಂಬ ಸ್ವಾಮಿಗಳಿಗೆ ಮೋನಪ್ಪಯ್ಯ, ಗಂಗಾಧರಸ್ವಾಮಿ ಎಂಬ ಮೂವರು ಪುತ್ರರು. ೨ನೆಯವರಾದ ಗಂಗಾಧರಸ್ವಾಮಿಗಳಿಗೆ ಏಕೈಕ ಪುತ್ರ ಅಖಂಡಸ್ವಾಮಿ. ಇವರು ಪೋತಲೂರು ವೀರಬ್ರಂಹೇಂದ್ರಸ್ವಾಮಿಗಳ ವಂಶಜರಾದ ಓಂಕಾರನಾಥಸ್ವಾಮಿಗಳಿಂದ ದೀಕ್ಷೆಪಡೆದು ಮಹಾವೇದಾಂತಿಗಳೂ ನಾದೋಪಾಸಕರೂ ಆಗಿದ್ದರು. ಅವರು ಪಿಟೀಲು ನುಡಿಸುತ್ತಿದ್ದರು. ಅಲ್ಲದೆ ಹೆಸರಾಂತ ಆಯುರ್ವೇದ ವೈದ್ಯರಾಗಿದ್ದರು. ವೇದಾಂತ ನಾದಾಂತ ಒಂದೇ ಆಗಿದ್ದ ಅಖಂಡಸ್ವಾಮಿಗಳು ಮುರನಾಳ ಮಠದಲ್ಲಿ ನಾದೋಪಾಸನೆಗೆ ನಾಂದಿ ಹಾಕಿದರು. ಅಂದಿನಿಂದ ಅವ್ಯಾಹತವಾಗಿ ನಾದ ದಾಸೋಹ ಸಾಗಿ ಬಂದಿದೆ. ಅವರ ಚಿಕ್ಕಪ್ಪನ ಮಗನಾದ ಸೋದರ ಗಂಗಾಧರಸ್ವಾಮಿಗೆ ಅಣ್ಣನೇ ಗುರುವಾಗಿ. ಸಂಗೀತ ಕಲಿಸಿದರು. ಸಂಗೀತ ಅವರಿಂದ ಹೆಮ್ಮರವಾಗಿ ಬೆಳೆಯಿತು. ಅವರು ಅನೇಕ ಪವಾಡಗಳನ್ನು ಮಾಡಿದ ಮಹಿಮಾಪುರುಷರು ಗಂಗಾಧರ ಸ್ವಾಮಿಗಳಿಗೆ ಸಿತಾರವಾದನ ಶಿಕ್ಷಣ ಶಿರಸಂಗಿ ಲಿಂಗರಾಜರ ಅಸ್ಥಾನ ಸಂಗೀತಗಾರರಾದ ದಾದಾಸಾಹೇಬರಿಂದಾಯಿತು ದಾದಾ ಸಾಹೇಬರು ತಮ್ಮ ಉತ್ತರಾವಸ್ಥೆಯಲ್ಲಿ ಮುರನಾಳಕ್ಕೆ ಬಂದು ನೆಲೆಸಿ ಸಂಗೀತ ಕಲಿಸಿದರು. ಇವರ ಸಮಾಧಿ ಜನ್ಮಸ್ಥಳವಾದ ತಡಲಗಿಯಲ್ಲಿದೆ.
ಗಂಗಾಧರ ಸ್ವಾಮಿಗಳ ಪುತ್ರರಾದ ವಿಶ್ವನಾಥ ಮಹಾಪುರುಷರು ಪ್ರಾರಂಭದ ಸಂಗೀತ ತಮ್ಮ ತಂದೆಯಿಂದ ಪ್ರಾರಂಭಿಸಿ ಹೆಚ್ಚಿನ ವಿದ್ವತ್ತನ್ನು ಧಾರವಾಡದ ಸುಪ್ರಸಿದ್ಧ ಸಿತಾರ್‌ ವಾದಕರಾದ ಬಾಲೇಖಾನರಿಂದ ಪಡೆದರು. ಜಗತಪ್ರಸಿದ್ಧ ಸಂಗೀತಗಾರರಾದ ಮಲ್ಲಿಕಾರ್ಜುನ ಮನ್ಸೂರ ಅವರನ್ನು ತಮ್ಮವಾದನದಿಂದ ಮೆಚ್ಚಿಸಿ ಬಾಗಲಕೊಟೆಯ ಬಸವೇಶ್ವರ ಮಹಾವಿದ್ಯಾಲಯದಲ್ಲಿ ಸಂಗೀತ ಉಪನ್ಯಾಸಕರಾಗಿ ನೇಕಗೊಂಡು ಸೇವೆಸಲ್ಲಿಸಿ ನಿವೃತ್ತಿಹೊಂದಿದ್ದಾರೆ.
ಶ್ರೀಮಠದಲ್ಲಿ ಪ್ರತಿವರ್ಷ ಜಾತ್ರೆಯ ಸಮಯದಲ್ಲಿ ಸಂಗೀತೋತ್ಸವ ನಡೆಯುತ್ತದೆ. ನಾಡಿನ ಸಂಗೀತ ದಿಗ್ಗಜರೆಲ್ಲ ಈ ಉತ್ಸವದಲ್ಲಿ ಭಾಗವಹಿಸಿದ್ದಾರೆ. ಈ ಭಾಗದಲ್ಲಿ ಸಂಗೀತ ಪ್ರಸಾರವಾಗಲು ಮಠವು ಕಾರಣವಾಗಿದೆ. ಬಾಗಲಕೋಟೆಯ ಶ್ರೀನಟರಾಜ ಸಂಗೀತ ವಿದ್ಯಾಲಯದ ಉದ್ಘಾಟನೆ ೧೯೫೮ರಲ್ಲಿ ಗಂಗಾಧರ ಸ್ವಾಮಿಗಳಿಂದಲೇ ಆಯಿತು. ಕುಷ್ಟಗಿ ತಾಲೂಕಿನ ಹನುಮನಾಳದಲ್ಲಿಯೂ ಆ ಸ್ವಾಮಿಗಳ ಹೆಸರಿನಲ್ಲಿ ‘ಶ್ರೀಗಂಗಾಧರ ಸಂಗೀತ ವಿದ್ಯಾಲಯ’ ಶ್ರೀಗಂಗಾಧರ ಶಿಕ್ಷಣಸಂಸ್ಥೆ’ ಪ್ರಾರಂಭವಾಗಿವೆ. ಮಠದ ಭಕ್ತರಾದ ಚಂದ್ರಶೇಖರ ಬಡಿಗೇರ, ಗುರಪ್ಪ ಪತ್ತಾರವರು ಅವುಗಳನ್ನು ನಡೆಸುತ್ತಿದ್ದಾರೆ. ಮಠದ ಈಗಿನ ತಲೆಮಾರಿನವರಾದ ಜಗನ್ನಾಥಸ್ವಾಮಿ. ಮೋನಪ್ಪಯ್ಯ ಸ್ವಾಮಿಗಳು ಸಿತಾರ ಸಂಗೀತವನ್ನು ಮುಂದುವರಿಸಿದ್ದಾರೆ.
ಹೀಗೆ ಮಳಿಯಪ್ಪಯ್ಯಸ್ವಾಮಿ ಮಠವು ಅನ್ನ-ಅಧ್ಯಾತ್ಮ-ನಾದಗಳೆಂಬ ತ್ರಿವಿಧ ದಾಸೋಹಗಳನ್ನು ನಡೆಸುತ್ತ ಸಮಾಜಸೇವೆಯಲ್ಲಿ ನಿರತವಾಗಿದೆ.
ಈ ಮಠದ ವ್ಯಾಪ್ತಿಯಲ್ಲಿ ಬಾಗಲಕೋಟೆ, ಬದಾಮಿ, ಬೀಳಗಿ, ಕುಷ್ಟಗಿ, ಹುನಗುಂದ, ರೋಣ ತಾಲೂಕುಗಳಿಗೆ ಸೇರಿದ ಸುಮಾರು ೩೬೦ ಗ್ರಾಮಗಳು ಬರುತ್ತವೆ. ಕೆಲವು ಊರುಗಳಲ್ಲಿ ಮಳೆಯಪ್ಪಯ್ಯಸ್ವಾಮಿ ಕುರುಹಿನ ಮಠ-ಗುಡಿಗಳಿವೆ. ಆ ಗ್ರಾಮಗಳ ಜನರು ಮಠಕ್ಕೆ ಭಕ್ತಿ ಶ್ರದ್ಧೆಗಳಿಂದ ನಡೆದುಕೊಳ್ಳುತ್ತಾರೆ. ಮಠದ ಸ್ವಾಮಿಗಳು ಅವುಗಳನ್ನು ಹಂಚಿಕೊಂಡಿದ್ದು ಪ್ರತಿವರ್ಷ ತಂತಮ್ಮ ವ್ಯಾಪ್ತಿಯೊಳಗೆ ಬರುವ ಊರುಗಳಿಗೆ ಕಾಳು-ಕಡಿ ಕಾಣಿಕೆಗಳನ್ನು ಪಡೆಯಲು ಹೋಗುವ ಪದ್ಧತಿ ಇದೆ. ಮುದ್ದೇಬಿಹಾಳೆ, ರಾಮದುರ್ಗ ತಾಲೂಕುಗಳಲ್ಲೂ ಹಾಗೂ ಗೋವಾದಲ್ಲಿ ಕೂಡ ಮಠದ ಶಾಖೆಗಳಿವೆ. ಮಳೆಯಪ್ಪಯ್ಯ ಸ್ವಾಮಿಯ ಮಠದ ವ್ಯಾಪ್ತಿಗೊಳಪಡುವ ಕೆಲವು ಹಳ್ಳಿಗಳ ಪಟ್ಟಿಯನ್ನು ಶ್ರೀವಿಶ್ವನಾಥ ಮಹಾಪುರುಷ ಅವರು ಸಂಗ್ರಹಿಸಿ ಕೊಟ್ಟಿದ್ದಾರೆ. ಹಾಗೆಯೇ ಮಠದ ವಂಶವೃಕ್ಷವನ್ನೂ ಅವರೇ ತಯಾರು ಮಾಡಿದ್ದಾರೆ, ಅವುಗಳನ್ನು ಅನುಬಂಧದಲ್ಲಿ ಕೊಟ್ಟಿದೆ. 
